
Djóni Nolsøe Joensen, landsstýrismaður í barna- 
og útbúgvingarmálum, setti í novembur 2024 ein 
arbeiðsólk at gera ítøkilig tilmælir viðvíkjandi ser
námsfrøðiliga økinum í mun til fólkaskúlanýskip
anina. Hetta arbeiðið er sett í verk við tí fyri eyga 
at økja um møguleikar og sannlíkindi hjá øllum 
(flestu) næmingum at luttaka virkin í dygdargóðum 
læringsumhvørvum í vanliga skúlanum.

Arbeiðsbólkurin er mannaður við hesum limum:
•	 Joan Knudsen frá Barna- og 

útbúgvingarmálaráðnum (forfólk) 
•	 Magnus Tausen frá Undirvísingarstýrinum 
•	 Frida Poulsen frá Fróðskaparsetrinum
•	 Emmy Joensen frá Námi
•	 Jóhanna Davidsen frá Sernámi
•	 Jóhan Marni Stenberg frá Skúlaleiðarafelagnum
•	 Fridrikka Kjeld frá Serlærarafelagnum
•	 Páll Mohr Joensen, lærari í Skúlanum á Trøðni
•	 Høgni Warberg frá Barna- og 

útbúgvingarmálaráðnum (frá novembur 2024 til 
februar 2025)

•	 Katrin Jacobsen frá Barna- og 
útbúgvingarmálaráðnum (frá desembur 2024 til 
januar 2025)

Í álitinum verður greitt frá, hvussu sernámsfrøðiliga 
økið kann skipast, og hvat krevst fyri at íverkseta 
tilmælini, um landsstýrismaðurin tekur undir við 
álitinum. 

Álitið byggir á fýra partar, sum mugu síggjast í eini 
heild, sum hongur saman. Partarnir eru: Inklusjón, 

Innleiðing

játtanarskipan, serflokkar og sernámfrøðiligar tæn
astur. Broytingar innan hesi fýra økini, sum álitið 
leggur upp til, mugu fyrireikast væl og við virð
ing fyri teimum, sum arbeiða á nevndu økjum og 
teimum næmingum, sum eru har.

Um tað skal eydnast at umleggja serflokkar til skáar, 
fáa hugsjónina um inklusjón at virka og annars hini 
tilmælini, sum arbeiðsbólkurin mælir til, so eru tey 
treytað av eini skipaðari tilgongd á á leið 3-5 ár. 
Tað merkir ítøkiliga, at flestu tilmælini treyta hvørt 
annað.

Arbeiðsbólkurin hevur valt at seta inn ein eyka part, 
5. part um at smíða eina nýggja fólkaskúlalóg og 
um skúlabygnaðin. Vælvitandi, at hetta beinleiðis 
ikki er ein partur av arbeiðssetninginum hjá 
arbeiðsbólkinum, hava vit valt at taka tað við her, tí 
vit hugsa, at tað er fakliga og játtanarliga skynsamt 
at gera. Tí onkursvegna tykist tað sum um, at vit 
við verandi skipan gera kompenserandi skipanir 
fyri at royna at røkka øllum børnum, ístaðin fyri 
at skúlaverkið er hugsað sum ein eind uttan skilnað 
millum almenna økið og serøkið, men at talan bert 
er um eitt øki, sum fevnir og røkkur øllum. Tá tað er 
sagt, so eru hesi ítøkiligu tilmælini ikki ein treyt fyri 
at íverkseta hini tilmælini í álitinum.

Arbeiðsbólkurin hevur í tilgongdini fingið sær 
íblástur ymsastaðni frá, sí grundarlag fyri álit og 
tilmæli. Í hesum skjølum verður arbeiðsleisturin hjá 
arbeiðsbólkinum og teir tankar, ið liggja aftanfyri 
tilmælið, nágreinað nærri.

1.0 Inklusjón

Arbeiðssetningurin áleggur arbeiðsbólkinum at 
„grundgeva og orða uppskot til lógartekst um inklu­
sjón“ í mun til uppskot til broytingar í fólkaskúla
lógina. Arbeiðsbólkurin skal koma við tilmælum 
um, hvussu reglurnar kunnu verða settar í verk. 

Tilmæli nr. 1: 
Ein samdur arbeiðsbólkur mælir til eina nýggja 

áseting um inklusjón í fólkaskúlalógina. 

Bólkurin mælir til at seta nýggja grein í fólka­

skúlalógina:

Aftaná § 41 verður sett:

„§ 41 a. Allir næmingar hava rætt til at vera í 

einum tryggum skúlaumhvørvi og skúlafelags­

skapi, sum fremur inklusjón, læring, menning 

og trivnað.

  Stk. 2. Landsstýrisfólkið ásetir nærri reglur 

um inklusjón.“

Kjarnin í hesum tilmæli er at staðfesta inklusjóns
kósina í fólkaskúlalógini, sum gróðrarlíkindi fyri 
at menna ein inkluderandi skúla, har øll børn hava 
rætt til trygd, luttøku, læring, menning og trivnað. 
Í løtuni er hugtakið ikki nevnt í galdandi lóggávu, 
hóast altjóða skipanir og føroysk ábyrgdarbinding 
vísa á týdningin, m.a. CRPD og Salamanca-yvir
lýsingin. Tilmælið leggur upp til at seta § 41 a inn 
aftaná § 41, so lógargrundarlagið greidliga stýrir 
praksis í allari skipanini. Hetta svarar til vaksandi 
tørvin í skúlaverkinum, har trýstið á serskipanir 
bendir á, at inkluderandi tilgongd má styrkjast. 
Íverksetan krevur, at skúlarnir flyta sjóneykuna 
frá einstøkum næmingi til skipanarligar forðingar 
og arbeiða miðvíst við luttøku hjá øllum. Greinin 
gevur heimild til nærri reglur, so meginreglan kann 
gerast virkin í gerandisligu skipanini. Væntaðar 
avleiðingar er ein felags kós fyri leiðslu og starvs
fólk, sum minkar um tilvild og styrkir rættindini 
hjá næmingum. Lógarásetingin er fyrsta stigið í 
eini stigvisari menning av einum enn meira inklu
derandi fólkaskúla. Í praksis merkir hetta, at 

læringsumhvørvið verður endurskipað við atliti at 
fjølbroytni og undirvísingardifferentiering. Sambært 
lýsingunum fevnir inklusjón bæði um hugburð 
og karmar, og § 41 a setur rammuna fyri báðar 
dimensjónirnar. Við lógarfesting verður eisini lættari 
at eftirmeta og virka samsvarandi settu rættindunum.

Tilmæli nr. 2: 
Ein samdur arbeiðsbólkur mælir til, at lands­

stýrisfólkið ásetir nærri reglur og ger eina lang­

tíðar virkisætlan, sum tryggjar, at inklusjón 

stigvíst verður ment í øllum tí føroyska skúla­

verkinum. 

Til stk. 2

Heimilar landsstýrisfólkinum at áseta nærri 

reglur um inklusjón. 

Reglurnar um inklusjón skulu kjølfestast í eini 
ítøkiligari langtíðar virkisætlan, sum tryggjar, at 
inklusjón stigvíst verður ment í øllum tí føroyska 
skúlaverkinum. 

Kjarnan í tilmælinum er at fylgja lógarásetingini 
upp við greiðum reglum og eini ítøkiligari langtíðar 
virkisætlan fyri stigvísa menning í allari skipanini. 

Higartil er orðið inklusjón at finna í nøkrum skúla
politiskum skjølum, sum tó nærum øll hava kjølfesti 
í sernámsfrøðini. Við hesum í huga hevur tað 
týdning at inklusjónsvisjónin verður orðað í almennu 
skúlapolitisku lóggávuna. Virkisætlanin skal m.a. 
tryggja servitan um inklusjón og sernámsfrøði í grund- 
og eftirútbúgving hjá lærarum og námsfrøðingum. 
Eisini skulu førleikar styrkjast hjá fakligum og 
umsitingarligum pørtum í skipanini, eitt nú hjá 
Fróðskaparsetrinum, Undirvísingarstýrinum, Námi, 
Sernámi og Barna- og útbúgvingarmálaráðnum, so 
heildarskipanin mennist. 

Fíggjarligar avleiðingar skulu greitt lýsast við 
møguligum umraðfestingum og eyka útreiðslum 
innan fólkaskúlajáttanina. Reglusetanin skal avleið
ingargreinast upp á viðkomandi lóg og kunngerðir, 
so samanhangur og samsvar verða tryggjað. Náms
ætlanir skulu eftirkannast og møguliga tillagast, so 
visjónin verður innhugsað í støðisnámsætlan og aðrar 
námsætlanir. Tørvur er á at savna og greina hagtøl 
heima og í grannalondum at grunda menning og 
eftirmeting á. Virkisætlanin skal fevna um skipaða 
eftirmeting og framhaldandi menning, so tiltøk 
verða støðugt tillagað royndum og úrslitum. Hetta 
er ætlað við at gera § 41 a virksama í gerandisdegi hjá 
skúlanum og at tryggja, at broytingin verður rikin 
sum ein tilgongd saman við skúlunum.

2.0 Játtanarskipanin 

Arbeiðssetningurin áleggur arbeiðsbólkinum: „at 
gera uppskot til at stuðla undir hóskandi nýtslu av 
játtanini, við at minka kostnaðin til serligar fyri­
skipanir og styrkja almenna økið í skúlanum“. 

Arbeiðsbólkurin skal koma við tilmælum um, 
hvussu reglurnar kunnu verða fyrisettar í verki/
praksis.

Fólkaskúlin er floksbýttur í sjey stig eftir næmingatali. 
Skúli við 115 næmingum er fult ársbýttur í grund 
og miðdeild. Tað merkir, at tá eru árgangirnir í hvør 
sínum flokki. Smærru skúlarnir hava 2 – 4 árgangir 
inni í hvørjum flokki. 

Stórur partur av játtanini er grundaður á næminga
tøl og serliga, hvussu nógvar flokkar ein skúli hevur. 
Og júst hesin parturin er viðbrekin, tí ein næmingur 
til ella frá kann geva heilan flokk meira ella minni 
og tískil stórt lop í játtan. Ein føst játtan pr. næming 
hevði verið munandi minni viðbrekin í so máta. 

Skipanin við, at hugt verður nógv at flokkatali, er 
grundað á eina fyrisitingarliga avgerð. 

Tilmæli nr. 3: 
Ein samdur arbeiðsbólkur mælir til, at játtanar­

skipanin til skúlarnar verður broytt soleiðis, 

at játtan verður givin pr. næming eftir einum 

føstum kostnaði pr. næming, soleiðis at allir 

næmingar í Føroyum verða javnsettir. 

Hetta tilmælið er treytað av tilmælinum um 
broyttan skúlabygnað, har skúlar við færri enn 50 
næmingum verða lagdir saman við størri skúla í 
nærumhvørvinum.

FØRLEIKAMENNING
Sí tilmæli nr. 16. Ein samdur arbeiðsbólkur mælir til 
eina skipaða, kravda og áhaldandi førleikamenning 
fyri øll starvsfólk í skipaðum starvi í fólkaskúlanum. 

Tilmæli nr. 4: 
Ein samdur arbeiðsbólkur mælir til at avsettir 

verða 5 arbeiðsdagar um árið til hesa førleika­

menning.

FYIRSITINGARLIGAR 
UMRAÐFESTINGAR
Ein stórur partur av bygnaðinum í føroyska fólka
skúlanum er lógarbundin og tískil drúgvur at broyta. 
Men hóast tað, so eru møguleikar fyrisitingarliga, og 
júst hvussu játtanin verður latin, er innanfyri ávís 
mørk ein fyrisitingarlig avgerð. 

Møguligar umraðfestingar kunnu skipast í trý stig:

1.	Skjótar tillagingar: Játtan pr. næming, tvílærara
skipan, miðfirrað játtan, umskipan í førleikstovum 
o.a.

2.	Miðallangar tillagingar: Samskipa leiðslur, flyta 
árgangir fyrr í móttøkuskúla, savna 10. flokk.

3.	Stórar tillagingar: Broytingar í skúlabygnaðinum, 
økisskipan, nýggjur kommunalur bygnaður.

Økini nevnd í pkt. 1 krevja ikki lógar- ella kunn
gerðarbroytingar

Tilmæli nr. 5: 
Ein samdur arbeiðsbólkur mælir til, at skipanin 

við miðfirraðari játtan verður endurskoðað og 

í størri mun oyramerkt til ávís øki. Mælt verður 

í hesum sambandi til at avseta fígging frá 

miðfirraðu játtanini til endurskoðan og upp­

raðfesting umframt at víðka førleikastovur við 

øðrum fakbólkum og uppraðfesta á verandi 

økjum - sí eisini tilmæli 18.

Arbeiðssetningurin áleggur arbeiðsbólkinum at: 
„orða uppskot um alternativ til verandi serflokkar, 
heilt ella lutvíst í serflokki ella aðrar skipanir. Somu­
leiðis orða langtíðarætlan fyri verandi serflokkar.“

Arbeiðsbólkurin skal koma við tilmælum um, 
hvussu reglurnar kunnu verða fyrisettar í verki/
praksis.

Arbeiðsbólkurin hevur arbeitt við málsetninginum 
um at veita eitt fakliga grundað, fleksibult og haldført 
tilboð til allar næmingar, har læring, trivnaður og 
virkin luttøka í felagsskapinum eru í miðdeplinum, 
– og har loysnir verða lagdar til rættis í samsvari við 
tørv og ikki bert skipan.

LANGTÍÐARÆTLAN

Tilmæli nr. 7: 
Ein samdur arbeiðsbólkur mælir at skipa ein 

viðgerðarskúla skúla við tveimum ella trimum 

deildum kring landið.

Arbeiðsbólkurin ímyndar sær eina langtíðarætlan 
fyri alt serøkið, har verður miðað ímóti at hava ein 
serskúla, at skipa ein viðgerðarskúla við tveimum ella 
trimum deildum kring landið, Harumframt skulu 
serflokkar, sum vit kenna teir í dag, við tíðini verða 
skipaðir sum dynamisk/fleksibul átøk – har man í 
størri mun skiftir millum skáar og sernámsfrøðilig 
átøk inni í vanliga flokkinum og uttanfyri alt eftir 
tørvinum hjá einstøku næmingunum.

Ein av høvuðsorsøkunum til tilmælið um ser
flokkar, sum vit kenna teir í dag, við tíðini verða 
skipaðir sum broytilig sernámsfrøðilig átøk, sum 
verða veitt inni í tí vanliga flokkinum, skúlanum 
ella uttanfyri, alt eftir tørvinum, er at fáa ta ser
námsfrøðligu vitanina og stuðulin so tætt at 
gerandisdegnum í vanliga skúlanum og flokkinum 
sum møguligt. 

Tilmæli nr. 6: 
Ein samdur arbeiðsbólkur mælir til, at ein 

grundleggjandi fíggjarlig gjøgnumgongd 

verður framd á fleiri økjum í fólkaskúlanum við 

tí endamáli at finna fígging til umleggingar, 

nevndar í hesum áliti. Gjøgnumgongdin skal 

m.a. umfata:

•	 Broytta játtanarskipan – sí tilmæli nr. 3

•	 Miðfirraðu tímajáttanina – sí tilmæli nr. 5

•	 Játtanina til námsfrøðiligar stuðlar

•	 Rættiniðurskurð fyri skrivlig avrik

•	 Skúlabygnaðin - sí eisini tilmæli nr. 19

•	 Skipanina við førleikastovum

•	 Annað

3.0 Serflokkar 

Við hesi umskipan er ætlanin ikki at avtaka 
serflokkar, men umskipa teir so, at teir koma tættari 
at floksfelagsskapunum og námsfrøðiliga virksemi í 
skúlanum, og brúka játtanina meira sum fleksibla 
játtan til sernámsfrøðiliga økið í skúlanum. Játtanin 
til serflokkar, sum vit kenna hana í dag, er ikki 
skynsom, tá ið hugsað verður um skúlan sum eina 
eind. Harumframt hava serflokkar, so sum skipanin 
er nú, lyndi til at blíva sjálvstøðug átøk, sum verandi 
játtanarskipan stuðlar uppundir. Bæði skipanarliga, 
játtanarliga og námsfrøðiliga er skipanin við 
serflokkum ikki burðardygg í verandi líki, og tí hetta 
tilmæli um at gera broytingar. 

Tó ásannast má eisini, at henda broyting tekur 
tíð, og má hon fara fram so líðandi yvir nøkur ár 
og má fyrireikast bæði við kunngerðarbroytingum, 
skipanum í skúlanum, førleikamenning o.a. við at 
umleggja serflokkarnar til fleksibul sernámsfrøðilig 
átøk og skáar - er ætlanin at menna nýggjar, fleksiblar 
og nútímans tilgongdir, sum taka hædd fyri ymsum 
serligum tørvum og fjølbroytni millum næmingarnar 
og læringsfelagsskapinum. 

Sum nevnt, so mælir arbeiðsbólkurin til, at 
umskipanin frá serflokkaskipanini til nýggju 
skipaninina við sernámfrøðiligum átøkum / skáum 

hendir líðandi, eisini soleiðis at næmingar, ið nú 
ganga í serflokki ikki verða ávirkaðir neiliga av 
broytingini. Mælt verður tó frá at stovnseta fleiri 
serflokkar. Í staðin verður mælt til, at tilgongdin at 
skipa sernámsfrøðilig átøk eftir nýggja leistinum fer 
í gongd beinanvegin. 

Mælt verður til, at Undirvísingarstýrið ger ein 
leist til broytingartilgongdina beinanvegin, har 
pengar frá verandi serflokkum verða fluttir yvir í 
nýggju skipanina.

ALTERNATIV TIL VERANDI SKIPAN 
VIÐ SERFLOKKUM

Tilmæli nr. 8: 
Ein samdur arbeiðsbólkur mælir til eina lang­

tíðarætlan, har serflokkarnir verða umlagdir 

til sernámsfrøðilig átøk og skáar. Við skáum 

meinast broytilig átøk, sum verða veitt sambært 

tørvinum hjá einstaka næminginum – antin 

inni í vanliga flokkinum, lutvíst inni og úti ella 

heilt uttanfyri flokkin í almenna skúlanum í eitt 

tíðarskeið. 

Nýggj námsfrøðilig eind – vegurin til ein enn 
rúmligari og inkluderandi fólkaskúla
Uppskot til at menna eina føroyska heildarskipan fyri 
sernámsfrøðilig átøk í fólkaskúlanum.

Uppskotið snýr seg um at menna eina føroyska, 
samlaða skipan fyri inkluderandi sernámsfrøðilig 
átøk í fólkaskúlanum: Skáar, sernámsfrøðilig átøk og 
førleikastovur.

Endamálið við hesum uppskotinum er at menna eina 
nýggja, samlaða føroyska skipan fyri námsfrøðilig átøk 
til næmingar við ymiskum tørvum í fólkaskúlanum. 
Við at skipa eina felags eind, nevnda Skáin, har almenn- 
og sernámsfrøði verða samantvinnað, verður stig tikið 
móti einum enn meira rúmligum, inkluderandi og 
fakliga burðardyggum fólkaskúla.

Ein Skái er eitt ítøkiligt serliga skipað námsfrøðiligt 
tilboð, har almenna økið og sernámsfrøði verða 
samantvinnað í verki, og har førleikastovur fáa ein 
nýggjan, miðvísan leiklut sum lyklapersónar í dagliga 
arbeiðinum við næmingum, starvsfólkum og leiðslu.

Førleikastovan fær í nýggju skipanini ein 
mentanarligan og fakligan lyklaleiklut.
Við at umskipa serflokkar til sernámsfrøðilig átøk og 
skáar sum eina víðkan av førleikastovunum verður 
tikið stig móti einum enn meira rúmligum og fakliga 
burðardyggum fólkaskúla.

Skipanin við serflokkum verður yvir tíð broytt til 
at vera sernámsfrøðilig átøk.

Tilmæli nr. 9: 
Ein samdur arbeiðsbólkur mælir til, at styrkja 

samanhangin og samansjóðingina millum 

almenna og sernámsfrøðiliga undirvísing og 

átøk.

Tilmælið snýr seg um at styrkja samanhangin millum 
almenna og sernámsfrøðiliga undirvísing og átøk 
soleiðis at sernámsfrøðilig vitan og háttaløg verða 
virkin partur av dagligu undirvísingini og virksemi 
skúlans annars. Tað skal gera stuðul og tillagingar 
tøkar inni í flokkinum heldur enn at flyta næmingar 
úr felagsskapinum.

Gransking og norðurlendskar royndir vísa, at 
tætt ítøkiligt samstarv millum undirvísarar og 
starvsfólk við serligari sernámsfrøðiligari vitan gevur 
betri úrslit. Ein fortreyt er, at samstarvið er stuðlað 
leiðsluliga og skipað fakliga.

Mælt verður til fleirfakligt samstarv, felags fakligt 
grundarlag og eina játtanarskipan, sum ger tað møguligt 
at veita stuðul innan felags læringsumhvørvið.

Sí annars eisini tilmæli um førleikastovur í 
partinum um sernámsfrøði.

LÓGARHEIMILDIR

Tilmæli nr. 10: 
Ein samdur arbeiðsbólkur mælir til, at tillaga og 

dagføra verandi kunngerðir á sernámsfrøðiliga 

økinum, so samsvar er ímillum tilmælini og lóg­

gávuna.

Tørvur er á at dagføra og tillaga hesar kunngerðir:
•	 nr. 95 frá 2. juli 2019 førleikastovur
•	 nr. 24 frá 19. mars 2019 at skipa serligan skúla 

ella undirvísingartilboð,
•	 nr.127, 12. september 2018 serundirvísing, ser

námsfrøðilig átøk og sernámsfrøðiligur stuðul

ANNAÐ TILMÆLI
Undirvísingartilboð til børn á bústovnum

Tilmæli nr. 11: 
Ein samdur arbeiðsbólkur mælir til, at Barna- 

og útbúgvingarmálaráðið og Almenna- og 

mentamálaráðið menna og seta í verk alterna­

tivar undirvísingarloysnir til børn, ið hava 

álvarsamar avbjóðingar og búgva á bústovni.

Arbeiðsbólkurin staðfestir, at nøkur børn við álvar
somum sálarligum og sosialum avbjóðingum kunnu 
uppliva dagliga uppmøting í skúla sum ótolandi 
byrðu. Rætturin til undirvísing skal tí útinnast við 
atliti at støðu og tørvi hjá tí einstaka, m.a. fyri børn á 
bústovni knýtt at serskúlanum. Í serligum førum eigur 
at vera lógartryggjað, at undirvísing kann fara fram 
á bústovninum, tá tað er mest gagnligt. Mælt verður 
til heimild hjá Barna- og útbúgvingarmálaráðnum 
saman við Almanna- og mentamálaráðnum at menna 
og seta í verk alternativar undirvísingarloysnir. 

Harumframt skulu gerast bindandi samstarvs
avtalur millum skúlamyndugleikar og bústovnar. 
Lógargrundarlagið eigur somuleiðis at heimila undir
vísing uttan fyri skúlabygningar, so undirvísing
arrætturin hjá teimum mest sárbæru verður 
tryggjaður á virðiligan hátt.

Arbeiðssetningurin áleggur arbeiðsbólkinum at: „orða 
eina ætlan fyri, hvussu sernámsfrøðin og tann ser­
námsfrøðiliga vitanin á bestan hátt verður gagnnýtt 
í gerandisdegnum í skúlanum. Herundir eisini virk­
semi hjá Sernámi.“

Arbeiðsbólkurin skal koma við tilmælum um, 
hvussu reglurnar kunnu verða fyrisettar í verki/praksis.

BYGNAÐURIN

Tilmæli nr. 12: 
Ein samdur arbeiðsbólkur mælir til at leggja 

Nám, Sernám og Undirvísingarstýrið saman í 

ein stovn.

Ein samdur arbeiðsbólkur mælir til ein broyttan 
bygnað og at samskipa skúlaverkið sum eina heild.

Í august 2025 hevur Barna- og útbúgvingar
málaráðið tikið avgerð um, at Sernám skal vísa til 
Undirvísingarstýrið (UVS) ístaðin fyri beinleiðis 
at vísa til aðalráðið. Arbeiðsbólkurin tekur undir 
við, at tað er skilagott at gera bygnaðarbroytingar, 
men mælir til at fara longur og at gera enn størri 
broytingar, enn aðalráðið hevur tikið stig til.

Í hesum álitinum er ein felags tráður- ynski um, 
at betri samanhangur er millum almanna økið og 
sernámsfrøðiliga økið sum ein grundleggjandi for
treyt fyri at kunna menna eitt inkluderandi skúla
verk. Tað er umráðandi at síggja í verki, at námsfrøði 
og sernámsfrøði ikki eru sundurskild økir, men eru 
partur av somu menningartilgongd og kunnu gagna 
øllum børnum og ungum. Tað er umráðandi, at 
starvsfólkini kring børnini hava vitan og førleikar og 
lætta atgongd til servitan. 

Tað er eisini umráðandi, at tann yvirskipaða hug
sjónin sæst aftur í skúlabygnaðinum, nevniliga, at 
almenna økið og serøkið eru partar av somu søk, og at 
eitt tættari samband er millum almennu námsfrøðina 
og sernámsfrøðina, ið kann vera ein styrki fyri øll.

Føroyska skúlaverkið er ein lítil eind, og 
arbeiðsbólkurin metir, at tað er skilagott at leggja 
stovnarnar saman í ein stovn, fyri at gera umsitingina 
einfaldari og meira samanhangandi og fyri at styrkja 
fakligheitina. 

Eitt av endamálunum við at samantvinna hesar 
tríggjar stovnar er at skapa ein fakligan vitanar
tungan stovn, har allir viðkomandi aktørar í skúla
verkinum hava enn tættari samstarv. Hetta fer somu
leiðis at gera tað einfaldari at fremja broytingar í 
eini skipan og tillagingar í eini aðrari, t.d. í mun til 
førleikastovur/Sernám og játtan, ella skeiðsvirksemi 
við denti á vanliga undirvísing og á sernámsfrøðiliga 
vitan, so at vitanin og førleikar gera seg galdandi í 
umhvørvinum, har børnini eru. 

Visjónin er at skapa ein veruligan námsfrøðiligan 
og sernámfrøðiligan menningardepil, sum støðugt 
skal hava fokus á, hvussu útbúgving kann verða ment 
í øllum liðum. At knýta Sernám og Nám tættari 
saman kann geva eina breiðari viftu av møguleikum. 

Tilmæli nr. 13: 
Ein samdur arbeiðsbólkur mælir til at lýsa 

virksemi og heimildir hjá nýggja stovninum við 

lóggávu, vísandi til partin um bygnaðin.

Eins og víst á í partinum um bygnaðin er tað alneyðugt 
at nágreina ábyrgd og uppávur hjá nýggja stovninum, 
fyrr Sernámi. Hetta er ein treyt fyri, at stovnurin kann 
virka, at starvsfólk trívast og mennast, og at skúlarnir/
børnini fáa viðkomandi tænastu. Samstundis gerst 
tað eisini greitt fyri øðrum stovnum, sum virka í 
samstarvi við Sernámi (skúlaleiðslur, førleikastovur, 
serflokkar, Skúlin á Trøðni, Almannaverki, Gigni, 
Barnaverndartænasturnar og Barna- og ungdsóms
psykiatri), hvørjar uppgávur og ábyrgdarøki hoyra og 
ikki hoyra til virksemi hjá stovninum fyrr Sernámi.

Samstundis er tørvur á at nágreina virksemi hjá 
fyrr Námi og Undirvísingarstýrinum.

4.0 Sernámsfrøði

SERNÁM

Tilmæli nr. 14: 
Ein samdur arbeiðsbólkur mælir til at hækka 

játtanina til Sernám, so hon m.a. samsvarar 

við krøv í kunngerð viðvíkjandi serflokkum og 

økta talinum á næmingum og starvsfólkum í 

sertilboðum og tørvinum annars í fólkaskúlan­

um.

Meðan sertilboðini eru økt í tali og næmingatalið og 
starvsfólkatalið er meira enn tvífaldað, hevur játtanin 
til Sernám ikki fylgt við. Tað er eingin uppraðfesting 
yvirhøvur gjørd játtanarliga til stovnin at lofta hesum 
økta tørvi og øktu krøvum.

Tað verða í hesum áliti nevndar fleiri umleggingar 
og umraðfestingar, sum ein samdur arbeiðsbólkur 
mælir til, og hvørs endamál er at betra samlaða til
boðið í fólkaskúlanum. Hesar umleggingar og rað
festingar eru umfatandi og treyta í fleiri førum hvørja 
aðra - verður ein tikin burtur, falla aðrar saman. 

Hugsa vit okkum, at eingin umlegging ella um
raðfesting verður gjørd, hevur Sernám í verandi 
bygnaðarliga formi ella sum partur av nýggjum 
samanløgdum stovni, tørv á væl hægri játtan at 
røkka settum málum. 

Samanberingin við donsku PPR (Pædagogisk 
Psykologisk Rådgivning) í partinum (PPR í Dan­
mark samanborið við Sernám í Føroyum) vísir, at 
føroyska skipanin hevur markant verri normeringar 
og fíggjarligt grundarlag enn í Danmark, serliga tá 
ið talan er um atgongd til sálarfrøðingar og játtan 
pr. barn. Hinvegin liggur talið á sernámsfrøðiligum 
ráðgevum á líknandi støði (sí talvur í partinum um 
Sernám í grundarlag fyri álitið).

MARKAMÓT MILLUM SERNÁM OG 
FØRLEIKASTOVUR

Tilmæli nr. 15: 
Ein samdur arbeiðsbólkur mælir til at støða 

verður tikin til, hvørjar uppgávur Sernám í 

høvuðsheitum skal loysa, t.e. hvørjar uppgávur 

kunnu loysast í felag, og hvørjar kunnu flytast 

til førleikastovurnar. Mælt verður til, at fleiri 

starvsfólk við sernámsfrøðiligari vitan koma at 

virka í skúlanum.

Fakligheitin á núverandi Sernámi er fjølbroytt, 
men vegna avmarkaða arbeiðsorku í mun til tørv, 
koma átrokandi uppgávur, sum skúlarnir meta 
um og raðfesta, javnan fram um fyribyrging og 
førleikamenning. 

Heilt yvirskipað kann tað orðast sum at, 
stovnurin fyrr Sernám byggir upp servitan, meðan 
førleikastovur brúka hana í gerandisdegnum. Tó so 
at stovnurin fyrr Sernám er partur av at íverkseta og 
fylgja broytingartilgongdir, soleiðis at Sernám er við 
til at styrkja skúlarnar.

Hvussu ítøkiliga býtið skal vera, eigur nýggja 
leiðslan at taka støðu til, men arbeiðsbólkurin 
staðfestur, at tað er alneyðugt at taka støðu hesum 
viðvíkjandi. 

Arbeiðsbólkurin hevur afturvendandi viðgjørt 
spurningin um sambandið millum Sernám, førleika
stovur og toymini úti á skúlunum. Viðurskifti, sum 
koma fram í undirliggjandi tilfari og kjaki, benda á 
ein greiðan tørv á at styrkja samband og samstarv 
millum ráðgeving og praksis úti á staðnum, har 
næmingar, lærarar og onnur fakfólk virka dagliga. 

Vit eru komin ásamt um, at tørvur er á bæði 
ráðgeving og á, at servitanin verður galdandi úti í 
praksis við at vera til staðar í umhvørvinum og 
gerandisdegnum. 

Førleikastovur
Ein samdur arbeiðsbólkur mælir til at styrkja 
virksemið og økja játtanina til førleikastovurnar. Sí 
tilmæli nr. 5 og sí eisini part um serflokkar)

Ein samdur arbeiðsbólkur mælir til at endurskoða 
kunngerðina um førleikastovur so betri samsvar er 
við endurskoðanini av sernámsfrøðiliga økinum í 
síni heild. Sí tilmæli 10. Ein samdur arbeiðsbólkur 
mælir til at tillaga og dagføra verandi kunngerðir 
á sernámsfrøðiliga økinum, so samsvar er ímillum 
tilmælini og lóggávuna (sí part um serflokkar).

Í partinum um førleikastovur, har víst verður á 
tørvin at lýsa, sundurskilja og nágreina leiklutirnar 
hjá førleikastovunum og Sernámi. Víst varð á munin 
ímillum generalist- og specialist uppgávur ella 
almennar og serligar uppgávur. Einfalt kann man lýsa 
tað so, at Sernám byggir upp og varðveitir servitan, 
meðan førleikastovan saman við starvsfólkunum í 
skúlanum, eru tey, sum brúka servitanina virkið í 
dagliga skúlavirkseminum.

FØRLEIKAMENNING

Tilmæli nr. 16: 
Ein samdur arbeiðsbólkur mælir til eina skipaða, 

kravda og áhaldandi førleikamenning fyri øll 

starvsfólk í skipaðum starvi í fólkaskúlanum, og 

førleikamenning/víðari útbúgving til tey, sum 

skulu ráðgeva inn í skúlan og til teirra, sum 

arbeiða í skúlanum við ráðgevarauppgávum/

seruppgávum so sum førleikastova, føroyskt 

sum annaðmál o.a. (sí partarnar um inklusjón 

og játtanarskipan).

Tilmælið setur fokus á tørvin á felags førleikamenning 
fyri øll starvsfólk skúlans, fyri at styrkja fakliga dygd, 
inklusjón og felags ábyrgd. 

Ein tílík førleikamenning eigur at fevna um øll 
starvsfólk í skúlaverkinum; tað veri seg starvsfólk 
í skúlunum og starvsfólk, ið virka á økinum 
innan ráðgeving, fyrisiting, undirvísing og leiðslu. 
Arbeiðsbólkurin mælir til at byrja við at skipa 
skeiðsvirksemi fyri øll starvsfólk í skúlaverkinum 
sum skjótast.

5.0 Fólkaskúlalógin

Tilmæli nr. 17: 
Ein samdur arbeiðsbólkur mælir til, at nýggj 

fólkaskúlalóg verður gjørd ella smíðað. Høvuðs­

endamálið er ein lóg, sum hóskar dagsins sam­

felag og undirstøðukervi, tryggjar javnbjóðis 

fokus á felagsskapin, trivnað, albúgving og 

fakliga menning, og sum tryggjar eina sterkari 

samanrenning millum almennu námsfrøðina 

og sernámsfrøðina.

Arbeiðið eigur at fevna um:
•	 Lógir, kunngerðir og fyriskipanir, sum hava 

heimild í verandi fólkaskúlalóg
•	 Aðrar lógir, kunngerðir og fyriskipanir, sum venda 

sær til børn í fólkaskúlaaldri
•	 Dagstovnalóg og aðrar lógir eftir loknan fólkaskúla 

fyri at skapa samanhang
•	 Samskipan við Barnalógina, sum arbeitt verður 

við í løtuni
•	 At tryggja hóskandi nýtslu av játtanini, við at 

minka kostnaðin til serligar fyriskipanir og styrkja 
almenna økið í skúlanum

•	 Serskúlalóg

Kjarnin í hesum tilmæli er at gera eina nýggja fólk
skúlalóg, sum er tíðarhóskandi og samsvarar við 
dagsins samfelag, undirstøðukervi og faklig- og 
trivnaðarkrøv. Í løtuni er skipanin grundað á eina 
lóg frá 1997, ið er broytt fleiri ferðir í smálutum, 
men uttan grundleggjandi tillagingar. Tilmælið 
leggur upp til javnbjóðis fokus á felagsskap, trivnað, 
albúgving og fakliga menning, og at styrkja saman
renningina millum almenna námsfrøði og ser

námsfrøði. Íverksetan fevnir um eina samlaða lógar- 
og kunngerðarendurskoðan av øllum heimildum 
í verandi fólkaskúlalóg, umframt øðrum lógum, 
sum raka børn í fólkaskúlaaldri. Týðandi er eisini 
at tryggja samanhang við dagstovnalóg og við 
lóggávu eftir loknan fólkaskúla, soleiðis at leiðin 
gjøgnum skipanina er samanhangandi. Neyðugt 
er at samskipa arbeiðið við uppskotinum til nýggja 
barnalóg, sum arbeitt eisini verður við í løtuni, og 
sum er ein týðandi liður, so rættindi og skyldur 
hanga saman tvørtur av økjum. Fíggjarliga eigur 
nýggja skipanin at miða ímóti hóskandi nýtslu 
av játtanini, har kostnaður til serligar fyriskipanir 
minkar samsvarandi við at almenna økið verður 
styrkt. Hetta svarar til, at verandi lógarbundnu 
ásetingar hava víst seg at binda skipanina og minka 
um fleksibilitet. Ein nýggj heildarlóg ger tað 
møguligt at lætta um bygnaðarligar forðingar, sum 
í dag krevja átøk frá lokala skúlamyndugleikanum 
fyri størri broytingar. 

Tilmælið er grunda á, at ábøtur eru ikki nóg 
mikið. Grundleggjandi nýhugsan og endurskoðan 
má til. Tað er ikki løtuverk. Tískil hevur bólkurin 
onnur meira undirskipað tilmælið, sum eru alneyðug 
at fara undir og eru skjótari at seta í verk, men skulu 
samhugsast og samskapast við nýggjari fólkaskúlalóg.

Slík skúlamenning, sum hetta tilmæli og onnur 
tilmæli í hesum áliti leggja upp til, krevur, at skipaða 
samstarvið millum fakfólk og økt fleirfaklig samstarv 
verður uppraðfest. Fyri at kunna menna samstarvið 
er neyðugt, at hugt verður eftir arbeiðstíðaravtaluni 
hjá lærarunum, sum í núverandi líki í stóran mun 
byggir á, at undirvísarin fyrireikar og undirvísir 
einsamallur. Hetta er nakað í andsøgn við skúla
menningarroyndarvirksemið, sum nettupp vísir á 
týdningin at samstarva í nútímans skúlanum.

TVEY BEIN Í LÓGINI

Tilmæli nr. 18: 
Ein samdur arbeiðsbólkur mælir til at javnseta 

bæði beinini í lógini og geva albúgving tann 

ans, ið økið hevur tørv á, og sum sæst mangla, 

tá ið tað viðvíkur felagsskapi, trivnaði og 

albúgving.

Í hesum áliti er orðið albúgving at skilja sum dannilsi.
Kjarnin í hesum tilmæli er at javnseta tað klassiska 

fakliga beinið og beinið um albúgving, felagsskap og 
trivnað í sjálvari lógini og í játtanarskipanini. Í løtuni 
er fakliga beinið ítøkiliga útgreinað og móttekur 
serstaka játtan, meðan albúgvingarparturin, sum er 
lýstur í grein 1 og 2, ikki hevur somu smálutuásetingar. 
Hetta sæst í tíma- og lærugreinabýtinum, sum er 
stýrandi í gerandisdegnum og bindur arbeiðið at 
fakum, tímatali og byrjan/enda av faki. Tilmælið 
leggur upp til at geva albúgving greiðar rammar og 
heimildir, so felagsskapur, innlivan, samavgerð og 
samábyrgd fáa greiða plássseting í skipanini. 

SKÚLABYGNAÐURIN

Skúlabygnaðurin
Føroyski fólkaskúlin hevur til samans 39 sjálvstøðugar 
skúlaeindir. Hesar eindir hava úr 3 næmingum upp 
í 714 næmingar (2024 tøl). 

Munurin á kostnaði er stórur: frá einalærara 
við fáum næmingum til stórar flokkar við 22–26 
næmingum. Talan er um ein fimmfaldaðan mun á 
kostnaðinum millum hægstu og lægstu játtan fyri 
hvønn næming. 

Tilmæli nr. 19: 
Ein samdur arbeiðsbólkur mælir til, at § 31 a 

verður umorðað og broyt til:

§ 31 a. Skúlar, ið hava færri enn 50 næmingar 

verða lagdir saman við størri skúla í nærum­

hvørvinum eftir nærri lýstari skipan, sum lands­

stýrismaðurin ásetir. Samanleggingin kann 

verða skipað fyri skúlar bæði í somu kommunu 

og fyri skúlar í tveimum ella fleiri kommunum.

Stk. 2. Skúli, sum verður lagdur niður sbrt. stk. 1. 

kann tó verða varðveittur sum undirvísingarstað 

undir leiðslu skúlans, sum hann verður lagdur 

saman við.

Mælt verður í framhaldi av hesi broyting til, at 
aðrar lógarásetingar hesum viðvíkjandi, og sum 
hava ávirkan á nevndu broyting, verða broyttar og 
tillagaðar samsvarandi. 

Mælt verður somuleiðis til, at umtalaða 
næmingatalið á 50 eigur ikki at avmarka, at skúlar 
omanfyri 50 eisini kunnu verða lagdir saman við 
øðrum skúla og koma undir nærri lýsta skipan, sum 
landsstýrismaðurin ásetir. 

6.0 Fíggjarligar 
avleiðingar

Álitið og tilmælini eru grundað á, at verandi fígging 
verður brúkt á økinum, men verður brúkt øðrvísi. 
Talan er um at gagnnýta fíggjarliga, fakliga og menn
iskjansliga tilfeingið øðrvísi og skynsamari enn nú. 

Høvuðs umleggingarnar fíggjarliga koma frá at 
leggja smáar skúlar saman við størri skúlar, sum 
so kann tryggja eina broytta játtanarskipan, sum er 
grundað á fasta játtan pr. næming. Harumframt tillaga 
lutajáttanir so sum rættiniðurskurð og miðfirraðu 
játtanina og ikki minst brúka verandi játtanir til 
sertilboð øðrvísi og meiri integrerað enn nú. 

7.0 Lógar- og 
kunngerðar- 
broytingar

Tilmæli nr. 1: 
nýggja áseting um inklusjón í fólkaskúlalógina. 

Tilmæli nr. 10: 
at tillaga og dagføra verandi kunngerðir á 
sernámsfrøðiliga økinum, so samsvar er ímillum 
tilmælini og lóggávuna.

Tilmæli nr. 13: 
at lýsa virksemi og heimildir hjá nýggja stovninum 
við lóggávu, vísandi til part 4

Tilmæli nr. 17: 
nýggj fólkaskúlalóg verður gjørd ella smíðað. 

Tilmæli nr. 18: 
at javnseta bæði beinini í lógini og geva albúgving 
tann ans, ið økið hevur tørv á. 

Tilmæli nr. 19: 
umorða og broyta § 31 a 

8.0 Tilmælini 

INKLUSJÓN

1. Ein samdur arbeiðsbólkur mælir til eina nýggja áseting um inklusjón í fólkaskúlalógina. 
2. Ein samdur arbeiðsbólkur mælir til, at landsstýrisfólkið ásetir nærri reglur og ger eina langtíðar virkisætlan, sum tryggjar, 

at inklusjón stigvíst verður ment í øllum tí føroyska skúlaverkinum. 
JÁTTANARSKIPAN

3. játta pr. næming við einum føstum kostnaði pr. næming
4. fígging til førleikamennandi skeið fyri øll starvsfólk
5. at skipanin við miðfirraðari játtan verður endurskoðað og meiri oyramerkt til ávís øki
6. grundleggjandi fíggjarlig gjøgnumgongd

SERFLOKKAR

7. ein tvørfakligan skúla við tveimum og trimum deildum kring landið 
8. at umleggja serflokkar til sernámsfrøðilig átøk og skáar
9. samansjóða almenna og sernámsfrøðiliga undirvísing
10. tillaga og dagføra kunngerðir á sernámsfrøðiliga økinum
BYGNAÐARBROYTINGAR

12. at leggja Nám, Sernám og Undirvísingarstýrið saman í ein stovn
13. at lýsa virksemi og heimildir hjá nýggja stovninum við lóggávu, vísandi til part 4
14. hækka játtanina hjá Sernámi
SERNÁMSFRØÐI

15. uppgávubýtið millum Sernám og Førleikastovurnar
16. skipaða, kravda og áhaldandi førleikamenning
FÓLKASKÚLALÓGIN

17. smíða nýggja fólkaskúlalóg
18. javnseta bæði beinini í lógini
19. umorða og broyta § 31 a
ANNAÐ

11. undirvísingarloysnir til børn, ið hava álvarsamar avbjóðingar og búgva á bústovni

Treytir fyri væleydnaðari verksetan

•	 leiðsla
•	 Starvsfólk
•	 Foreldur
•	 Næmingur
•	 Hugburður/mentan
•	 Fakligheit
•	 Felagsskapur
•	 Tryggleiki
•	 Játtan
•	 Karmar
•	 Lógarheimildir

9.0 Illustratión av kósini 

Sernámsfrøðiliga økið
í mun til fólkaskúlanýskipanina

Grundarlag  
fyri álit og tilmæli

Í hesum skjalinum  
verður arbeiðsleisturin  

hjá arbeiðsbólkinum, og  
teir tankar, ið liggja aftan  

fyri álitið og tilmælini,  
nágreinað nærri.

Innleiðing

Hetta fylgiskjal er fakliga grundarlagið undir álitin
um og vísir samstundis á eina felags kós. 

Skjalið lýsir grundgevingar, arbeiðshátt, dátu
grundarlag, lógarheimildir og savnað tilfar um 
(1) inklusjón og mennandi læringsumhvørvi, 
(2) játtanarskipan og fíggjarligar avleiðingar, (3) 
serflokkar og alternativ tilboð og (4) sernámsfrøðiliga 
skipan, markamót og ráðgeving.

Allir fýra arbeiðssetningarnir hanga saman og 
verða her lýstir sum ein samanhangandi heild, 
soleiðis at kósin er greið frá málsetningi til íverksetan. 
Arbeiðsbólkurin hevur valt at seta inn ein eyka part, 
5. part um at smíða eina nýggja fólkaskúlalóg og 
um skúlabygnaðin. Vælvitandi, at hetta beinleiðis 
ikki er ein partur av arbeiðssetninginum hjá 
arbeiðsbólkinum, hava vit valt at taka tað við her, tí 
vit hugsa, at tað er fakliga og játtanarliga skynsamt 
at gera. Tí onkursvegna tykist tað sum um, at vit 
við verandi skipan gera kompenserandi skipanir 
fyri at royna at røkka øllum børnum, ístaðin fyri at 
skúlaverkið er hugsað sum ein eind uttan skilnað 
millum almenna og serøkið, men at talan bert er um 
eitt økið, sum fevnir og røkkur øllum. Tá tað er sagt, 
so eru hesi ítøkiligu tilmælini ikki ein treyt fyri at 
íverkseta hini tilmælini í álitinum.

Vit hava í arbeiðinum miðvíst roynt at hugsa 
serøkið sum eina heild og skúlaverkið sum eina eind. 
Tí eru meginreglurnar hesar: at styrkja normaløkið 
og raðfesta fyribyrging, at menna tvørfakligt 
samstarv, at tryggja greiðari og rættvísari játtan, og 
at seta inn við serkunnleika, har tørvurin er størstur. 

Endamálið er at tryggja eina felags kós, har faklig 
atlit, fígging, lógargrundarlag og íverksetan hanga 
saman — við tí greiða endamáli at økja um luttøku, 
læring og trivnað, veita skjóta og viðkomandi hjálp 
og at minka um útihýsan.

Arbeiðsleistur 

Fyrsti fundur í arbeiðsbólkinum var mikudagin tann 3. 
desembur 2024 og seinasti fundur í arbeiðsbólkinum 
var týsdagin 4. novembur 2025. Arbeiðsbólkurin 
hevur havt 20 fundir og 8 arbeiðsdagar.

Fyri at fáa meira innlit í ymisk viðurskifti í mun 
til allar 4 partarnar hevur arbeiðsbólkurin millum 
annað lisið fakligar greinar, frágreiðingar, talgildar 
fyrilestrar, havt framløgur/tjak við skúlaleiðarar, 
gjørt mentimeterkanningar o.a., sí partarnar um 
íblástur.

1.0 Inklusjón

Arbeiðssetningurin áleggur arbeiðsbólkinum at: 
„grundgeva og orða uppskot til lógartekst um inklu­
sjón“ í mun til uppskot til broytingar í fólkaskúla
lógini. Arbeiðsbólkurin skal koma við tilmælum 
um, hvussu reglurnar kunnu verða fyrisettar í verki/
praksis.

Landsstýrismaðurin í barna- og útbúgvingar
málum, Djóni Nolsøe Joensen, ynskir, at inklusjón 
visiónin verður orðað í føroyska skúlapolitiska lóg
gávu. Talan er um nýggja áseting. Inklusjón verður 
ikki nevnd í galdandi lóggávu.

Inkluderandi skúlaumhvørvi hevur verið á altjóða 
skúlapolitiska breddanum síðani 1994 við Salamanca 
yvirlýsingini og hevur ávirkað skúlapolitiska lóggávu 
og praksis í nógvum londum, sum vit samanbera okk
um við (t.d. Norra, Finnland, Ísland og Danmark). 
Hóast nøkur fet á eina meira inkluderandi kós, m.a. 
við ratifiseringini av ST-sáttmálanum um rættindi 
hjá teimum, ið bera brek (Føroya Løgting, 2009), 
har Føroyar við hesum hava bundið seg til at arbeiða 
fyri at menna og tryggja eitt inkluderandi skúla
umhvørvi (sí serliga grein 24 í sáttmálanum), so 
er enn ikki staðfest í fólkaskúlalógini, at tað er ein 
inkluderandi skúli, vit miða ímóti. 

Hetta, at Føroyar enn ikki miðvíst hava lagt eina 
skúlapolitiska ætlan at menna ein inkluderandi skúla, 
m.a. staðfest í fólkaskúlalógini, ávirkar, um og hvussu 
skúlaskipanin og skúlar í verki arbeiða við at menna 
ein inkluderandi skúla. Hetta sæst aftur í samlaða 
skúlaverkinum, sum seinnu árini hevur merkt ein 
vaksandi tørv og trýst á at íverkseta serskipanir. Hetta 
skjótt vaksandi talið av sertilboðum og børnum, sum 
vera víst til sertilboð, benda á, at vit ikki nóg væl 
hava megnað at ment ein inkluderandi skúla. Eisini 
vísir nýggjasta frágreiðingin frá Sameindu Tjóða 
(CRPD, september 2024) nettupp á, at nevndin 
er stúrin um økta talið av næmingum, sum fáa 
undirvísing í segregeraðum undirvísingartilboðum 
í øllum kongaríkunum Danmark. Heitt verður á 

skúlamyndugleikarnar at virka fyri, at fleiri næmingar 
verða inkluderaðir í skúlaverkinum. 

Tað er staðfest bæði í altjóða og føroyskari 
gransking innan inkluderandi skúlaskap (Poulsen, 
2023), at tað at menna inklusjón má vera kjølfest í 
lokalu skúlapolitisku lóggávuni, fyri at tryggja, at tað 
ikki verður upp til einstøku skúlaleiðsluna, læraran 
ella onnur at avgera, um ein vil arbeiða fyri inklusjón. 
At menna inkluderandi skúlaskap krevur miðvísa 
ætlan og kós, og har hevur skúlalóggáva ein avgerandi 
leiklut. Hetta fyri at tryggja øllum børnum rættindi 
til dygdargóðan almennan skúla, og harvið minka 
um sannlíkindi fyri eksklusjón og marginalisering 
(sí m.a. grein 23 og 28 í Barnarættindasáttmálanum 
um týdningin at virða rættindi hjá øllum børnum til 
menning, lærdóm og útbúgving). 

Tá ið menning av inkluderandi skúlaumhvørvi 
umræður, hevur tað týdning, at sjóneykan verður 
vend at almenna skúlaumhvørvinum og ikki at ein
staka barninum. Hetta tí inkluderandi skúlar ikki 
eru eitt nýtt heiti fyri sernámsfrøði ella virksemi, 
sum er ætlað ávísum bólkum av næmingum. Hin
vegin royna teir sum mest at sleppa sær av við heiti 
so sum „næmingar við serligum tørvi,“ tí slík ein
staklingsmiðað eyðmerking flytir fokus frá skipanar
ligum forðingum til persónligar avbjóðingar. 

Inklusjónsmálið vendir heldur eygað móti forðing
um, sum kunnu vera allastaðni í skipanini: Í skúlan
um, stuðulsskipanum, samfelagnum ella lóggávuni. 
Hesar forðingar kunnu ávirka læring og luttøku 
hjá øllum næmingum – ikki bert hjá teimum, sum 
vanliga verða flokkaðir „við serligum tørvi.“ 

Við hesum í huga hevur tað ógvuliga stóran týdning, 
at inklusjónsvisjónin verður orðað í almennu skúla
politisku lóggávuna. Higartil er orðið inklusjón at 
finna í nøkrum skúlapolitiskum skjølum, sum tó 
nærum øll hava kjølfesti í sernámsfrøðini. Undantak 
eru nýggju námsætlanirnar frá 2023. M.a. í tilmælum 
til Mentamálaráðið um sernámsfrøði frá 2011 

(Fólkaskúlaráðið, 2011) og 2014 (Mentamálaráðið, 
2014), í uppritinum um Førleikastovur frá 2012 
(Mentamálaráðið, 2012), og í kunngerðum frá 2018 
og 2019 um serundirvísing, sernámsfrøðiligan tørv, 
sernámsfrøðiligan stuðul (Kunngerð um sernáms
frøði, 2018) og Førleikastovur (Kunngerð um før
leikastovur, 2019) og í tilmæli Børn við sálarligum 
og/ella sosialum avbjóðingum (Knudsen et al., 
2023). 

Endamálið við at fáa hugtakið við í føroysku fólka
skúlalógina er at tryggja øllum børnum eins at
gongd til dygdargóða skúlagongd. Tí er neyðugt 
í lógarverkinum at áseta málið at menna inklu
derandi skúlaskap. Endamálið við at orða inklu
sjónsvisjónina í lógarverkið er at geva fleiri børnum 
luttøkumøguleikar í almenna skúlanum, og harvið 
økja um sannlíkindini fyri, at allir næmingar fáa 
møguleika at vera inkluderaðir, virknir, trívast, læra 
og mennast í fólkaskúlanum.

Inklusjón er ein tilgongd, sum bæði fevnir um 
hugburð og karmar at skipa skúlan soleiðis, at møgu
leiki er fyri at arbeiða inkluderandi. Hugtakið leggur 
upp til at stuðla uppundir eina mentan, har marg
feldi og ymiskleiki verða sædd sum styrkir. Hetta 
leggur lunnar undir at skapa góðar og fjølbroyttar 
felagsskapir, har kenslan av at hoyra til verður 
raðfest. Í hesum hevur tað alstóran týdning, at hond 
verður tikin um tørvin hjá einstaka barninum í 
felagsskapinum. 

At menna ein inkluderandi skúla kann ikki gerast frá 
degi til dags. Tað krevur hinvegin eina samanhang
andi og fjølbroytta tilgongd, har allir viðkomandi 
pallar verða virknir og luttaka við nøktandi orku. 
Tað merkir ítøkiliga, at øll kring og í skúlaskipanini; 
tað er alt frá skúlapolitiska myndugleikanum, til 
skúlafyrisiting og ráðgeving, til leiðslu og starvsfólk, 
eiga sín leiklut og hava ábyrgd av at hugsa og skapa 
karmar til frama fyri at menna inklusjón. 

Eitt stig á leiðini er at tryggja formliga grundarlagið 
í lógarverkinum. Annað stigið er at tryggja, at leið
reglur og virkisætlan verða gjørdar til tess at virka fyri, 
at ásetingin í lógarverkinum verður framd í verki. 

Sum nevnt, er tað at menna ein inkluderandi skúla 
ein tilgongd, sum verður sniðgivin líðandi saman 
við skúlunum og øðrum. Tí merkir henda broyting 
í lógartekstinum ikki, at t.d. allar serskipanir, ser
tilboð ella serskúlar verða niðurløgd. At menna 
eina inkluderandi skúlaskipan snýr seg ikki bert um 
staðseting, men í nógv størri mun um at arbeiða fyri 
at økja um møguleikar hjá øllum børnum at læra, 
mennast og trívast, óansæð bakgrundstreytirnar. 

Eitt inkluderandi skúlaumhvørvi arbeiðir miðvíst 
við tveimum høvuðsendamálum: 

•	 At eyðmerkja og minka um forðingar fyri læring 
og luttøku. 

•	 At økja stuðulin til luttøku og læring í einum 
læringsumhvørvi, har allir næmingar mennast og 
læra. 

Við støði í hesi fatan av inklusjón, merkir hetta, at 
í ávísum førum skulu rímiligar tillagingar gerast, og 
í summum førum kann tað merkja, at tørvur er á 
at vera í øðrum felagsskapum ella í øðrum fyriskip
anum enn í almenna flokkinum. Tá tað er sagt, so er 
ein inkluderandi skúli altíð í menning og broyting 
fyri at kunna møta tørvinum hjá einum fjøl
broyttum næmingahópi. Lyklaorðið í hesum sam
bandi er fjølbroytt og tillagað undirvísing (undir
vísingardifferentiering, so skúlin rúmar og stuðlar 
øllum næmingum á besta hátt.

Ofta og títt samanbera vit okkara skúlaviðurskifti 
við Danmark, og er tað eisini viðkomandi í sam
bandi við inklusjónstilgongdina, sum vit við hesum 
lógaruppskotinum seta á skrá, har nøkur hoyr
ingarsvar sipa til royndirnar í Danmark. Og tað 
eru eisini kritiskar røddir í Danmark, sum vísa á, at 
inklusjónstilgongdin er miseydnað, orsakað av eini 
skeivari tilgongd á nógvum mótum (sí t.d. Holm & 
Bøttcher, 2023; Oettingen & Svenson, 2021)1. 

Vísandi til hetta eru tað fleiri granskarar m.a. 

1	 Holm, C., & Bøttcher, L. (2023). Efter inklusionen - Institutionen og den 
pædagogiske strategi. Forfatterne og U Press. 

	 Oettingen, A. v., & Svenson, L. H. (2021). Pissedårlig inklusion 
Forfatterne og Hans Reitzels forlag.

Susan Tetler, Janne Hedegaard Hansen og Claus 
Holm, sum vísa á, at málið er ikki at avlýsa 
inklusjónsvisjónina og átøkini, men at endurskoða 
fatanina og mátan, arbeitt verður við at menna 
inklusjón uppá. M.a. verður staðiliga mælt til at 
menna og økja um sernámsfrøðiliga arbeiðið í 
skúlanum í einari inkluderandi tilgongd (sí t.d. 
Tetler & Hedegaard-Sørensen, 2023)2 

Tað er tí umráðandi, at vit ikki gera somu mistøk 
sum danir, men heldur læra av teimum og leggja 
okkum eftir í okkara inkluderingstilgongd at byggja 
á okkara royndir at menna betri inkluderings
møguleikar fyri næmingar, sum passa til føroysk 
viðurskifti. 

Barna- og útbúgvingarmálaráðið hevur sett eina 3 
ára royndarverkætlan við co-teaching í verk í tveim
um royndarskúlum. Endamálið er at menna floks
undirvísingina í grunddeildini saman við verksetan 
av co-teaching háttalagnum í undirvísingarhøpi. 

2	 Tetler, S., & Hedegaard-Sørensen, L. (2023). Specialpædagogik 
i en inklusionstid : KVISU - Kvalitetsudvikling af Inkluderende 
Specialpædagogisk Undervisning (1. udgave ed.). Hans Reitzel. 

Málið er at styrkja differentieringina og hátta
løg, so (flest) allir næmingarnir taka virknan lut í 
undirvísingini og fáa fakliga, persónliga og sosiala 
úrtøku av undirvísingini. Co-teaching skal menna 
inkluderandi skúlaumhvørvið, soleiðis at flestu 
næmingar fáa atgongd og gagn av læringsfelags
skapinum í skúlanum. Hetta er í samsvari við 
visjónina um at skapa ein enn meira inkluderandi 
skúla. Royndarverkætlanin endar skúlaárið 2027/28, 
og eftirmetir Setrið hana.

Barnaverkætlanin skipaði í januar 2025 fyri eini 
barnaráðstevnu fyri næmingaráðum úr øllum fólka 
– og miðnámsskúlunum. Á ráðstevnuni vóru heili 
99 % av øllum børnum og ungum í fólkaskúlanum 
umboðað, og fyri miðnám vóru uml. 90 % umboðað. 
Hetta var fyrsti liðurin í eini tilgongd at fáa røddina 
hjá børnum og ungum til eina nýggja barnalóg. Nú 
verður arbeitt víðari við at víðka henda skaran at 
fevna um dagstovn, serøkið, børn og ung við øðrum 
uppruna enn føroyskum o.s.fr. fyri at tryggja, at vit 
fáa allar røddir við. 

Børnini og tey ungu, sum vóru á barnaráðstevnuni, 
nevna í fleiri førum viðurskifti, sum vanliga verða 

flokkað undir inklusjón, og sum tey ynskja, tann 
komandi barnalógin skal fevna um. Somuleiðis vísa 
tey á, at skúlin/lógarverkið skal skipa trygg, fevnandi 
og lærurík skúlaumhvørvi. 

Tey ungu siga millum annað: 
„Øll børn skulu kenna seg vælkomin í skúlanum.“ 
„Føroyskir og útlendskir næmingar skulu kenna seg 

sum part av tí sama felagsskapi.“ 
„Vit mugu arbeiða saman fyri at læra um hvønn 

annan.“ 
„Skúlin skal hava hjálp til tey, sum hava meira tørv.“ 
„Leikvøllir skulu vera fyri øll, eisini tey, ið sita í 

koyristóli.“ 
Hetta sama vísa nøkur av hoyringarsvarunum 

frá næmingaráðunum á. Millum annað verður í 
hoyringarsvari frá næmingaráði víst á: „Hetta tí, 
at inklusjón er sera umráðandi fyri ein skúla, soleiðis 
at allir næmingar hava rætt til at føla seg tryggan í 
skúlaumhvørvinum“. 

Føroysk gransking innan inkluderandi skúlaskap 
staðfestir, at tað eru samdir næmingar, ið vísa á ein 
inkluderandi skúla, sum ein góðan skúla (Poulsen, 
2023).

Tilmæli nr. 1: 
Ein samdur arbeiðsbólkur mælir til eina nýggja 

áseting um inklusjón í fólkaskúlalógina. 

Bólkurin mælir til at seta nýggja grein í fólka­
skúlalógina:

Aftan á § 41 verður sett:

„§ 41 a. Allir næmingar hava rætt til at vera í 

einum tryggum skúlaumhvørvi og skúlafelags­

skapi, sum fremur inklusjón, læring, menning 

og trivnað.

Stk. 2. Landsstýrisfólkið ásetir nærri reglur um 

inklusjón.

Tilmæli nr. 2: 
Ein samdur arbeiðsbólkur mælir til, at lands­

stýrisfólkið ásetir nærri reglur og ger eina lang­

tíðar virkisætlan, sum tryggjar, at inklusjón 

stigvíst verður ment í øllum tí føroyska skúla­

verkinum. 

Til stk. 2

Heimilar landsstýrisfólkinum at áseta nærri 

reglur um inklusjón. 

Reglurnar um inklusjón skulu kjølfestast í eini 
ítøkiligari langtíðar virkisætlan, sum tryggjar, at 
inklusjón stigvíst verður ment í øllum tí føroyska 
skúlaverkinum. 

Ein tílík virkisætlan skal lýsa og fevna um økir so sum:
•	 Servitan - inklusjón, sernámsfrøði og inklu

derandi skúlaskapur eiga at gerast partur av 
útbúgvingini hjá lærara- og námsfrøðilesandi, 
umframt at eftirútbúgvingar ella skeið eisini 
standa teimum í boði.

•	 Harumframt førleikamenna starvsfólk, ið ráðgeva, 
fyrisita, og leiða innan fólkaskúlaskipanina. Tað 
veri seg Setrið, Undirvísingarstýrið, Nám, Sernám 
og Barna- og útbúgvingarmálaráðið

•	 Fíggjarligar avleiðingar - greina fíggjarliga tørvin, 
tí tørvur verður allarhelst á umraðfestingum inn
an fólkaskúlajáttanina, umframt ein ávísan eyka 
kostnað

•	 Avleiðingargreina – hvørja ávirkan inklusjóns
visjónin hevur á viðkomandi lóg og kunngerðir

•	 Námsætlanir – inklusjónsvisjónin má verða inn
hugsað í støðisnámsætlanina og aðrar námsætlanir. 
Tískil mugu allar námsætlanir eftirkannast og 
møguliga tillagast samsvarandi

•	 Hagtøl - tørvur er á at greina hagtøl í okkara 
grannalodum og samla føroysk hagtøl

•	 Eftirmeting og menning

Serlig viðmerking til § 41 a:

Til stk.1
Fortreytirnar fyri inklusjón eru, at allir næmingar – 

24  síða Sernámsfrøðiliga økið í mun til fólkaskúlanýskipanina



óansæð førleikar, bakgrund ella sosialar treytir kunnu: 
1.	Vera fysiskt til staðar: Allir næmingar skulu hava 

møguleika at vera ein partur av almenna lærings
rúminum. 

2.	Luttaka virkið: Allir næmingar kunna vera virknir 
partar av læringsfelagsskapinum, har teir kenna 
seg sum ein týðandi part av felagsskapinum. 

3.	Kenna seg góðtiknan og virdar: Allir næmingar 
skulu vera góðtiknir og ynsktir av starvsfólkum og 
næmingum, við virðing fyri teirra serstøku egin
leikum og førleikum. 

4.	Læra og menna seg: Allir næmingar skulu hava 
møguleika at læra og mennast, bæði fakliga, 
sosialt og persónliga, í einum læringsfelasskapi við 
onnur. (Farrell, 2004) 

Inklusjón fevnir bæði um hugburð og karmar.

Hugburður:
Inklusjón í skúlaumhvørvinum snýr seg um at 
stremba eftir at skapa eitt rúmligt og fjølbroytt 
læringsumhvørvi, har allir næmingar hava javnbjóðis 
møguleika at taka lut í felagsskapinum. 

Hetta merkir, at øll skúlaumhvørvi miða ímóti 
at hava eina tilvitaða tilgongd til at økja um lut
tøkumøguleikar hjá øllum næmingum og at minka 
um vandan fyri útihýsan úr læringsfelagsskainum, 
skúlamentanum, og sínum javnaldrum. (Ainscow et 
al., 2006; Ainscow et al., 2003). 

Inklusjónvisjónin stuðlar undir eini holistiskari 
fatan av trivnaði, læring og menning hjá næm
inginum. Lógin leggur upp til at leggja dent á at 
fremja bæði fakliga, sosiala og persónliga trivnaðin 
hjá næminginum og at skapa eina javnvág millum 
tørvin hjá einstaka næminginum og felagsskapinum.

Hetta er at skilja so, at skúlin hevur skyldu til 
at virka til frama fyri inklusjón. Viðmerkjast skal, 
at dentur eigur at vera lagdur á at síggja møgu
leikar og minka um forðingar, sum kunnu vera 
í skúlaumhvørvinum fyri at næmingurin kann 
verða inkluderaður, samstundis sum næmingurin 
kann fáa hóskandi stuðul til at luttaka, trívast og 
læra. Ein inkluderandi tilgongd leggur dent á at 
endurskipa mentanir, reglur og mannagongdir í 
skúlaumhvørvinum. Hetta verður gjørt við atliti at 

fjølbroytni í næmingahópinum, so øll fáa javnbjóðis 
møguleikar at læra og trívast. 

Ein inkluderandi skúli er eitt stað, har fjølbroytni 
verður sætt sum ein grundleggjandi fortreyt og styrki 
fyri nútímans skúlanum. At menna ein inkluderandi 
skúla krevur eina samanhangandi og fjølbroytta 
tilgongd, har fleiri pallar verða virknir og eru 
involveraðir í tilgongdina (Poulsen, 2023). 

Karmar:
Inkluderandi skúlin strembar eftir at menna eitt 
inkluderandi skúlaumhvørvi, sum kann vera bæði 
ein heilur skúli, deild, flokkur, bólkur o.a. Sam
stundis miðar tann inkluderandi skúlin ímóti at 
skipa smidligar og fjølbroyttar inkluderandi karmar, 
sum hóska til ávísar næmingar ella næmingabólkar, 
sum kunnu hava ymiskar serligar tørvir í longri ella 
styttri tíð (vísandi t.d. til grein 45).

Ásetingin í stk. 1 merkir tó ikki, at fólkaskúlin fram
eftir ikki fer at rúma serligum fyriskipanum, sjá pkt. 
1.3. undir inklusjón. 

Arbeiðsbólkurin hevur verið í tilgongdini at orða 
sjálvan lógartekstin, viðmerkingarnar til lógina og 
gera tillagingar til lógaruppskotið, sum varð lagt fyri 
Løgtingið í mars 2025.

ÍBLÁSTUR OG INNLIT

Bornholms kommune
Arbeiðsbólkurin hevur fingið sær íblástur aðrastaðni, 
m.a. frá Bornholms Regiónskommunu. Orsøkin til 
at vit hava valt at fáa innlit frá Bornholm er, at vit 
meta, at vit í Føroyum hava nøkulunda sambæriligar 
avbjóðingar í skúlaverkinum og á serøkinum. Eins og 
hjá okkum hava tey eina avbjóðing við, at tørvurin 
á serundirvísing, sertilboðum og sernámsfrøðiligari 
ráðgeving er vaksandi. Hetta førir til hægri útreiðslur, 
sum trýsta fíggjarstøðuna og ávirka góðskuna í 
skúlunum. Tí tók Bornholms Regionskommune 
avgerð um at lata eina uttanhýsis fyritøku gera eina 
greining av inklusjón og serundirvísingini á Born
holmi. Endaliga frágreiðingin varð liðug á sumri 

2024. Endamálið við at gera greiningina er at tryggja, 
at fleiri børn kunnu luttaka í vanligum skúlum við 
dygdargóðum læringsumhvørvi.3

Tilráðingarnar í frágreiðingini eru:

1) Inklusjónsføri og førleikamenning
Týðandi trupulleiki: Flestu skúlar hava ikki nóg mikið 
av førleikum, arbeiðsháttum og stuðulsskipanum 
til at taka ímóti næmingum við serligum tørvi í 
vanligum skúlum.

Hvat kann gerast betri?
•	 Menna eina felags strategi fyri inklusjón, har øll 

skúlaskipanin arbeiðir eftir somu málum.
•	 Felags mál og arbeiðshættir millum lærarar, leiðar

ar og stuðulsfólk.
•	 Styrkja leiðsluna í skúlunum, so hon kann taka 

ein aktivan leiklut í inklusjónsarbeiðinum.
•	 Skapa eitt betri stuðulsnetverk, har lærarar lættari 

kunnu fáa ráðgeving og vegleiðing frá fakfólkum.

2) Tilboð – hvussu er serundirvísingin skipað?
Týðandi trupulleiki: Skipanin er ógreið, og tað er 
ikki altíð neyðugt at senda børn út í serundirvísing. 
Tað mangla møguleikar at gera tillagingar í almenna 
skúlanum.

Hvat kann gerast betri?
•	 Skapa fleiri stuðulsstig:

•	 Stig 1: Serundirvísing beint í flokkinum (t.d. 
við stuðli).

•	 Stig 2: Smærri serflokkar á vanligum skúlum.
•	 Stig 3: Serligir skúlar til børn við størri tørvi.

•	 Arbeiða meira við millumformum, har næmingar 
við serligum tørvi framvegis hava samband við 
vanliga skúlagongd.

•	 Gera greiðari mannagongdir fyri, nær eitt barn skal 
flytast frá vanligari undirvísing til serundirvísing.

3) Visitationsskipanin – hvussu børn fáa pláss í 
serundirvísing?

3	 Bornholm Rapport - Analyse af inklusion og specialundervisning, 
frágreiðing ??

Týðandi trupulleiki: Visitationsskipanin er ov 
stirvin, og tað tekur ov langa tíð at bjóða børnunum 
rættan stuðul. Tað er ikki altíð greitt, hvør tekur 
endaligu avgerðina.

Hvat kann gerast betri?
•	 Skapa eina skjótari skipan við fleiri visitatións

møguleikum árliga.
•	 Greiðari mannagongdir fyri, hvørji tiltøk skulu 

verða roynd, áðrenn ein næmingur verður fluttur 
til serundirvísing.

•	 Styrkja tvørfakligt samstarv, so fleiri fakfólk eru 
partur av avgerðum.

4) Játtanarskipanin – hvussu verður fíggingin býtt út?
Týðandi trupulleiki: Núverandi fíggingarskipan leggur 
ov nógv upp fyri serundirvísing heldur enn at styrkja 
inklusjón í vanligum skúlum. Hetta hevur við sær, at 
ov nógv børn verða send í serundirvísing heldur enn at 
fáa hjálp innan almenna skúlan .

Hvat kann gerast betri?
•	 Menna eina fíggingarskipan, sum gevur skúlum 

meira stuðul til at arbeiða við inklusjón.
•	 Brúka dátur fyri at tryggja rættvísan stuðul – 

skúlar í økjum við fleiri børnum við serligum 
tørvi kunnu fáa meira stuðul.

•	 Skapa eitt betri eftirlit við, hvussu peningurin 
verður brúktur fyri at tryggja, at hann fer til 
næmingar, sum hava tørv á stuðli.

Høvuðsboðskapurin í niðurstøðunum í frágreiðing
ini er, at flest børn kunnu trívast og læra í vanligari 
skúlagongd, um umstøðurnar verða lagdar betur til 
rættis. 

Tað merkir, at tørvur er á:
	9 Betri strategi og arbeiðshættum fyri inklusjón
	9 Styrkt samstarv millum skúlar og serundirvísing
	9 Skjótari og greiðari visitatiónsskipan
	9Nýggj fíggingarskipan, sum stuðlar inklusjón, 
heldur enn bert at økja talið á serflokkum

Øll tiltøkini hava tað felags endamál at styrkja van
ligar skúlar, so fleiri børn fáa eitt tillagað skúlatilboð 
uttan at fara í serundirvísing.

2.0 Játtanarskipanin

Arbeiðssetningurin áleggur arbeiðsbólkinum: „at 
gera uppskot til at stuðla undir hóskandi nýtslu av 
játtanini, við at minka kostnaðin til serligar fyri­
skipanir og styrkja almenna økið í skúlanum”. 

Arbeiðsbólkurin skal koma við tilmælum um, 
hvussu reglurnar kunnu verða fyrisettar í verki/praksis.

Fíggjarligt yvirlit
Føroyski fólkaskúlin hevur til samans 39 sjálvstøðugar 
skúlaeindir, við egnum skúlastýri, egnum skúlastjóra 
ella einalærara og egnum fysiskum kørmum. Hesar 
eindir hava úr 3 næmingum upp í 714 næmingar 
(2024 tøl). 

Tað er heilt stórur munur á kostnaðinum fyri hvønn 
næming frá minsta skúlanum til størsta skúlan, sum 
talvan vísir. Smæstu skúlarnir hava einalærara til 
tey børnini, ið eru innskrivað har. Stóru skúlarnir 
hava vanliga rættiliga fullar flokkar við 22 – 26 
næmingum í hvørjum flokki. 

Skúlaárið 2025/26 eru tað tveir frískúlar í Føroyum 
við tilsamans 165 næmingum, og skúlin á Trøðni 
við 70 næmingum, umframt aðrar smærri serligar 
fyriskipanir so sum Lopfjølin til børn við skúla
fráveru. Skúlaárið 2025/26 eru gott 7.360 næmingar 
fólkaskúlanum. 

Fólkaskúlar 2024 Ársnæmingar 
2024

Kostnaður í 
1.000 Kr. pr. 
ársnæming

Húsar - Syðradals skúli 3 267
Skálavíkar skúli 4 206
Oyndarfjarðar skúli 4 157
Haraldssunds skúli 6 141
Nólsoyar skúli 12 109
Hósvíkar skúli 16 89
Hvalvíkar skúli 21 83
Kaldbaks skúli 27 70
Velbastaðar skúli 28 91
Skúlin á Fossánesi 29 102
Viðareiðis skúli 33 89
Sands skúli 33 76
Skopunar skúli 33 65
Sumbiar skúli 33 66
Porkeris skúli 35 62
Skála skúli 62 77
Sandoyar Meginskúli 64 88
Kvívíkar skúli 68 67
Hvalbiar skúli 80 72
Eiðis skúli 81 63
Kollafjarðar skúli 127 76

Fólkaskúlar 2024 Ársnæmingar 
2024

Kostnaður í 
1.000 Kr. pr. 
ársnæming

Sørvágs skúli 152 69
Stranda skúli 157 70
Vestmanna skúli 161 67
Tvøroyrar skúli 201 57
Tofta skúli 203 60
Vágs skúli 209 63
Skúlin við Streymin 212 69
Skúlin í Eysturkommunu 242 61
Skúlin á Giljanesi 298 61
Fuglafjarðar skúli 304 62
Hoyvíkar skúli 339 56
Sankta Frans skúli 360 54
Skúlin við Løgmannabreyt 368 58
Skúlin á Argjahamri 386 55
Runavíkar Kommunuskúli 435 60
Eysturskúlin 565 55
Á Skúlatrøð 673 52
Skúlin á Fløtum 714 56
Tilsamans 6775 61

Næmingar í serflokkum 250 209

Sum sæst í talvuni, er skipanin, at smærri skúlar fáa 
munandi meira játtað pr. næming enn stórir skúlar. 
Hetta er í grundini ein serskipan, sum í síni tíð gav 
góða meining við tí avmarkaða undirstøðukervi, 
sum var í Føroyum. Tann støðan er ikki meira. 
Munurin í kostnaði er stórur: frá einalærara við fáum 
næmingum til stórar flokkar við 22–26 næmingum. 
Talan er um 5 falding av kostnaðinum millum 
hægstu og lægstu játtan fyri hvønn næming. Hetta 
er ein strukturellur ójavni í skipanini, sum ikki bara 
er fíggjarligur men eisini fakligur. Einalærarin skal 
í grundini vera eitt fakligt túsundbein, og er hetta 
eisini lutvíst galdandi fyri smærri skúlar. Lærarin í 
stóra skúlanum kann leggja seg eftir ávísum fakum 
og hugsavna seg um tey. Øvugt kann so verða sagt, 
at einalærarin ella lærarin í lítla skúlanum hevur 
munandi meiri tíð til hvønn næmingin borið saman 
við stóra skúlan. 

Játtanarskipanin
Fólkaskúlin er floksbýttur í sjey stig eftir næmingatali. 
Skúli við 115 næmingum er fult ársbýttur í grund 
og miðdeild. Tað merkir, at tá eru árgangirnir í hvør 
sínum flokki. Smærru skúlarnir hava 2 – 4 árgangir 
inni í hvørjum flokki. 

Í samlaðu játtanarskipanini eru nógvir smálutir, 
sum til samans geva sjálva heildarjáttanina, sum hvør 
skúli fær fyrst sum eina fyribils játtan pr. 1. februar 
og so endaliga játtan pr. 1. september í júst byrjaða 
skúlaárinum. Stórur partur av játtanini er grundaður 
á næmingatøl og serliga, hvussu nógvar flokkar ein 
skúli hevur. Og júst hesin parturin er viðbrekin, tí 
ein næmingur til ella frá kann geva heilan flokk meira 
ella minni og tískil stórt lop í játtan. Ein føst játtan 
pr. næming hevði verið munandi minni viðbrekin í 
so máta. 

Føst játtan pr. næming verður brúkt til serlilboð 
eftir játtanini 1:3 millum starvsfólk og næmingar. 
Skipanin er tískil kend og verður brúkt í ávísum 
parti í fólkaskúlanum. 

Skipanin við, at hugt verður nógv at flokkatali, er 
grundað á eina fyrisitingarliga avgerð. Í prinsippinum 
ber væl til at játta pr. næming og soleiðis javnseta allar 
næmingar í Føroyum við júst somu játtan og fortreytum 

í so máta. Avleiðingin av hesum hevði verið, at størru 
skúlarnir upp á seg høvdu fingið munandi hægri játtan 
enn nú, og smærru skúlarnir høvdu verið noyddir at 
samstarva við aðrar skúlar ella verið undirskipaðir 
øðrum størri skúla sum umtalað í grein 31a í lógini, 
fyri at veitt á leið sama tilboð sum nú.

Verandi játtanarskipan er soleiðis, at smærri skúlar 
fáa munandi meira játtað pr. næming enn stórir 
skúlar. Munurin í kostnaði er, sum áður lýst, stórur 
og bindandi fíggjarliga fyri samlaðu skipanina.

Tilmæli nr. 3: 
Ein samdur arbeiðsbólkur mælir til, at játtanar­

skipanin til skúlarnar verður broytt soleiðis, 

at játtan verður givin pr. næming eftir einum 

føstum kostnaði pr. næming, soleiðis at allir 

næmingar í Føroyum verða javnsettir. 

Hetta tilmæli er treytað av tilmælinum um broyttan 
skúlabygnað sí tilmæli 19, har skúlar undir 50 
næmingar verða lagdir saman við størri skúla í 
nærumhvørvinum.

FØRLEIKAMENNING
Tá ið tað viðvíkur útbúgving hjá starvsfólki í fólka
skúlanum er tað serliga Fróðskaparsetur Føroya, ið 
stendur fyri tí. Nógv tey flestu starvsfólkini í føroyska 
fólkaskúlanum eru útbúgvin á Fróðskaparsetri Føroya. 
Bæði útbúgvingin sum lærari og námsfrøðingur eru 
rættiliga breiðar útbúgvingar, sum megna at lofta 
nógvum, men tá ið tað viðvíkur serútbúgvingum at 
røkka børnum við eitt nú autismu, adhd, orðblindni 
osfr. er og hevur avbjóðingin verið, at útboðið hevur 
verið ov lítið, og ov long tíð er gingin ímillum, at 
útbúgvingarnar hava staðið starvsfólkum í boði. 

Saman við Fróðskaparsetri Føroya hava Barna- og 
útbúgvingarmálaráðið, Undirvísingarstýrið og Nám 
lagt ein leist fyri eftirútbúgvingum. Eftir ætlan 
skal hetta tryggja, at neyðugar efitrútbúgvingar 
og neyðugar førleikamenningar alla tíðina eru á 

breddanum og verða boðin starvsfólki í eini miðvísari 
og strategiskari tilgongd. Avtalan partanna millum 
fevnir um allar tær eftirútbúgvingar, ið m.a. manna 
førleikastovuna, røkja kt-uppgávur, bókavørð osfr. 
Og hon fevnir eisini um serøkið. Føroyskt sum 
annaðmál er eisini á breddanum frá 2026 at rokna. 

Sí tilmæli nr. 16: Ein samdur arbeiðsbólkur mælir 
til eina skipaða, kravda og áhaldandi førleika
menning fyri øll starvsfólk í skipaðum starvi í 
fólkaskúlanum. Skipað og áhaldandi førleikamenn
ing/víðari útbúgving til tey, sum skulu ráðgeva inn 
í skúlan og til teirra, sum arbeiða í skúlanum við 
ráðgevarauppgávum/seruppgávum so sum førleika
stova, føroyskt sum annaðmál o.a. (sí partarnar um 
inklusjón og játtanarskipan). 

Tilmæli nr. 4: 
ein samdur arbeiðsbólkur mælir til at avsettir 

verða 5 arbeiðsdagar um árið til hesa førleika­

menning.

Fróðskaparsetur Føroya saman við Námi og UVS 
skal skipa hesa tilgongd, sum er grundað á:
•	 Námsfrøðilig og sernámsfrøðilig viðurskifti, sum eru 

viðkomandi og neyðug at lyfta hjá øllum starvsfólk
um at tryggja inkluderandi skúlaumhvørvi o.a. 

•	 Ítøkilig førleikamenning fyri fleiri ávís strategiskt 
útvald fakøki, sum starvsfólk eftir tilmæli frá skúla
leiðsluni skulu tekna seg til. Talan er um øki so sum 
sernámsfrøði, kt, føroyskt sum annaðmál og fleiri. 

•	 Hvørt starvsfólk í skipaðum starvi skal brúka 5 
arbeiðsdagar um árið til hesa umtalaðu kravdu og 
skipaðu førleikamenning

•	 Harumframt verður mælt til, at útboðið av ECTS-
gevandi skeiðum, sum Fróðskaparsetur Føroya 
bjóðar út eftir serligari avtalu við UVS, støðugt 
verður ment og víðkað.

Fíggingin verður løgd til rættis við at taka tríggjar 
av fimm ráðleggingardøgunum hjá skúlunum og 
finna fígging til tveir dagar afturat, umframt fígging 
til sjálv skeiðini í sambandi við umleggingar í skúla
bygnaðinum.

AVBJÓÐINGAR OG MØGULEIKAR 
FYRI UMRAÐFESTING
Sum nevnt, er stórur partur av bygnaðinum í 
føroyska fólkaskúlanum lógarbundin og tískil ikki 
lættur at broyta. Landsstýrisfólk ella fyrisitingin fær 
einki gjørt við, at tað eru 39 sjálvstøðugar skúlaeindir 
í Føroyum, sum hava síni rættindi staðfest í lóg 
og kunngerð. Men hóast tað, so eru møguleikar 
fyrisitingarliga, og júst hvussu játtanin verður latin, 
er innanfyri ávís mørk ein fyrisitingarlig avgerð. 

Stóri munurin í játtan pr. næming millum stórar 
og smáar skúlar, har játtan verður flutt frá størru 
skúlunum til smærru skúlarnar, kann fyrisitingarliga 
verða javnað munandi meira, enn gjørt verður nú. 
Hetta hevði givið størru skúlunum munandi betri 
umstøður, og hevði eggjað smærru skúlunum at 
funnið alternatlv so sum samstørv út um egnan 
matrikkul. Ein játtan grundað á næmingatal bara 
hevði heilt javnstillað allar skúlar í so máta.

Týðandi avbjóðingar í verandi skipan eru:
•	 Ójavni í játtan pr. næming millum stórar og 

smáar skúlar.
•	 Serøkið tekur ein alsamt størri part av fíggingini.
•	 Eingin mótrokning er í játtanini hjá teimum 

skúlum, sum lata næming til sertilboð – hetta er 
kendur leistur í eitt nú Danmark, har tað fellur 
eitt gjald fyri at visiterað næming til sertilboð

•	 Føroyskt sum annaðmál er ótrygt fakliga og 
fíggjarliga.

•	 Fólkaskúlalógin bindur skipanina og forðar fyri 
fleksibiliteti.

Møguligar umraðfestingar kunnu skipast í trý stig:
1.	Skjótar tillagingar: Játtan pr. næming, tvílærara

skipan, miðfirrað játtan, umskipan í førleikstovum 
o.a.

2.	Miðallangar tillagingar: Samskipan av leiðslum, 
flyta árgangir fyrr í móttøkuskúla, savna 10. flokk.

3.	Stórar tillagingar: Broytingar í skúlabygnaðinum, 
økisskipan, nýggjan kommunalan bygnað.

Økini nevnd í pkt. 1 krevja ikki lógar- ella kunn
gerðarbroytingar

Økini nevnd í pkt. 2 krevja lutvíst lógarbroyting og 
eru tískil drúgvari at fremja, men muna afturfyri 
meira.

Økini nevnd í pkt 3 krevja lógar- og kunngerðar 
broyingar í fleiri lógum og kunngerðum, og eru tí 
enn drúgvari og meiri umfatandi at fremja, men 
muna afturfyri mest. 

Tilmæli nr. 5: 
Ein samdur arbeiðsbólkur mælir til, at skipanin 

við miðfirraðari játtan verður endurskoðað 

og í størri mun oyramerkt til ávís øki. Mælt 

verður í hesum sambandi til at avseta fígging 

frá miðfirraðu játtanini til endurskoðan og 

uppraðfesting umframt at víðka førleikastovur 

við øðrum fakbólkum og uppraðfesta á verandi 

økjum sí eisini tilmæli 15.

Tilmæli nr. 6: 
Ein samdur arbeiðsbólkur mælir til, at ein 

grundleggjandi fíggjarlig gjøgnumgongd 

verður framd á fleiri økjum í fólkaskúlanum við 

tí endamáli at finna fígging til umleggingar, 

nevndar í hesum áliti. Gjøgnumgongdin skal 

m.a. umfata:

•	 Broytta játtanarskipan – sí tilmæli nr. 3

•	 Miðfirraðu tímajáttanina – sí tilmæli nr. 5

•	 Játtanina til námsfrøðiligar stuðlar

•	 Rættiniðurskurð fyri skrivlig avrik

•	 Skúlabygnaðin - sí eisini tilmæli nr. 19

•	 Skipanina við førleikastovum

•	 Annað

SERØKIÐ
Tað hevur fylt nakað í politiska kjakinum og millum 
fakfólk, at alt fleiri næmingar verða visiteraðir til 
sertilboð. Skúlaárið 2018/19 vóru 8 sertilboð við 
tilsamans 126 næmingum. Hetta svaraði til, at á 
leið 2 % av næmingunum vóru í serflokki. Skúlaárið 
2025/26 eru 12 sertilboð við til samans 275 næm
ingum. Hetta svarar til á leið 4% av næmingunum. 

Og verða skúlin á Trøðni (70), serlig fyriskipað til
boð í sambandi við skúlaaftran (uml. 20) tikin við, 
eru omanfyri 5% av næmingunum í serligum fyri
skipanum. 

Talvan vísir gongdina frá skúlaárinum 2018/19, tá 
ið tað vóru 134 næmingar innskrivaðir í sertilboð, 
til skúlaárið 2025/26, nú tað eru 275 næmingar inn
skrivaðir í sertilboð. Vøksturin hetta 7 ára skeiðið er 
105%. Vøksturin seinastu árini hevur tó verið held
ur minni enn undanfarin ár, men tað skal tó sigast, 
at fleiri av sertilboðunum eru full, og fáa tískil ikki 
tikið fleiri næmingar inn. Tað hevur avmarkandi 
upptøku við sær. 

Fíggjarliga er økið eisini vaksið og fyllir alt meira í 
samlaða roknskapinum fyri fólkaskúlan.

Talvan vísir fíggjarligu gongdina grundað á 
roknskap fyri árini 2019 – 2024 og framskrivingar 
fyri 2025. Tølini eru reinsað fyri lønarvøkstur í tíðar
skeiðinum. Tað er samanhangur ímillum økt næm
ingatal og útreiðsluvøkstur í tíðarskeiðinum, men tó 
er útreiðsluvøksturin heldur størri ella 126% borið 
saman við 105% øking í næmingatalinum í tíðar
skeiðinum. Hetta kemst av, at tað í alt fleiri førum 

ikki røkkur við grund normeringini á 1:3 millum 
starvsfólk og næmingar í sertilboðunum. 

Sí tilmæli nr. 8: Ein samdur arbeiðsbólkur mælir til 
at umleggja flestu serflokkarnar til sernámsfrøðilig 
átøk/Skáar, sum eru broytilig átøk og verða skipað 
við tættari sambandi við vanliga floksfelagsskapin.

FØROYSKT SUM ANNAÐMÁL
Ein alt størri bólkur, ið krevur serligt atlit, eru 
børnini undir skipanini føroyskt sum annaðmál. 
Hetta økið er minst líka nógv vaksið sum serøkið 
seinastu árini, og játtanin megnar ikki at fylgja við 
tørvinum, eins og økið fakliga er trýst, tí tað eru ov 
fá serútbúgvin fakfólk at taka sær av undirvísingini. 
Útreiðslan til føroyskt sum annaðmál er skúlaárið 
2025/26 omanfyri 7. mió. kr. umframt tað, sum 
skúlarnir sjálvir raðfesta innanfyri eitt nú miðfirraðu 
játtanina. Mett verður ikki, at økið er nóg væl 
loftað, tí umframt sjálvu málsligu avbjóðingarnar 
er eisini ofta talan um stórar mentanarligar munir. 
Alt í alt hava skúlarnir ikki nóg nógv skikkað fólk 
til uppgávuna og ov avmarkaðar umstøður. Danskt 
er eisini ein avbjóðing og avmarking fyri víðari 
skúlagongd serliga á miðnámi. 

Mælt verður til, at øll starvsfólk í fólkaskúlanum 
fáa grundleggjandi førleikamenning í sambandi 
við broyttu etnisku samansetingina í føroyska 
samfelagnum sum part av førleikamenningini fyri 
øll starvsfólk í fólkaskúlanum – sí tilmæli nr. 17

ÍBLÁSTUR OG INNLIT

Miðfirraða játtanin  
– skriv frá skúlaleiðslum 
Skrivlig afturboðan frá skúlaleiðslunum um 
miðfirraðu játtanina

Í afturboðanini frá skúlunum sæst, at nøkur átøk 
ganga aftur.
•	 Flestu skúlar brúka miðfirraðar tímar til lesi - og 

rokniátøk.
•	 Tvílæraraskipan og skáar til næmingar, ið hava 

brúk fyri at koma frá stóru flokkunum.
•	 Stuðul til ávísar næmingar og vikartímar.

Lesing og rokning:
Lesi- og rokniátøk eru løgd inn til 100% av næming
unum, hetta skal stimbra undir lesihugin/roknihugin 
hjá næminginum og menna fakligu førleikarnar.

Harafturat eru lesiskeið og rokniskeið til næm
ingar, ið hava tørv á einum eyka lyfti. Hetta er meiri 
beinrakið til ávísar næmingar.

Tvílæraraskipan: 
Nakrir skúlar brúka part av játtanini í innskúlingini 
til tvílæraraskipan. Tað gevur møguleika at røkka 
fleiri næmingum í vanligu tímunum, men kann 
eisini brúkast sum bólkaundirvísing. 

Skáar:
Er minni skúlatilboð í heimaskúlanum, ið tekur 
næmingar inn, ið ikki megna at vera í flokkinum 
fulla tíð. Í skáanum verður arbeitt fakligt og sosialt. 
Her starvast lærarar og námsfrøðingar. Virksemið og 
innihaldið í aktivitetunum minnir ofta um tað í ser
tilboðunum.

Handaverk og list:
Tímar verða settir av til at minka holdini, so tey ikki 
verða størri enn 12 næmingar pr. hold.

Stuðul:
Í summum førum verður játtanin beinleiðis brúkt 
sum stuðul til einstakan næming ella flokk. Hjálpin 
verður tá løgd til ávíst barn ella hjálp í einum 
skúlaflokki.

Vikartímar:
Partar av tímunum verða brúktir sum vikartímar fyri 
sjúkan lærara ella námsfrøðing.

Góð hugskot:
Næmingametingarskjal, ið hevur til endamáls at 
fáa eyga á og eyðmerkja tørvin í ymiskum flokkum 
og hjá einstøku næmingunum, hetta ger, at hjálpin 
kann setast rætt inn og minka um tíðina til hjálp.

Hvør fær nyttu av hesum tímunum?
Í aftursvarunum er greitt, at tað er alt frá 13,5% av 
næmingunum á onkrum skúla og upp til 100% á 
øðrum skúlum. Tað vil siga, at hesir tímarnir verða 
brúktir rættiliga breitt. Frá felags lesiátøkum fyri øll 
til einstaklingin, ið hevur tørv á serligum og stuðli.

Demografi

Yvirlitstøl: Mett næmingatal fyri hvørt øki 
Øki Skúlar (tal) Næmingatal 2025 Mett næmingatal 2030 Menning 

Norðoyggjar  5  uml. 609  uml. 598 ⬇ Lítil minking 
Eysturoy  9  uml. 1.659  uml. 1.670 ⬆ Lítil vøkstur 
Norðurstreymoy  5  uml. 255  uml. 245 ⬇ Lítil minking 
Vágar  2  uml. 460  uml. 470 ⬆ Lítil vøkstur 
Sandoy  4  uml. 153  uml. 145 ⬇ Lítil minking 
Suðuroy  5  uml. 654  uml. 640 ⬇ Lítil minking 
Suðurstreymoy  11  uml. 3.010  uml. 3.090 ⬆ Javnur vøkstur 

Tilsamans fyri alt landið: 
•	 Næmingatal 2025: uml. 6.800 
•	 Mett tal 2030: uml. 6.858 
•	 Nettobroyting: +58 næmingar (≈ +0,85 %) 

3.0 Serflokkar

Arbeiðssetningurin áleggur arbeiðsbólkinum at: 
„orða uppskot um alternativ til verandi serflokkar, 
heilt ella lutvíst í serflokki ella aðrar skipanir. Somu­
leiðis orða langtíðarætlan fyri verandi serflokkar.“

Arbeiðsbólkurin skal koma við tilmælum um, 
hvussu reglurnar kunnu verða fyrisettar í verki/
praksis.

SERFLOKKATILBOÐ  
Í FÓLKASKÚLANUM:  
VERULEIKI, AVBJÓÐINGAR  
OG NÝGGJAR LEIÐIR
Frá staðfesting til handling: langtíðarætlan fyri ser­
flokkar og alternativar loysnir í fólkaskúlanum

Arbeiðsbólkurin hevur arbeitt við málsetninginum 
um at veita eitt fakliga grundað, fleksibult og haldført 
tilboð til allar næmingar, har læring, trivnaður og 
virkin luttøka í felagsskapinum eru í miðdeplinum 
– og har loysnir verða lagdar til rættis í samsvari við 
tørv og ikki bert skipan.

Verandi skipan við serflokkatilboðum í fólka
skúlanum hevur gjørt tað møguligt at veita ávísum 
næmingabólkum undirvísing í smærri og tillagaðum 
tilboðum, sum eru fakliga og námsfrøðiliga grundað. 
Endamálið hevur verið og er at bøta um trivnað, 
læring og førleikamenning hjá næmingum, ið av 
ymsum orsøkum ikki fáa nøktandi undirvísing í 
vanliga flokkinum. Sjóneyka hevur í minni mun verið 
á, hvussu undirvísing í vanliga skúlanum/flokkinum 
kann vera við til at økja um luttøkumøguleikar hjá 
øllum næmingum.

Tá tilmælið um 7 landsfevnandi serflokkar varð 
orðað í 2014, var vónin, at hetta kundi nøkta ein 
part av tørvinum og veita ein betri samanhang í 
tilboðunum. Síðani tá hava royndirnar víst, at trýstið 
og tørvurin er alsamt vaksandi. Í dag eru 12 ser
flokkar og 1 serskúli, og talið av næmingum í hesum 
tilboðum er meira enn tvífaldað síðani 2018.

Sertilboðið 4.-10. (nú Guli skúli) byrjaði sum 
ein royndarskipan undir Sernámi. Í 2016 valdi 

Mentamálaráðið at góðkenna tilboðið, sum fyrsta 
varandi sertilboð í fólkaskúlanum, undir leiðslu av 
eini fólkaskúlaleiðslu (Skúlin á Fløtum).

Í 2019 bleiv kunngerð nr. 24 frá 19. mars 2019 
um at skipa serligan skúla ella undirvísingartilboð 
sett í gildi. 

Síðani eru fleiri serflokkar settir á stovn. Teir eru 
staðsettir í hesum skúlum: á Skúlatrøð, Vestmanna 
skúla, Sørvágs/Giljanes skúla, Tvøroyrar skúla, Vágs 
skúla, Skúlanum á Fløtum (Guliskúli), Eystur
skúlanum (Lonirnar í Hoydølum), Hoyvíkar skúla, 
Runavíkar kommunuskúla, Skúlanum við Streymin, 
Skúlanum á Argjahamri.

Harumframt eru Lopfjølin í Havn og ein 
royndarverkætlan í Runavík (sum royndar - og 
menningarvirksemi fíggjar).

Sostatt eru vit nú í einari støðu, har neyðugt er at:
•	 Eftirmeta, hvat serflokkatilboðini í verki ávikavist 

røkka og ikki,
•	 Orða alternativ til verandi skipan – bæði sum 

heildarloysnir og sum fleksiblar ella lutvísar 
loysnir,

•	 Og leggja eina langtíðarætlan, sum tryggjar 
fakligar og fíggjarligar karmar um serflokkar, so 
hesir ikki bert gerast serskipanir, men ein partur av 
einari heildarskipan fyri inkluderandi skúlaskap.

Hugleiðingar: 
Spurningurin er ikki bara um, hvussu nógvir 
serflokkar skulu vera, men um, hvussu serflokkar skulu 
virka, til hvønn tørv, í hvørjum bygnaði, og hvussu teir 
samvirka við dagliga gerandisdagin í skúlunum.

Tað er eisini ein týðandi spurningur, um tørvurin 
kann verða loystur við øðrum arbeiðsháttum og 
stuðulsskipanum, so sum:
•	 partvísari undirvísing í vanligum flokki við 

styrktari ráðgeving,
•	 staðbundnum tvørfakligum toymum,
•	 skiftandi námsfrøðiligum tilboðum (t.d. verk

ætlanarbundin undirvísing, avmarkaðar umskip
anir),

•	 ella tíðaravmarkaðum og endurskoðaðum ser
loysnum, heldur enn fastmonteraðum serflokka
tilboðum.

Tørvurin á serflokkatilboðum í fólkaskúlanum hevur 
verið vaksandi, men hetta merkir ikki, at einans fleiri 
serflokkar eru loysnin. Tað er ein vaksandi fatan – 
bæði í Føroyum og grannalondunum – at loysnirnar 
ofta mugu vera fleksiblar, nýmótans og miðsavnaðar 
um at arbeiða við læringsumhvørvinum. Tað 
merkir, at vit mugu flyta okkum burtur frá 
fastlæstum skipanum til tvørfakligar og staðbundnar 
skipanir, sum kunnu styrkja um møguleikarnar 
at veita dygdargóð skúlatilboð í einum breiðum 
læringsfelagsskapi.

LANGTÍÐARÆTLAN
Arbeiðsbólkurin ímyndar sær eina langtíðarætlan 
fyri alt serøkið, har verður miðað ímóti at hava ein 
serskúla og at skipa ein viðgerðarskúla við tveimum 
ella trimum deildum kring landið, Harumframt skulu 
serflokkar, sum vit kenna teir í dag, við tíðini verða 
skipaðir sum dynamisk/fleksibul átøk – har man í 
størri mun skiftir millum skáar og sernámsfrøðilig 
átøk inni í vanliga flokkinum og uttanfyri alt eftir 
tørvinum hjá einstøku næmingunum.

Ein av høvuðsorsøkunum til tilmælið, at serflokkar, 
sum vit kenna teir í dag, við tíðini verða skipaðir sum 
broytilig sernámsfrøðilig átøk, sum verða veitt inni 
í tí vanliga flokkinum, skúlanum ella uttanfyri alt 
eftir tørvinum er, at fáa ta sernámsfrøðligu vitanina 
og stuðulin so tætt at gerandisdegnum í vanliga 
skúlanum og flokkinum sum møguligt. Endamálið 
er at styrkja sernámsfrøðiliga økið og stuðulin í 
skúlanum og flokkinum, har sum børnini ganga. 
T.v.s. at tilmælið er at umleggja verandi skipan við 
serflokkum og at styrkja samstarvið millum almenna 
og sernámsfrøðiliga økið. Endamálið er at fáa 
serkunnleikan inn í dagliga arbeiðið í fólkaskúlanum, 
eisini soleiðis at starvsfólk fáa ítøkiligan stuðul, 
ráðgeving og sparring at skipa so fyri, at møguligt er 
at veita øllum børnum dygdargóða undirvísing.

Við hesi umskipan er ikki ætlanin at taka ser
flokkar av, men umleggja teir og brúka játtanina 

meira sum fleksibla játtan til sernámsfrøðiliga økið 
í skúlanum. Játtanin til serflokkar, sum vit kenna 
hana í dag, er ikki skynsom, tá ið hugsað verður um 
skúlan sum eina eind. Harumframt hava serflokkar, 
so sum skipanin er nú, lyndi til at blíva sjálvstøðug 
átøk, við ofta lítlum sambandi við gamla flokkin hjá 
næminginum, sum verandi játtanarskipan stuðlar 
uppundir. Bæði skipanarliga, játtanarliga og náms
frøðiliga er skipanin við serflokkum ikki burðardygg 
í verandi líki, og tí hetta tilmæli um at gera broytingar. 

Tó ásannast má eisini, at henda broyting tekur 
tíð, og má fara fram so líðandi yvir nøkur ár, og má 
fyrireikast bæði við kunngerðarbroytingum, skipan
um í skúlanum, førleikamenning o.a. 

Við at umleggja serflokkarnar til fleksibul ser
námsfrøðilig átøk - skáar - er ætlanin at menna 
nýggjar, fleksiblar og nútímans tilgongdir, sum taka 
hædd fyri ymsu serligu tørvunum og fjølbroytni 
millum næmingarnar og læringsfelagsskapin. Henda 
tilgongd krevur bæði dygdargóða námsfrøðiliga 
vitan og sernámsfrøðiliga vitan, sum mugu koma í 
spæl samstundis. 

Sernámsfrøðiligu átøkini -og skáarnir - eiga at 
verða fataðir sum ein partur av skúlanum – tó at tað 
er nakað serligt, sum verður veitt summum børnum 
og starvsfólkum, har undirvísingin krevur nakað 
serligt. Tað sernámsfrøðiliga átakið kann fara fram 
í eini serligari eind, sum er knýtt at flokkinum og 
stuðlar barninum í sínum vanliga læringsumhvørvi, 
ella tað fer fram í vanliga flokkinum. 

Sum nevnt, so mælir arbeiðsbólkurin til, at um
skipanin frá serflokkaskipanini til nýggju skipaninina 
við sernámfrøðiligum átøkum/skáum hendir líðandi, 
eisini soleiðis at næmingar, ið nú ganga í serflokki ikki 
vera ávirkaðir neiliga av broytingini. Mælt verður tó 
frá at stovnseta fleiri serflokkar. Í staðin verður mælt 
til, at tilgongdin at skipa sernámsfrøðilig átøk eftir 
nýggja leistinum fer í gongd beinanvegin. 

Mælt verður til, at Undirvísingarstýrið ger ein 
leist til broytingartilgongdina beinanvegin, har 
pengar frá verandi serflokkum verða fluttir yvir í 
nýggju skipanina. Hetta m.a. tí, at broytingin vænt
andi kemur broytingin at hava ein eyka kostnað 
at seta í verk, meðan vit hava báðar skipaninar. Í 
umleggingartíðarskeiðnum verður tó ikki møguligt 
at víðka um serflokkar við nýggjum næmingum 

ella stovnseta nýggjar serflokkar. Heldur verða 
sernámsfrøðilig átøk/Skáar settir í verk, og tað hevur 
alt annað líka ein eyka kostnað við sær. Sum sagt, 
so verður mælt til, at broytingin hendir líðandi, 
og nýggj fígging til sernámsfrøðilig átøk og skáar 
verður veitt í fyrstu atløgu veitt teimum skúlum, har 
tørvurin er størstur. 

Serflokkar
Serflokkar eru lýstir í kunngerð4 frá 2019.

Skipanin við serflokki byrjaði sum ein royndar
skipan frá 2009 og fram til 2015. Hesin serflokkur 
varð tá skipaður undir Sernámi í tøttum samstarvi 
við Tórshavnar kommunu og Mentamálaráðið. 
Hetta tíaðrskeiðið varð serflokkurin uttan fyri van
ligu skúlaskipanina. Allir serflokkar eru í dag skipaðir 
undir einum lokalum skúla.

Málbólkurin eru næmingar í fólkaskúlanum, sum 

4	 Kunngerð nr. 24 frá 19. mars 2019 um at skipa serligan skúla ella 
undirvísingartilboð

ikki fáa nøktandi skúlatilboð í vanligu skipanini í 
fólkaskúlanum.

Fyri at næmingur kann ganga í einum serflokki 
krevst ein ávísing og ein visitiatión. Fyri at ein næm
ingur kann verða ávístur til ein serflokk skal grund
gevast fyri at barnið ikki trívist, lærir og mennist 
innan fyri karmarnar í einum vanligum flokki. 

Í verandi serflokkum er næmingurin skrásettur at 
ganga í serflokkinum. Tað merkir ikki, at hann ikki 
kann verða partur av einum vanligum flokki

Miðað verður ímóti, at næmingarnir taka 9. floks 
prógv ella 9. flokk við støðumetingarskjali.

Í einum inkluderandi skúla skulu allir næmingar 
hava møguleika at mennast, læra og trívast – eisini 
teir, ið hava samansettar sálarligar og sosialar 
avbjóðingar. Hóast endamálið altíð er, at børn og 
ung skulu kunna luttaka í einum felags, almennum 
skúlatilboði, so krevur tað í summum førum eina 
umvegis loysn. 

Talan er um eitt tvørfakligt tilboð, sum sameinar 
undirvísing, sálarfrøðiliga viðgerð og sosialt og 
námsfrøðiligt stuðlandi arbeiði í einum skipaðum 
umhvørvi. Hetta verður gjørt fyri at stuðla næmingum, 
sum – orsakað av kompliseraðum og samansettum 
lívsumstøðum – hava tørv á einum serligum tryggum 
og stabilum menningar- og læringsrúmi.

Ein viðgerðarskúli er tískil ikki eitt úrslit av, at 
fólkaskúlin gevst við at royna – hann er eitt stig á 
leiðini, har málið er at loyva næminginum at liva og 
læra við virðing og vernd, 

Arbeiðsbólkurin mælir til at seta á stovn ein við
gerðarskúla5, sum kann veita eitt stigvíst, skipað 
námsfrøðiliga og sálarfrøðiliga fakligt tilboð til 
teir næmingar, sum fyri eina tíð ikki klára dagin í 
vanligum skúlaumhvørvi  – hóast stuðul og tillaging. 

Viðgerðarskúlin skal síggjast sum partur av eini 
inkluderandi visjón fyri fólkaskúlan – ikki sum 
undantak, men sum ein neyðugur liður í eini skipan, 
har øll børn hava virði og møguleika fyri læring og 
trivnaði. 

Viðgerðarskúli

Tilmæli nr. 7: Ein samdur arbeiðsbólkur mælir 

at skipa ein viðgerðarskúla við tveimum og 

trimum  deildum kring landið. 

Um viðgerðarskúlar
Við viðgerðarskúla meinast eitt skúlatilboð, sum er 
tvørfakligt, t.v.s. at starvsfólk kunnu hava ymiskt 
fakligt bakstøði og arbeiða námfrøðiliga og frálæru
liga fjøltáttað fyri at møta tørvinum hjá børnum og 
ungum í samansettum avbjóðingum. Viðgerðar
skúlin er eitt meira sergreinað tilboð við atgongd til 
fleirfakliga servitan, eitt nú serlærarar og sernáms
frøðingar,  sálarfrøðingar, sosialráðgevarar, ergo- og 
fysioterapeutar. Talan er um eitt meira spesialiserað 

5	 Endaliga heitið á slíkum tilboði skal finnast. Talan er um ein 
tvørfakligan skúla, har ein samansettur starvsfólka hópur starvast fyri 
at kunnu veita eitt fjølbroytt tilboð til næmingar í sera samansettum 
avbjóðingum.

tilboð enn eitt nú sertilboð, ofta tí næmingarnir 
hava meira samansettar avbjóðingar enn nógvir av 
teimum, ið finnast í einum serflokki. 

Flest allir slíkir skúlar – kendir í donskum høpi sum 
dagbehandlingsskoler, veita eina tríbeinta tænastu, ið 
tekur støði í undirvísing, sosialnámsfrøði og viðgerð. 
Tvørfakligheitin hevur ein týðandi leiklut í mun til 
at tryggja regluliga samskipan millum undirvísing, 
viðgerð og sosial átøk. Hetta so næmingarnir uppliva 
átøkini samanhangandi. 

Í øðrum londum t.d. Danmark venda viðgerðar
skúlar sær aloftast til næmingar við serliga saman
settum sálarligum og sosialum avbjóðingum. Undir
víst verður í smærri hølum, har næmingar ofta sita 
2-6 saman við møguleika fyri at trekkja seg til eitt 
meira avskermað pláss. Arbeitt verður við at tryggja 
javnvág millum smá og trygg rúm og samstundis við 
møguleika fyri at venja seg við størri felagsskapir. 
Gerandisdagurin hjá næmingunum er ymiskur, alt 
eftir aldri. Atlit verða tikin at fakliga støðinum hjá 
hvørjum einstøkum næmingi. Ein viðgerðarskúli 
virkar undir  donsku fólkaskúlalógini – bæði í mun 
til tímatal, málsetningar, royndir og kanningar. 
Strembað verður eftir, at næmingarnir náa frá
faringarroynd fólkaskúlans í øllum fakum. Faklig, 
sosial og persónlig mál verða sett í felag. Næmingar 
og skúlar stremba eftir at orða málini so greið og 
konkret, at bæði kommuna, foreldur og næmingur 
sjálvur kunnu fylgja gongdini og menningini. Málini 
verða umrødd við næmingarnar, alt eftir aldri og 
búning.

Eitt tætt og konstruktivt foreldrasamstarv er 
ein lyklaleiklutur í samstarvinum og tryggjar betri 
trivnað og effekt. Menningin verður regluliga 
eftirmett, og nýggj viðgerðarmál verða sett innan 
bæði persónligu, sosialu og fakligu økini. Arbeitt 
verður miðvíst í tvørfakligum samstarvi fyri at 
tryggja best møguligu úrslit. Yvirskipaðu endamálini 
eru at styrkja trivnaðin, menningina, lærdómin og 
førleikarnar hjá næmingunum at taka lut í sosialum 
felagsskapum. 

Undirvísingin í slíkum viðgerðarstovnum fevnir 
um, alt eftir hvat næmingarnir megna, øll fak í einari 
minni, serliga væl skipaðari rammu, merktum av 
forsøgni og sernámsfrøðiligum frálæruhátti. Hetta 

skapar reglusemi og tryggleika. Í gerandisdegnum 
verða atlit tikin at tørvinum hjá einstaklinginum, 
gjøgnum tøtt vaksinsambond og miðvísa ætlan fyri 
menning. 

Viðgerðin verður savnað so tætt upp á gerandis
dagin hjá næmingunum sum gjørligt í tvørfakligum 
samstarvi millum námsfrøðingar, lærarar, sernáms
frøðiligar ráðgevar, sálarfrøðingar, umframt familju- 
og miljøterapeutar. Fakfólkini samstarva um at 
tryggja næmingunum best møguligu undirvísing 
og viðgerð. Viðgerð fevnir bæði um námsfrøðilig og 
sálarfrøðilig átøk. Aðalmálið er, at starvsfólk, ið eru 
saman við næmingunum til dagligt, fremja viðgerðina. 
Viðgerðin er ymisháttað og ein integreraður partur 
av undirvísingini, í steðginum umframt í samrøðum. 
Talan kann vera um viðgerð í skúlarammuni, 
stuðlandi psykoedukativar samrøður, miljøviðgerð – 
t.e. viðgerð í næmingsins natúrliga umhvørvi, sosiala 
venjing, venja mentaliseringsførleikar, uppbyggja 
meistran, bólkaviðgerð og familjuviðgerð. 

Tað hevur týdning, at starvsfólkini regluliga verða 
førleikament og fáa sparring og supervisión. Foreldur 
fáa eisini bjóðað bólkasamrøður, regluliga ráðgeving 
og stuðul, amboð til heimið, eins og avtalur verða 
gjørdar um næmingin. Slíkar uppgávur hevur 
kontaktpersónurin ábyrgd av. Sálarfrøðingar leggja 
viðgerðarætlanir fyri einstøku næmingarnar. 

Harumframt bjóða fleiri viðgerðarskúlar, ið hava 
eldri næmingar, eitt málrættað fokus á frítíðarítriv, 
frítíðarstørv, starvslæru og prosjektundirvísing fyri 
næmingar, ið metast at hava tørv á og gagn av tí.

Einstøku kommunurnar meta um, hvørt ein 
næmingur skal ávísast til ávikavist kommunalan 
serflokk, serskúla ella viðgerðarskúla. Her er talan 
aloftast um eitt samstarv millum PPR og Sosialu 
deild. Foreldur kunnu ikki sjálvi skriva barn sítt inn 
í ein viðgerðarskúla. 

Skipanin av tilboðunum er ymisk, alt eftir málbólki. 
Yvirskipað eru fleiri starvsfólk í einum viðgerðarskúla 

Yvirskipaðir munir

Viðgerðarskúli Viðgerðarstovnur

Bústaður Næmingurin býr heima hjá familjum Næmingurin býr á stovninum
Lógargrundarlag Servicelógin § 52, stk. 3 (dagviðgerð) og 

fólkaskúlalógin § 20, stk. 2 (serundirvísing)
Servicelógin § 66 og 52, stk. 3, nr. 7 
(heimansetan á bústovni)

Endamál At bjóða intensiva undirvísing og viðgerð, so 
næmingurin kann vera í ella koma aftur til 
heimið og við tíðini klára seg í minni víðfevndum 
skúlatilboði

At bjóða døgnumsorgan, viðgerð og skúlagongd 
til næmingar, sum ikki kunnu búgva heima 
vegna álvarsamar umsorganar-, tilknýtis- ella 
atferðarligar avbjóðingar

Tíðarbil Dagsgrundað átøk – næmingurin møtir dagliga 
og fer heim eftir skúlatíð

Døgngrundað átøk – næmingurin býr á stovni.

Samband við 
familjuna

Familjan er aktivt við í viðgerðini og ein sentralur 
samstarvspartur

Foreldur verða tikin við, men næmingurin býr 
ikki heima. Fokus er á at stuðla familjuni útifrá og 
tryggja stabilitet í umsorganaryvirtøkuni

Umhvørvi Skúlaumhvørvi við viðgerðarligum fokus Bú- og læringsumhvørvi við námsfrøðiligum, 
viðgerðarligum og ofta terapeutiskum strukturi alt 
døgnið

Málbólkur Næmingar við sálarligum, sosialum og 
atferðarligum avbjóðingum – men hvar foreldur 
framvegis kunnu røkja umsorganaruppgávuna

Næmingar, ið hava verið fyri álvarsomum 
umsorganarsviki, við tilknýtisórógvi ella tørvi á 
støðugum stuðli og viðgerð frá vaksnum

Játtan Verður játtað sum fyribyrgjandi fyriskipan undir 
heiminum

Verður játtað sum umsorganaryvirtøka

fyri hvønn næming enn í fólkaskúlanum og flestu 
serflokkum – hetta tí fleiri av næmingunum metast 
at hava so serligan tørv, at teimum tørva meir enn 
eina 1:3 normering fyri at trívast. 

Munurin millum ein viðgerðarskúla og ein viðgerð
arstovn
Munurin kann vera lítil, sæð útifrá, tí bæði tilboð sam
eina undirvísing, námsfrøðilig átøk og viðgerð, men 
tey taka støði í ymsum lógum, málbólki, endamáli 
og rammum. Ein viðgerðarstovnur er eitt døgntilboð, 
har næmingurin býr og fær umsorgan, viðgerð og 
undirvísing gjøgnum áhaldandi námsfrøðiligan stuðul. 
Átøkini stremba eftir at tryggja ein stabilan, tryggan 
og skipaðan gerandisdag fyri barnið fyri at bøta um 
manglandi umsorgan frá foreldrum og menna stuðlandi 
relatiónir. Arbeitt verður terapeutiskt við kensluligu 
og sosialu avbjóðingunum hjá næmingunum. Og við 
tíðini er aðalmálið at stuðla næminginum í at flyta aftur 
til familjuna ella í minni víðfevndan bústovn.

Vit í arbeiðsbólkinum mæla til at skipa ein viðgerð
arskúla, sum røkkur um alt landið. Viðgerðarskúlin  
er ætlaður teimum næmingum, sum hava serliga 
samansettar avbjóðingar, og tí verða mettir at fáa 
bestu skúlagongd í einum – í hvussu so er fyribils 

í einum segregeraðum tilboði, har møguleiki um
framt undirvísing eisini er at hava atgongd til aðra 
fakligheit eins og nevnt fyrr í partinum um viðgerð
arskúla. 

Vit ímynda okkum, at viðgerðarskúlin hevur 
tvær til tríggjar deildir runt um í landinum. Fyri 
at íverkseta hetta tilmæli krevst, at umraðfestingar 
verðar gjørdar so, at antin gerst starvsfólkahópurin 
í tvørfakliga skúlanum meira fjølbroyttur, ella at 
starvsfólkini verða førleikament og fáa  tætt tilknýti 
til eitt nú deildina fyrr Sernám (sí part 2 um játtan).

ALTERNATIV TIL VERANDI SKIPAN 
VIÐ SERFLOKKUM

Tilmæli nr. 8: 
Ein samdur arbeiðsbólkur mælir til eina lang­

tíðarætlan, har serflokkarnir verða umlagdir 

til sernámsfrøðilig átøk og skáar. Við skáum 

meinast broytilig átøk, sum verða veitt sambært 

tørvinum hjá einstaka næminginum – antin 

inni í vanliga flokkinum, lutvíst inni og úti ella 

heilt uttanfyri flokkin í almenna skúlanum í eitt 

tíðarskeið.

Nýggj námsfrøðilig eind – vegurin til ein rúmligan 
og inkluderandi fólkaskúla

Uppskot til at menna eina føroyska heildarskipan 
fyri sernámsfrøðilig átøk í fólkaskúlanum.
Uppskotið snýr seg um at menna eina føroyska, 
samlaða skipan fyri inkluderandi sernámsfrøðilig 
átøk í fólkaskúlanum: skáar, sernámsfrøðilig átøk og 
førleikastovur.

Endamálið við hesum uppskotinum er at menna 
eina nýggja, samlaða føroyska skipan fyri náms
frøðilig átøk til næmingar við ymiskum tørvum 
í fólkaskúlanum. Við at skipa eina felags eind, 
nevnda Skáin, har almenn- og sernámsfrøði verða 
samantvinnað, verður stig tikið móti einum enn 
meira rúmligum, inkluderandi og fakliga burðar
dyggum fólkaskúla.

Skipanin við serflokkum verður yvir tíð broytt til at 
vera sernámsfrøðilig átøk og skáar. Skipanin byggir á 
altjóða royndir, m.a. frá Finnlandi, har stuðul verður 
veittur í trimum stigum innan felagsskapin heldur 
enn í serflokki, við denti á fleksibilitet, felagsskap og 
fakligan vøkstur.

Arbeiðsbólkurin tekur støði í núverandi leisti 
við 24 førleikastovum, og tí mæla vit til, at tað við 
tíðini verða 24 skáar staðsettir runt um í landinum 
samstundis við at serflokkar verða umlagdir. Um 
so er, at royndirnar vísa nakað annað, so eiga vit at 
tillaga skipanina til tað.

Skái
Ein skái er eitt ítøkiligt serliga skipað námsfrøðiligt 
tilboð, har almenn og sernámsfrøði verða saman
tvinnað í verki, og har førleikastovur fáa ein nýggjan, 
miðvísan leiklut sum lyklapersónar í dagliga arbeið
inum við næmingum, starvsfólkum og leiðslu.

Endamálið við skáunum er at:
•	 veita skjóta og dygdargóða hjálp innan almennu 

skipan skúlans,
•	 umganga fløktar og til tíðir stirvnar og tíðarkrevj

andi skipanir
•	 Sernámsfrøðiliga vitanin, ráðgeving, vegleiðing og 

sparring verður veitt inni í skúlanum og beinleiðis 

í praksis – eisini sum útinnandi 
•	 at átøkini verða skipað í skúlanum – uttan 

visitatión,
•	 og samstundis tryggja, at skúlar hava frælsi og 

ábyrgd at hjálpa sínum næmingum – har teir eru.
•	 tryggja næmingum rættin at vera partur av sínum 

flokki og felagsskapi, og at skúlin fær ábyrgd og 
frælsi til at loysa uppgávuna lokalt.

•	 og at ábyrgdin fyri tiltøkunum liggur hjá skúlanum 
sjálvum, heldur enn at verða send víðari til aðrir 
stovnar.

Førleikastovan  
– frá ráðgeving til kjarnuvirksemi
Førleikastovan fær í nýggju skipanini ein mentan
arligan og fakligan lyklaleiklut:
•	 Hon verður partur av sjálvari skipanini og ikki 

bert eitt ráðgevandi fora.
•	 Starvsfólkini vera í beinleiðis samstarvi við lærarar 

og námsfrøðingar sum vegleiðarar, ráðgevarar, 
undirvísarar og sparringspartar.

•	 Játtanin má styrkjast, so starvsfólk hava tíð og 
orku at fremja kjarnuuppgávurnar á fakligum 
grundarlagi.

•	 Samstarvið við Sernám eigur at styrkjast og 
formaliserast, við møguleika fyri at knýta fakliga 
servitan beinleiðis at førleikastovum og sernáms
frøðiligum átøkum í og uttan fyri flokkin og 
skáarnar

Við at umskipa serflokkar til sernámsfrøðilig átøk 
og skáar sum eina víðkan av førleikastovunum verð
ur tikið stig móti einum enn meira rúmligum og 
fakliga burðardyggum fólkaskúla. Skáin er ein ser
námsfrøðilig átaksskipan innan skúlan, sum skal 
veita skúlanum møguleika at skipa dygdargóða 
undirvísing og læringsfelagsskapir fyri allar næm
ingar. Skipanin byggir á samspæl millum almenn- og 
sernámsfrøði, gevur skúlanum ábyrgd og frælsi og 
tryggjar, at hjálpin verður veitt, har tørvurin er – í 
nærumhvørvinum.

Fyri at hetta skal eydnast, krevst broytt lóggáva, 
faklig menning og felags kós.

Tilmæli nr. 9: 
Ein samdur arbeiðsbólkur mælir til at styrkja 

samanhangin og samansjóðingina millum 

almenna og sernámsfrøðiliga undirvísing og 

átøk

Endamál
At menna eina skipan í fólkaskúlanum, har ser
námsfrøðilig vitan og háttaløg eru ein virkin og 
sjónligur partur av dagligu undirvísingini og virk
seminum annars í skúlanum. Endamálið er at 
styrkja samanhangin millum almennu námsfrøðina 
og frálæruna og sernámsfrøðilig átøk, vitan og 
stuðul, soleiðis at skúlin fær ment eitt inkluderandi 
læringsumhvørvi til allar næmingar. 

Grundgeving:
Gransking (Hedegaard-Sørensen, 2025) vísir, at 
royndir við sonevndum millumskipanum hava givið 
blandað úrslit. Í fleiri førum hava slíkar skipanir 
økt um stigmatisering og segregering tí næmingar 
verða fluttir úr felagsskapinum í annað skúlatilboð 
fyri at fáa sernámsfrøðiliga undirvísing og stuðul. 
Hetta bendir á, at loysnin ikki liggur í at skipa fyri 
nýggjum serflokkum ella millumformum, men í at 
menna samanhang millum sernámsfrøðiliga vitan 
og arbeiðshættir við almennu undirvísingina og 
almenna skúlan yvirhøvur.

Kanningar vísa samstundis, at øktur samanhangur 
og samstarv millum almenna og sernámsfrøðiliga 
fakligheit gevur jalig úrslit – serliga tá arbeiðið 
er væl skipað og hevur leiðsluligan stuðul. Tá 
sernámsfrøði og almenn námsfrøði virka saman 
um felags læringsfelagsskapin, verður undirvísingin 
meira inkluderandi, og víðkar harvið um luttøku- og 
læringsmøguleikar fyri allar næmingar.

Fyrimyndarlig dømi, m.a. úr Finnlandi, vísa, at 
stuðul kann skipast innan sama skúlaumhvørvi í 
trimum stigum:

•	 Alment stig: sernámsfrøðilig amboð og arbeiðs
hættir verða nýtt sum partur av vanligu undir
vísingini.

•	 Styrkt stig: næmingar fáa tímabundnan ella skip

aðan stuðul í flokkinum ella í smærri bólkum í 
samstarvi millum lærarar og sernámsfrøðingar.

•	 Serstøði stig: serútbúgvin starvsfólk arbeiða tætt 
saman við flokstoyminum um næmingar við ser
ligum tørvi.

Hetta slag av fakligum samstarvi – heldur enn 
skipanir, sum skilja næmingar frá felagsskapinum 
– tryggjar felagsskap, javnbjóðis møguleikar til 
undirvísisng og fakliga framgongd fyri øll børn.

Mælt verður til:
1.	At sernámsfrøðilig vitan verður flættað inn í og 

verður galdandi í almennu undirvísingini á øllum 
stigum í fólkaskúlanum.

2.	At floks-, serlærarar og starvsfólk við sernám
frøðiligari vitan arbeiða í toymum, har sernáms
frøðiligur førleiki er virkin partur av undirvísingini 
framum at vera stuðul uttan fyri flokkin.

3.	At skúlaleiðslur fáa ábyrgd av at leggja til rættis 
eitt felags fakligt grundarlag, har almenn- og ser
námsfrøðilig fakligheit eru javnbjóðis.

4.	At játtanarskipanin verður endurskoðað, soleiðis 
at stuðul og sernámsfrøðilig undirvísing og átøk 
kunnu veitast inni í flokkinum alt tað ber til, men 
eisini av og á átak uttan fyri vanliga flokkin. 

Sí annars eisini tilmæli um førleikastovur í parti 4 
um sernámsfrøði.

LÓGARHEIMILDIR

Tilmæli nr. 10: 
Ein samdur arbeiðsbólkur mælir til at tillaga og 

dagføra verandi kunngerðir á sernámsfrøðiliga 

økinum, so samsvar er ímillum tilmælini og 

lóggávuna.

Tørvur er á at dagføra og tillaga hesar kunngerðir:
•	 nr. 95 frá 2. juli 2019 førleikastovur
•	 nr. 24 frá 19. mars 2019 at skipa serligan skúla 

ella undirvísingartilboð,
•	 nr.127, 12. september 2018 serundirvísing, ser

námsfrøðilig átøk og sernámsfrøðiligur stuðul

ANNAÐ TILMÆLI

Undirvísingartilboð til børn á bústovnum

Tilmæli nr. 11: 
Ein samdur arbeiðsbólkur mælir til, at Barna- 

og útbúgvingarmálaráðið og Almenna- og 

mentamálaráðið menna og seta í verk alterna­

tivar undirvísingarloysnir til børn, ið hava álvar­

samar avbjóðingar og búgva á bústovni.

Arbeiðsbólkurin hevur fingið innlit í, at í ávísum 
førum eru børn, ið hava so álvarsamar sálarligar og 
sosialar avbjóðingar, at krav um dagliga uppmøting 
í skúla kann upplivast sum ein ótolandi byrða. Í 
summum førum kann hetta metast at vera ein óbein
leiðis ágangur móti barninum.

Sambært galdandi lóg hava øll børn rætt til undir
vísing. Men hesin rættur eigur at verða útintur við 
atliti at støðuni og tørvinum hjá tí einstaka barnin
um. Tað er tí alneyðugt at endurskoða verandi skipan 
og tryggja, at einstøk børn, ið búgva á bústovnum, 

og sum eru knýtt at Skúlanum á Trøðni, fáa eitt 
undirvísingartilboð, sum er hóskandi og gagnligt.

Í teimum førum, har mett verður, at tað ikki 
er ráðiligt ella gagnligt hjá barninum at møta til 
undirvísing í skúla, eigur tað at vera lógartryggjað, at 
undirvísingin kann skipast á bústovninum.

Tí verður mælt til, at Barna- og útbúgvingarmála
ráðið saman við Almanna- og mentamála-ráðnum 
fáa heimild til at:
•	 Menna og seta í verk alternativar undirvísingar

loysnir til børn, ið hava so álvarsamar avbjóðingar 
og búgva á bústovni

•	 Gera bindandi samstarvsavtalu millum skúla
myndugleikar og bústovnar

•	 Tryggja, at lógargrundarlagið heimilar undirvísing 
uttan fyri skúlabygningar, tá tað er til gagns fyri 
barnið

Hetta tilmælið hevur til endamáls at tryggja, at 
øll børn – eisini tey mest sárbæru – fáa sín undir
vísingarrætt tryggjaðan á ein virðiligan og viðkom
andi hátt.

Íblástur og innlit

NORÐURLOND
Tað er rættiliga ymiskt, hvussu tey ymisku norður
londini skipa serundirvísing, sernámsfrøðiligan 
stuðul og serskilt skúlatilboð. Tískil kann tað vera 
torført at samanbera londini (Keles et al., 2024). 
Eisini kann tað vera misvísandi at meta um „inklu
sjón“ í mun til, hvussu nógvir næmingar ganga í 
serflokki og/ella serskúla. Hetta tí tað veldst um, 
hvussu serskiltu tilboðini verða skipað, og hvussu 
sernámsfrøðiligi stuðulin og góðskan eru (Keles et 
al., 2024). Ein samanberandi kanning av útbúgving 
av sernámsfrøðingum/serlærarum í Norra, Dan
mark, Svøríki og Finnlandi vísir, at summi lond t.d. 
Svøríki leggja størri dent á at menna førleikar hjá 
sernámsfrøðingum at ráðgeva lærarum at arbeiða 
við inklusjón, meðan t.d. í Norra er størri fokus á 
at arbeiða við ávísum lærings- og atferðartørvum 
(Cameron et al., 2024). Tó aloftast, og tað er eisini 
tað, vit uppliva í Føroyum, er, at serskiltu tilboðini 
vera ment/menna seg í ein ekskluderandi rætning, 
og at sernámsfrøðiligur stuðul/serundirvísing verður 
veittur út frá eini kompensatoriskari tilgongd/deficit 

tilgongd og ikki eini inkluderandi tilgongd (Poulsen, 
2023). 

Við hesum fyrivarni lýsir talvan niðanfyri saman
berandi tøl.

NEST -FLOKKAR

Bakstøði
Karmar og fortreytir hjá lærarum og námsfrøðingum, 
sum starvast í fólkaskúlunum í dag, eru javnt og 
samt broyttir hesi seinastu árini. Og talið á børnum 
og ungum, sum hava tað trupult og ikki læra og 
trívast, er støðugt økt (Bölte et al., 2021). Tí er tað 
av týdningi, bæði í vanligu undirvísingini og við 
sernámsfrøðiligum átøkum og stuðli at skipa og 
tillaga undirvísingina, soleiðis at næmingar mennast, 
læra og trívast. M.a. hesi viðurskifti vóru orsøkin 
til, at mann í Danmark vildi royna at sameina 
almennu– og sernámsfrøðiligu námsfrøðina í undir
vísingarhøpi.

Tal av næmingum í serundirvísing ella serskiltum skúlatilboðum 
í Norðurlondum skúlaárið 2023/2024 ella 2024/2025

Land Tal av næmingum, sum fáa 
serundirvísing/sernámsfrøðiligan stuðul í 
vanliga almennum skúlum

Tal av næmingum sum 
ganga í serskiltum 
skúlatilboðum

Kelda

Danmark 6,9 % Elevnotat
Ísland 5,93% 2,7% European Agency for Special 

Needs and Inclusive Education
Norra 8% 0,8 % Utdanningsnytt
Svøríki 10,5 % 

1,4% í tillagaðum grundskúla
1,3% í serligum undirvísingarbólkum

0,9 % Skolverket

Finnland 3,2 % Statistikcentralen
Grønland 7,6 % Uddannelsesstyrelsen i Grønland
Føroyar miðfirrað tímajáttan 4,8% (Serflokkar og serskúli) uvs.fo

Harumframt vildi mann menna skúlarnar á eina 
meira inkluderandi kós, og hóast Nest-flokkar ikki 
eru loysnin upp á allar námsfrøðiligu og sernáms
frøðiligu avbjóðingarnar í fólkaskúlanum, so vísa 
royndirnar úr USA, í Danmark og aðrastaðni í 
Evropa, at didaktiska og námsfrøðiliga grundarlagið 
fyri Nest í størri mun gagnar næmingunum (Cohen 
& Hough, 2013; Rosa, 2016; Bölte et al., 2021). 
Eftirmetingar vísa, at bæði tey við og uttan autismu 
læra og trívast væl (Wolfberg et al., 2012)[1].

Endamál
Nest-hugtakið tekur støðið í einum tryggum og 
umsorganarfullum reiðri, har børn og ung við og 
uttan autismu ganga í sama flokki og kunnu læra og 
mennast. Upprunaliga stavar hugtakið úr New York, 
og námsfrøðiliga og didaktiska grundarlagið tekur 
støðið í inkluderandi sernámsfrøði og einum tvør
fakligum undirvísingarumhvørvi til tess at tryggja 
næmingunum læringsfelagsskapir, har teir kunnu 
mennast fakliga, sosialt og persónliga (Rosa, 2016; 
Cohen & Hough, 2013). Hugsjónin er, at van
lig undirvísing kann sameinast við serundirvísing í 
einum felags læringsumhvørvi, sum gagnar øllum 
pørtum. Útgangsstøðið verður í Nest-hugsanar
háttinum tikið úr einari ressursuvendari modell 
og tilgongd til undirvísing, heldur enn tí meira 
patologiserandi, sum hevur dominerað tankagongd
ina í nógv ár. Hugtakið tekur soleiðis støðið úr einari 
sosialari modell, har samfelagið skal tillaga seg tørvin 
hjá individinum, heldur enn umvent. Í praksis 
merkir tað, at Nest arbeiðir við at tillaga lærings
umhvørvið, heldur enn at royna at broyta næmingin 
(Bölte et al., 2021).

Málbólkur
Málbólkurin í Nest-flokkum er settur saman av 
næmingum við autismu við miðal ella omanfyri 
miðal kognitivum førleikum, umframt javnaldrandi 
næmingum uttan diagnosu, sum kunnu hava gagn av 
einum væl skipaðum og sosialt stuðlandi umhvørvi 
(Cohen & Hough, 2013; Rosa, 2016). Felagsskap
urin í flokkinum verður soleiðis samansettur av 
næmingum við autismu og o.u tríggjar ferðir so 
nógvum javnaldrum uttan autismu. Upptøka er 
javnan til 6. flokk. Børnini við autismu verða vald 

út frá, at tey við stuðli væntast at kunna fylgja náms
ætlanum og røkka fólkaskúlapróvnum til ásetta tíð. 
Børnini ganga í Nest-flokkunum allan fólkaskúlan. 
Autisman verður ikki sædd sum ein defekt ella feilur, 
sum skal rættast, men sum ein natúrligur partur av 
menniskjansligari variatión. Tað er alternativir mátar 
at hugsa, sansa og læra uppá. Næmingar við autismu 
eru kompetentir og hava tørv á tillagaðum rammum 
fyri at trívast (Bölte et al., 2021; Cohen & Hough, 
2013).

Arbeiðsháttur
Nest byggir á fýra kjarnuøki:
•	 Inklusión: Næmingarnir ganga í sama flokki 

og fylgjast í lærdómi og sosiala virkseminum. 
Í Nest-flokkum verður undirvíst sambært ser
námsfrøðiligum háttaløgum við serligum atliti at 
tørvinum hjá børnum við autismu (Wolfberg et 
al., 2012). Hóast endamálið við Nest-flokkunum 
serliga er at nøkta tørvin hjá teimum við autismu, 
verður væntað, at øll børnini hava gagn av 
áðurnevndu meginreglum.

•	 Tvílæraraskipan: Lærarar og serlærarar samstarva 
á jøvnum føti um undirvísingina. Eisini er Nest 
bygt á co-teaching meginreglurnar við felags 
fyrireiking, týðiligum býti, fleksiblum undir
vísingarhættum og einum felags fokus á bólkin 
(Kuhlthau et al., 2014; Rosa, 2016).

•	 Sosialt læringsumhvørvi: Fokus verður lagt á 
sosiala menning, at stuðla undir samspæli og 
samskifti við javnaldrar, umframt at menna sjálv
reguleringsførleikarnar (Cohen & Hough, 2013).

•	 Væl skipaðan struktur: Ein gerandisdagur merktur 
av forsøgn og samanhangi. Við visualisering, tíðar
linjum, reglum og rutinum til at stuðla undir trygg
leika og sjálvbjargni. Harumframt verður hædd 
tikin fyri arbeiðsskjótleika, umhugsanartíð, at geva 
stutt og greið boð (Cohen & Hough, 2013).

Harafturat er Nest bygt á eitt tætt og regluligt 
foreldrasamstarv, umframt at starvsfólk og leiðsla 
hava økta atgongd til sparring og ráðgeving frá PPR 
(Bölte et al., 2021).

Eftirmeting
Nest-flokkarnir eru eisini nýliga eftirmettir, bæði 

í Danmark, øðrum evropeiskum londum og USA 
(Bölte et al., 2021; Rosa, 2016). Útslitini vísa 
yvirskipað:
•	 Nest hepnast við at tryggja inkluderandi lærings

felagsskapir. Yvirskipað trívast nógv av børnunum 
og ynskja at taka lut í felagsskapunum. Flokkarnir 
hava eina sunna mentan í mun til felagsskapin og 
virðing fyri fjølbroytni. Næmingar við autismu 
vísa tekin um betri trivnað, færri atferðarligar 
avbjóðingar, umframt styrktar sosialar førleikar. 
Næmingar uttan autismu vísa økt tolsemi, umframt 
góðar empatiskar- og samspælsførleikar. Eisini eru 
foreldur yvirskipað nøgd við skúlagongdina, børn 
teirra fáa í Nest-flokkum (Wolfberg et al., 2012; 
Rosa, 2016).

•	 Starvsfólkini eru nøgd við at starvast í Nest-flokkum 
og síggja námsfrøðiliga arbeiðið meiningsfult í 
mun til at tryggja børnunum lærdóm og sosialan 
trivnað. Lærarar og serlærarar uppliva samstarvið 
gagnligt í mun til fakligu avrikini og persónliga 
førleikamenning. Háttaløgini og ramman loyva 
starvsfólkunum at fokusera upp á undirvísingina 
(Kuhlthau et al., 2014; Cohen & Hough, 2013).

•	 PPR hevur ein lyklaleiklut í at menna inkluderandi 
námsfrøði og er komið tættari at praksis – bæði í 
mun til børnini og starvsfólk, ið eru um tey í ger
andisdegnum. Hetta skapar betri grundarlag fyri 
handlimøguleikum (Bölte et al., 2021).

•	 Kritikkurin snýr seg um, at tilboðið er snikkað 
saman til tey, ið eru best fyri. Altso hóskar Nest 
ikki til øll við autismu. Næmingarnir kunnu gerast 
isoleraðir í sínum egna felagsskapi og hava torført 
við at koma í tann breiða felagsskapin. Eisini 
hava summir næmingar ilt við at koma víðari í 
onnur tilboð, tí tey hava vant seg við ein sera væl 
skipaðan gerandisdag. Samstundis er talan um 
eitt orkukrevjandi og kostnaðarmikið tilboð, og 
har man hevur roynt at seta í verk light-versjónir, 
hevur man ikki hepnast væl. Sama er galdandi, 
har man ikki hevur útbúgvað og upplært fólk nóg 
væl (Bölte et al., 2021; Rosa, 2016).

Arbeiðsbólkurin hevur viðgjørd skipanina við 
NEST-flokkum í Danmark. Vit hava fingið íblástur 
til kjak, men vit halda ikki, at NEST skipanin 
er viðkomandi sum alternativ til serflokkar. At 
samantvinna lærarar í almenna partinum við 

serlærarum og øðrum starvsfólkum við fakligari 
vitan stuðla heldur undir okkara tilmæli um 
Skáarnar – tann umvenda inklusjónin hevur stuðlað 
undir okkara mál í størri mun at fáa sernámsføðiligu 
vitanina í spæl inni í skúlanum.

Keldurnar, ið eru nýttar í hesum teksti eru at finna í 
keldulistanum (9.0).

Guliskúli
Guliskúli er eitt sertilboð, ið hoyrir til Skúlan á 
Fløtum

Í Gulaskúla ganga næmingar frá 4. flokki til teir 
verða lidnir við fólkaskúlaprógvið. Hetta er oftast í 
10. flokki. Tilboðið hevði heitið 4+10 tilboð.

Í dag er Guliskúli úti á Argjum í gamla Argja skúla.

Virðisgrundarlag:
Guliskúli byggir á grundtættirnar tol, tíð og tryggleika

Visjón
Trivnaður og læring

Missión
At menna eina betri søgu hjá næminginum
•	 Tol at skapa góðar relatiónir
•	 Tíð at menna førleikar – eisini í felagsskapinum
•	 Tryggleiki at skapa trivnað

Virði
Øll mennast í røttum umstøðum
•	 Tætt samstarv um og við næmingin
•	 Rúm fyri ymiskleika

Endamál
•	 At menna persónligar førleikar og skipa sítt egna 

lív
•	 At taka fólkaskúlaprógv

Tilboðið byrjaði við 3 næmingum og einum lærara. 
Í dag eru 66 næmingar og 24 starvsfólk.

Allir næmingar verða visiteraðir til Gulaskúla 
ígjøgnum Sernám.

Næmingar, ið koma inn í Gulaskúla, eru næmingar, 
ið ikki megnaðu skúladagin í vanliga skúlanum. 

Trivnaðurin er vánaligur og støðan hjá barninum 
er ring. Tá gongur tað út yvir lærimøguleikarnar, 
og ofta er fráveran stór í vanliga skúlanum. Flestu 
næmingarnir hava ella fáa eina diagnosu. Serliga 
er tað ADHD/ADD, Autisma ella ein blanding 
av báðum. Diagnosa er ikki ein treyt fyri at ganga 
í Gulaskúla. Man væntar, at næmingar, ið ganga í 
skúlanum, megna at taka eitt 9. floks prógv.

Skúladagurin
Skúladagurin hjá næmingunum er frá kl. 8.00 til 13.00.

Hvør stova hevur gjørt skema til sínar næmingar.
Dagurin er býttur sundur í vanliga undirvísing og 

valfak. Vanlig undirvísing er planløgd 1. – 4. tíma og 
valfakini 5. og 6. tíma.

Dagurin hjá starvsfólkunum er undirvísing frá kl. 
8.00 – 13.00

Mánadagar eru toymisfundir frá kl. 13.00 – 15.00
Týsdagar er starvsfólkafundur kl. 13.15 -15.00
Mikudagar eru samstarvsfundir frá kl. 13.00. Her 

er tað Almannaverk, Barnaverndartænastan, Barna 
og ungdómspsykiatri, foreldrafundir.

Hósdagar er undirvísing fyri starvsfólkum, skeið 
og skúlamenning. Frá kl. 13.15 – 15.00.

Fríggjadagar taka vit samanum vikuna í 
toymunum og hava samstarvsfundir.

Endamál:
Endamálið er at skapa góðar relatiónir og tryggleika, 
og at menna eina betri søgu um næmingin, so at 
næmingurin fer at megna at taka fólkaskúlaprógv.

Hvussu arbeitt verður:
Við grundarlagi í næmingasamrøðum, verður ein læru- 
og menningarætlan gjørd fyri einstaka næmingin.

Fakliga støðið verður lagt eftir tí, ið næmingurin 
megnar, so út frá tí byggja vit upp á fakligu førleikarnar. 

Sosialu førleikarnar arbeiða vit eisini við, tí 
næmingurin skal eisini mennast sum menniskja, so 
at næmingurin fer so væl sum gjørligt at megna sítt 
lív, eftir at skúlin er liðugur.

Læru- og menningarætlanin verður javnan eftir
mett og tillagað.

Vit hava tætt samstarv við foreldrini. Tveir árligir 
foreldrafundir eru til hvønn næmingin. Umframt 
tað, taka vit fundir við foreldrini eftir tørvi.

Málið er, at skúlin sleppir ikki næminginum, 
fyrr enn ein onnur hond tekur yvir. Tað merkir, at 
skúlin motiverar næmingin at taka fólkaskúlaprógv, 
og síðani hjálpa tey næminginum víðari í lívinum. 
Tað kann vera at fara til Nám X, Glasir, út í 
arbeiðslívið og fáa Almannaverkið at taka yvir, tá 
ið skúlin sleppir.

Ynski:
Guliskúli hevur ynski um at verða gjørdur til ein 
viðgerðarskúla. 

Orsøkin til hetta er, at Guliskúli hevur nógvar 
næmingar, ið hava tørv á meiri enn undirvísing og 
sosialum arbeiði, ið lærarar og námsfrøðingar kunnu 
veita. Tey vístu somuleiðis á, at tørvur er á øðrum 
fakbólkum, so sum sosialráðgevum, sálarfrøðingum 
og møguligum ergoterapeutum. 

Somleiðis var víst á, at myndugleikarnir eiga at 
umhugsa at skipa Gulaskúla eftir sama leisti sum 
heildagsskúlin á Skúlanum á Trøðni.

Webinar, Varde kommune
Leinkja til Webinar 
https://vimeo.com/1073109865/2b32660d1d 

Dialogur og samstarv um skúlamenning (útvikling), 
ið stuðlar upp undir einum sterkum almennum skúla

Varde kommuna hevur sett eina 3 ára royndar
verkætlan í verk. Endamálið er at menna betri 
luttøkumøguleikar í almanna skúlanum. Málið 
er, at flest allir næmingarnir taka virknan lut í 
undirvísingini, og soleiðis fáa atgongd og gagn 
av læringsfelagsskapinum í skúlanum. Hetta er í 
samsvari við visiónina um at skapa ein enn betri 
skúla. Royndarverkætlanin byrjaði í 2023 og er til 
2026.

Varde kommuna er 5 størsta kommuna í Danmark. 
Við umleið 50.000 íbúgvum og 5000 næmingum. 
Tað eru 13 skúlar á 19 matriklum, skúlarnir hava 
frá 70 næmingar upp til 850 næmingar í teimum 
ymisku skúlunum og ein serskúla. Man væntar 
minkandi næmingatal fram ímóti 2030 .

Kim Nilsen er skolechef í Varde kommunu. Hann 
greiðir frá, at Varde kommuna hevur lagt eina barna- 
og ungdómspolitiska ætlan, um at menna ein skúla, 

har luttøkumøguleikar eru fyri flest allar næmingar 
og minka um serskipanirnar.

Politiska visiónin er ein tilgongd, sum bæði fevnir 
um hugburð og karmar at skipa skúla soleiðis, at 
møguleiki er fyri at arbeiða fram ímóti luttøku
møguleikum fyri øll, og har ymisleiki verður sæddur 
sum styrki. Hetta kann verða við til at skapa góðar 
og fjølbroyttar felagsskapir, at raðfesta kensluna 
at hoyra til og samstundis hugsa um tørvin hjá tí 
einstaka næminginum.

Hetta kann ikki gerast frá degi til dags, men krevur 
eina tilgongd, har øll frá skúlapolitisku myndugleik
um, skúlafyrisiting, leiðsla, starvsfólk og ráðgeving 
hava ábyrgd av at hugsa og skapa karmar til tess.

Varde kommuna nýtir skúlamenningarsamrøður
nar til at stuðla einum sterkum almennum øki og 
styrkja felags fatanina av menningarøkjunum í 
skúlanum og teimum átøkum, sum eru sett í gongd 
í skúlanum og í skúlaskipanini.

Tá tú hevur eina greiða mynd av, hvat tú vilt náa í 
kommununi viðvíkjandi skúlapolitikki, er tað nógv 
lættari at fara inn og leggja eina ætlan um, hvussu vit 
sum skúli skulu náa tí felags málinum.

Fyrisitingin hevur stuðlað og hjálpt skúlaleiðsluni 
og skúlastýrinum við at skapa møguleikar fyri 
luttøku til øll børn

Sjálvir karmarnir fyri tað, vit arbeiða við, er at vit 
alla tíðina eru upptikin av tí sannroynd, at veruligi 
barna- og ungdómspolitikkurin og áskoðanin á børn 
er.

- Øll børn og ung gera tað so væl, sum tey kunnu.

Mentimeter-kanning fakligur dagur hjá 
Sernámi 
Frágreiðing: (fylgiskjal 2)

Týsdagin 22. apríl 2025 skipaði Sernám fyri fakligum 
degi í Smæruni fyri starvsfólkum í sertilboðunum 
og leiðslunum. 133 starvsfólk svaraðu Mentimeter-
kanningini, og sostatt lýsir úrslitið eina breiða mynd 
av støðuni og hugsanum hjá starvsfólkunum í økin
um. Kanningin hevði sum endamál at fáa íblástur 
og greiðari mynd av, hvat krevst fyri at styrkja náms
frøðiliga arbeiðið í serflokkunum.

Kanningin vísir á, at:
•	 Tørvur er á eftirútbúgving innan atferð og sálar

ligari heilsu.
•	 Trivnaður, persónlig menning og sernámsfrøðilig 

fakligheit eru eisini høgt raðfest.
•	 Smærri flokkar ella fleksiblir bólkar verða mettir 

sum besta leiðin til ein rúmligan fólkaskúla.
•	 Virðing, trivnaður og samstarv eru kjarnuorð fyri 

ein rúmligan fólkaskúla.

Ein spurningur snúði seg um, hvussu verandi skipanir 
við serflokkum og millumformum kunnu betrast ella 
verða broyttar. Fleiri áhugaverd uppskot vóru:

Ein av spurningunum í Mentimeter-kanningini á 
fakliga degnum 22. apríl 2025 var:

„Hevur tú uppskot til alternativar skipanir til 
verandi serflokkar ella millumformar?“

Uppskotini kunnu bólkast í fimm yvirskipaðar 
høvuðsbólkar, sum lýsa eitt ynski um meira fleksibul, 
fakliga grundað og mennandi námsfrøðiligt tilboð 
til næmingar við serligum tørvi.

Smærri eindir / bólkar / flokkar
•	 Smærri eindir og bólkar tryggja nærveru og trygg

leika.
•	 Betri møguleiki fyri individuelt stuðli og relatións

arbeiði.
•	 Tætt tilknýti til heimaflokkin.

Millumformar og fleksibilitetur
•	 Møguleiki at vera bæði í serflokki og heimaflokki 

eftir tørvi.
•	 Betri integratión og minni stigmatisering.
•	 Finska skipan við smáum eindum í vanligum 

flokki.

Førleikamenning av starvsfólki
•	 Relatiónsarbeiði og trygg floksleiðsla.
•	 Námsfrøðiligir førleikar til at handfara atferð og 

serligar tørvir.
•	 Styrkja lærarar í vanligum flokki við neyðugum 

førleikum.

Hølir og fysiskt umhvørvi
•	 Sansarúm og friðarrúm til børn við útvirknari 

atferð.

•	 Fysiskt umhvørvi við atliti til nervalag og rørslu.
•	 Nok av hølum og hóskandi innrætting.

Serlig tilboð til næmingar við útvirknari atferð
•	 Týðilig skipan við praktiskum innihaldi.
•	 Tætt samstarv millum serflokk og heimaflokk.
•	 Støðufesti og námsfrøðilig leiðsla, sum tillagar 

gongdina.

Boð upp á møguligar loysnir kundu verið at:
•	 tryggja eftirútbúgving í sálarheilsu, trivnaði og 

atferðarmenning.
•	 skipa samstarv millum leiðslur, lærarar og Sernám 

um námsfrøðiliga leiðslu.
•	 fyrireika arbeiðslag, har næmingar hava møguleika 

Yvirskipað bólkað yvirlit: uppskot til alternativar skipanir 

Tilboð til næmingar við útvirkinari atferð

0 1 2 3 4 5 6

Hølisviðurskifti

Millumformar (t.d. partvís luttøka)

Førleikamenning av starvsfólki

Smærri eindir / flokkar / bólkar

Vekt (út frá tali og týdningi av uppskotum)

fyri fleksibiliteti og partvísari luttøku.
•	 smáar eindir og næmingalagaðar undirvísingar

hættir fyri at styrkja rúmligan skúla.
•	 styrkja førleikarnar hjá lærarum í vanligum flokki 

til at handfara næmingar við avbjóðingum.

4.0 Sernámsfrøði

Arbeiðssetningurin áleggur arbeiðsbólkinum at: 
„orða eina ætlan fyri, hvussu sernámsfrøðin og tann 
sernámsfrøðiliga vitanin á bestan hátt verður gagn­
nýtt í gerandisdegnum í skúlanum. Herundir eisini 
virksemi hjá Sernámi.“

Arbeiðsbólkurin skal koma við tilmælum um, 
hvussu reglurnar kunnu verða fyrisettar í verki/
praksis.

Tað eru skrivað nógv tilmæli gjøgnum tíðina 
um, hvussu sernámsfrøðin og tann sernámsfrøðiliga 
vitanin best kunnu verða gagnnýtt í gerandisdegnum 
í skúlanum, og nógv onnur boð hava verið givin um, 
hvussu virksemið hjá Sernámi kundi verið skipað 
øðrvísi (sí t.d. tilmæli frá 1991, 2001, 2011, 2014 
og 2023). 

Í 2022 tók táverandi Uttanríkis- og mentamála
ráðið (nú Barna- og útbúgvingarmálaráðið) stig til at 
gera eina kanning av sernámsfrøðiligu tænastunum 
í fólkaskúlanum6. Endamálið við hesum arbeiði var 
at kanna og lýsa núverandi skipan av arbeiðinum, 
tænastum og arbeiðsgongdum hjá Sernámi, førleika
stovunum og serflokkunum, og hvat skal til fyri at 
betra um nøgdsemið hjá øllum pørtum.

Í eini roynd at fáa eina fatan av, hvussu fakfólk 
innan serøkið síggja støðuna, valdi ráðið í fyrsta 
umfari at avmarka uppgávuna soleiðis, at bert fakfólk 
vóru hoyrd. Fyri at tryggja, at kanningin var óheft, 
skipaði Lóður hetta arbeiði. 

Kanningin hjá Lóður vísti á tveir týðandi 
trupulleikar:
•	 Manglandi felags fatan av bæði tørvinum hjá 

skúlunum og arbeiðsuppgávunum hjá sernáms
frøðiligu tænastunum. Stutt sagt: partarnir eru 
samdir um, at teir eru ósamdir.

•	 Ikki nøktandi samstarv millum verandi skipanir.

Sum framhald av hesum arbeiði var skipað fyri 2 

6	 Barna- og útbúgvingarmálaráðið: „Kanning av sernámsfrøðiligu 
tænastunum í fólkaskúlanum, frágreiðing, 2022

verkstovudøgum fyri at koma nærri eini loysn upp á 
verandi avbjóðingar. Hóast nógv evni og avbjóðingar 
vóru uppi at venda, sum kunnu verða ein partur av 
loysnini, eydnaðist ikki at finna eina felags fatan av, 
hvussu farast skuldi fram. Tað kom greitt fram, at 
støðan líkist einum putlispæli, har hvør partur situr 
við sínum prikkum – men har eingin hevur yvirlitið. 
Hetta arbeiði heldur fram, og enn eru nógvir leikir 
eftir í hesum talvinum.

Arbeiðsbólkurin hevur eisini fingið innlit í svarini 
frá teimum opnu, kvalitativu spurningunum í kann
ingini. Hesar útsagnir samsvara í høvuðsheitum við 
tær kvantitativu niðurstøðurnar, men geva sam
stundis nærri innlit í frábrigdini.

Yvirskipað kann sigast, at útsagnirnar eru í samsvari 
við kvantitativu dáturnar, tó so fáa vit betri innlit í 
frábrigdini/„nuansurnar“. Tað er eyðsæð, at svarini 
vísa á eitt stórt stórt ónøgdsemi og nógvar avbjóðingar 
á øllum løgum innan økið, men ikki minst í mun til 
Sernám. Talan er um eitt grundleggjandi ósambæri 
í mun til tær tænastur, sum í dag verða veittar, og 
tað, sum ynski er um úti í skúlunum/flokshølunum. 
Skúlaleiðslur, førleikastovur, starvsfólk í serflokkum, 
Sernám, Almannaverkið og Undirvísingarstýrið 
tykjast at vera ymiskar gongustjørnur. Her er eingin 
felags „vit“ kensla. 

Samanumtikið bendir kanningin á, at semja er um 
at vera ósamdur – bæði um, hvørjar avbjóðingarnar 
eru, og hvørjar loysnir kunnu vera. Arbeiðsbólkurin 
tulkar niðurstøðurnar soleiðis, at týðandi broytingar 
ella dagføringar eru neyðugar.

Lógarheimildin fyri sernámsfrøðiliga virkseminum 
hjá Sernámi í fólkaskúlanum er ásett í løgtingslógini 
um fólkaskúlan7, løgtingslógini um serskúla og í 
kunngerðum um fólkaskúlan8. Harumframt er ásett 

7	 Løgtingslóg nr. 125 frá 20. Juni 1997 um fólkaskúlan, sum seinast 
broytt við løgtingslóg nr. 85 frá 16. mai 2022

8	 Kunngerð um serundirvísing, sernámsføðilig átøk og sernámsfrøðiligan 
stuðul, sum broytt við kunngerð nr. 12 frá 19. mars 2019

í fólkaskúlalógini, at landsstýrismaðurin kann veita 
børnum, ið enn ikki hava byrjað skúlagongdina 
sernámsfrøðiligan stuðul, og veita foreldrum og 
øðrum, sum varða av børnunum sernámsfrøðiliga 
ráðgeving. 9 

Sernám varð fyrstu fer nevnt beinleiðis í lógarteksti 
í 2016 í sambandi við broytingar í serskúlalógini – og 
aftur í 2018 í sambandi við broytingar í fólkaskúla
lógini. Omanfyri nevndu lógarásetingar fevna um 
partar av sernámsfrøðiliga virkseminum hjá Sernámi; 
harumframt hevur stovnurin røkt uppgávur, ið ikki 
eru lógarásettar, m.a. sum fylgdu við yvirtøkuni av 
Føroya specialskúla (6.4). Nevnast kunnu gómabørn 
og børn við syndromum.

Arbeiðsbólkurin metir, at uttan mun til hvørja 
loysn landsstýrismaðurin velur at seta í verk, er tað 
alneyðugt at nágreina ábyrgdarøki og uppgávur hjá 
Sernámi og at fullføra ætlaðar broytingar og ikki 
minst at nágreina, hvat uppgáva skúlans er, tá ið 
talan er um børn í avbjóðandi læruumstøðum. 

Hetta er ein treyt fyri at stovnurin kann virka, 
starvsfólk trívast og mennast, og at skúlarnir og 
børnini fáa viðkomandi tænastu. Samstundis gerst 
tað greitt fyri øðrum stovnum, sum virka í sam
starvi við Sernám (skúlaleiðslur, førleikastovur, ser
flokkar, Skúlin á Trøðni, Almannaverki, Gigni, 
Barnaverndartænasturnar og Barna- og ungdsóms
pykiatri), hvørjar uppgávur og ábyrgdarøki hoyra til 
virksemi hjá Sernámi, og hvørji ikki.

SERNÁMSFRØÐILIG RÁÐGEVING

Førleikastovur 
Endamál:
Førleikastovurnar eru ætlaðar at savna og menna 
sernámsfrøðiliga, fakliga vitan á einstøkum skúlum. 
Endamálið er at tryggja, at allir næmingar fáa rættan 
stuðul sambært fólkaskúlalógini, har skúlin er fyri 
øll. Førleikatovurnar skulu virka fyribyrgjandi, veita 
skjóta hjálp og styrkja inklusjón, so allir næmingar 
kunnu luttaka í felagsskapi skúlans.

9	 Kunngerð nr. 24 frá 19. mars 2019 um at skipa serligan skúla ella 
undirvísingartilboð

Bygnaður og manning:
Førleikastovan virkar undir leiðslu skúlastjórans og 
er skipað sum eitt tvørfakligt toymi. Í toyminum eru 
vanliga serlærari, lesivegleiðari, orðblindalærari, AKT-
lærari og støddfrøðivegleiðari. Onnur fakfólk (t.d. 
flokslærari, heilsusystir, SSP-lærari, skúlavegleiðari) 
eru eftir tørvi knýtt at førleikastovuni. Hetta tryggjar, 
at serlig vitan verður savnað og gagnnýtt í skúlanum. 
Neyðugt er, at lærarin hevur eina eftirútbúgving fyri 
at gerast partur av førleikastovuni.

Uppgávur:
•	 Samskipa tímar vegna serligan tørv og miðfirraða 

serundirvísing.
•	 Menna undirvísingarhættir og námsfrøðiliga um

hvørvið.
•	 Gera lesi- og roknikanningar, tryggja einstaklings

læruætlanir.
•	 Ráðgeva lærarum og foreldrum, stuðla arbeiði við 

inklusjón.
•	 Fylgja upp og eftirmeta lærutilgongd hjá næming

um við serligum tørvi
•	 Samstarva við Sernám

Ábyrgd:
Skúlaleiðslan hevur yvirskipaðu ábyrgdina, men 
førleikastovan hevur leiklut sum samskipari og 
ráðgevi í sernámsfrøðiligum arbeiði. Hon er skúlans 
innanhýsis vitanarmiðdepil, sum savnar og deilir 
vitan til gagns fyri allar næmingar. Málbólkurin er 
allir næmingar í skúlanum, ikki bert teir við størstum 
tørvi. Samstarv við Sernám og toymini er ein 
fortreyt, serliga tá ið tørvur er á greining, útgreining 
ella serkunnleika, sum skúlin ikki sjálvur hevur.

Lógarheimild:
Førleikastovur hava heimild í fólkaskúlalógini (1997, 
seinni broytt) og verða nærri ásettar í kunngerðum um 
serundirvísing og um skipan av serligum tilboðum. 
Tilmælini hjá Fólkaskúlaráðnum (2011) og tilmæli 
um sernámsfrøðiliga øki (2014) staðfesta somuleiðis 
týdningin av at stovna førleikastovur á øllum skúlum 
sum fyribyrgjandi og samskipandi eindir.

Í tilgongdini hevur arbeiðsbólkurin fingið innlit 
og íblástur ymsastaðni frá (sí part 6.3). Tað, sum 
gongur aftur er, at tann sernámsfrøðiliga vitanin 

verður ofta veitt serskilt; nevniliga soleiðis; at ávísir 
næmingar eru knýttir at ymsum tilboðum ella 
skeiðum, sum í størstan mun fáa ágóða av hesari 
vitan og førleikum. 

Limir í førleikastovunum vístu á, at tørvur er á 
betri samskapan millum fólkaskúlan, tænasturnar og 
førleikastovurnar. Eitt greitt tekin er, at samstarvið 
við leiðslurnar, Sernám og aðrar fakligar tænastur 
er ikki nóg væl skipað, og viðvíkjandi ynskjum um 
framtíðina varð víst á orðini „samstarv”, „fleiri hend
ur”, „tíð“ og „tvørfakligt arbeiði“ sum ganga aftur í 
øllum hugleiðingum. Hetta vísir á eina felags fatan 
um, at trivnaður og góð tænasta krevja bæði skipan, 
mannagongd, tíð til samstarv, fleiri starvsfólk og 
tvørfakligt samstarv. 

Tó skal leggjast afturat, at í svarskrivunum frá 
skúlaleiðslunum viðvíkjandi nýtsluni av miðfirraðu 
tímunum sæst, at tað er sera ymiskt, hvussu skúlarnir 
skipa seg. Í aftursvarunum er greitt, at tað er alt frá 
13,5 % av næmingunum á onkrum skúla og upp 
til 100 % á øðrum skúlum. Tað vil siga, at hesir 
tímarnir verða brúktir rættiliga breitt. Frá felags 
lesiátøkum fyri øll til einstaklingin, ið hevur tørv á 
serligari hjálp.

Sernám 
Sernám er ein landsfevnandi stovnur undir Barna- 
og útbúgvingarmálaráðnum, ið veitir sernáms- og 
sálarfrøðiliga ráðgeving um børn og ung millum 
0-18 ár. Hetta verður í flestu førum gjørt umvegis 
tey starvsfólk í dagstovnum og fólkaskúlum, ið varða 
av og hava námsfrøðiligu og didaktisku ábyrgdina 
av børnunum í gerandisdegnum. Í Føroyum eru 64 
dagstovnar, har á leið 5.000 børn, 1.600 starvsfólk 
og 100 leiðarar hava sína dagligu gongd. Eisini eru 
43 fólkaskúlar og 11 sertilboð/-skúlar við á leið 
7.300 børnum, 950 starvsfólkum og 100 leiðarum. 
Sernám hevur fastar tíðir á øllum størri skúlum, har 
virksemið verður nærri tilrættalagt. 

Við servitan innan ergo- og fysioterapi, sálarfrøði, 
sernámsfrøði, sjón, hoyrn og talu verður samstarvað 
við starvsfólk á dagstovnum og skúlum um at tryggja 
felagsskapir, har endamálið er at skapa so góðar 
fortreytir fyri trivnaði, læring og menning sum til ber. 

Hetta arbeiðið fevnir millum annað um avdekkan, 
prosesstýring, vitanardeiling, ráðgeving, supervisión 
og fasilitering av átøkum. Tørvurin á ráðgevandi 
hjálp hevur verið stórur í nógv ár og hevur við 
vaksandi talið á sertilboðum og meiruppgávum innan 
dagstovna- og fólkaskúlaøkið verið alsamt vaksandi. 
Tí verður nærri umrøtt og raðfest, saman við stovnum 
og skúlum, hvat hjálpin frá Sernámi verður brúkt 
til. Tí ongin ivi er um, at tørvurin er markant størri 
enn verandi normering á Sernámi strekkir til. Síðani 
verður gjørt av, hvørji ítøkilig átøk skulu raðfestast. 
Umframt samstarv við skúla- og dagstovnaleiðslur, 
teirra starvsfólk og foreldur, loysir Sernám avdekkandi 
og intervenerandi uppgávur, so sum rørslukanningar 
og -venjingar, talumetingar og -venjingar, sernáms- og 
sálarfrøðiligar kanningar, umframt samrøður við bæði 
børn og foreldur. Harumframt hava taluráðgevarnir 
eina bundna uppgávu í mun til tænastur til børn við 
downs syndrom. Um tørvur er á tí, so eru avvarðandi 
eisini partur av samstarvinum.

Úti á stovnum og skúlum verður dentur ofta 
lagdur á ráðgeving í mun til umhvørvið, barnið 
í gerandisdegnum tekur lut í. At hoyra til og vera 
partur í einum felagsskapi hevur stóra ávirkan á 
trivnaðin hjá einstaka barninum. Trívast børn ikki, 
ávirkar hetta bæði innlæring og menning. Við 
førleikastovunum skulu lærarar og næmingar fáa 
neyðuga hjálp lokalt og so skjótt sum til ber, og 
førleikastovurnar eru í tøttum samstarvi við Sernám, 
tá teimum tørva ráðgeving. Øll ráðgeving tekur støði 
í tí, skúlar og stovnar hava torført við ella eru í iva 
um at handfara; alt frá málsligum avbjóðingum, 
sansaintegratiónsavbjóðingum, lesiavbjóðingum, til 
skipanina av gerandisdegnum hjá barninum, truplar 
familjustøður, uppmerksemisavbjóðingar og atburð. 
Ráðgevingin tekur sum heild útgangsstøði í umvegis 
refleksión at hyggja afturum atburðin fyri at skilja 
atferðina hjá børnunum, og eisini at gerast klókari 
uppá, hvussu tey fakprofessionellu kring børnini 
við mennandi relatiónum, skilagóðum rammum og 
tillagaðum átøkum, á viðkomandi hátt kunnu stuðla 
undir, at børnini trívast í gerandisdegnum. Her er 
fokus á at hyggja breitt at atburðinum hjá einstaka 
barninum, bæði í mun til felagskapin, umframt 
atburðin/tilgongdina hjá teimum vaksnu. Altso 

er fokus bæði á individið, bólkin og kontekstin. 
Harumframt røkir Sernám í ávísan mun uppgávur, 
sum í Danmark fara til VISO, ein servitanardeild, 
sum er skipað fyri alt landið og tekur sær av serliga 
samansettum og torskildum uppgávum.

Sernám er eisini ein av fleiri limum í upptøkubólk
unum til serflokkarnar. Sambært kunngerð er Sernám 
høvuðsráðgevandi eindin, sum hevur innlit í og yvirlit 
yvir næmingatal, skipan og arbeiðið í serflokkunum/-
skúla. Supervisión verður regluliga veitt tilboðunum. 
Umframt omanfyri nevnda virksemi, hava starvsfólk í 
Sernámi javnan fyrilestrar og verkstovur á dagstovnum 
og skúlum til námsfrøðiligar- og foreldrafundir um 
evni sum málmenning, autismu, ADHD, skúlafráveru 
o.s.fr. Eisini verður skipað fyri skeiðsvirksemi innan 
tekn til talu, staming, TRAS, umframt onnur skeið í 
samstarvi við Nám. Harumframt eru árligir fakdagar 
fyri førleikastovur og serflokkar, har ymisk evni verða 
viðgjørd við uppleggum og verkstovum. Sernám er 
eisini ráðgevandi í mun til kreppustøður á skúlum, 
t.d. tá talan er um harðskap, kynsligan ágang, 
sjálvmorðsroyndir, deyða o.a. 

Harumframt veitir Sernám eina sálarfrøðiliga 
tænastu á miðnámsskúlaøkinum. Sálarfrøðiliga tæn
astan umfatar miðnámsskúlar, yrkisútbúgvingar, 
umframt serbreytir og -flokkar, og eftirskúlan 
Rásina. Hon hevur sum høvuðsendamál at fyribyrgja 
fráfalli vegna sálarligan vantrivnað. Sálarfrøðingarnir 
á miðnámsøkinum loysa uppgávur so sum styttri 
viðgerðargongdir við næmingar, konsultativ forløb, 
reglulig supervisión av starvsfólkum, netfundir við 
viðkomandi aktørar, ad hoc ráðgeving, visitering, 
upplegg, temadagar og fyribyrgjandi átøk annars.

Arbeiðið hjá Sernámi innan fólkaskúlaøkið er 
grundað á Fólkaskúlalógina, kunngerðum knýttar 
at Fólkaskúlalógini og serskúlalógina. Uppgávan er 
serliga orðað í § 4, stk. 5:

„Stk. 5. 2) 3) Sernám veitir skúlum, foreldrum og 
øðrum, ið varða av næmingum í fólkaskúlanum, 
sernámsfrøðiliga og sálarfrøðiliga ráðgeving. 
Næmingar, ið hava tørv á serligum tiltøkum, 
ella sum ikki fáa nøktandi úrslit í vanliga 

undirvísingartilboði skúlans, fáa serundirvísing 
og/ella sernámsfrøðiligan stuðul.
  Stk. 6. 2) Landsstýrismaðurin kann veita 
børnum, ið enn ikki hava byrjað skúlagongdina, 
sernámsfrøðiligan stuðul. Somuleiðis verður 
sernámsfrøðilig ráðgeving veitt foreldrum og 
øðrum, ið varða av hesum børnum.“

Sernám hevur í mun til PPR, sum í Danmark 
liggur undir kommunalum eindum, fleiri fyrisit
ingarligar- og leiðsluuppgávur. Fyrisitingin tekur 
sær av bókhaldi, lønum o. ø., og stjórin er ovasti 
myndugleiki á økinum, meðan leiðarin í Danmark 
ofta hevur fleiri lið omanfyri sær. Sernám verður 
fíggjað umvegis fíggjarlógina, og hækkanir í 
játtanini hava seinnu árini fyri tað mesta verið vegna 
sáttmálabundnar lønarhækkanir. Í játtanini eru í dag 
á leið 32 ársverk, og út við 85 % av játtanini fer til 
lønarútreiðslur. Í talvuni á næstu síðu sæst eitt yvirlit 
yvir ársverk og býtið millum fakbólkarnar í Sernámi 
seinnu árini.

Á næstu síðu sæst eisini játtanin hjá Sernámi, býtt yvir 
lønir og rakstur. Fyri dagstovna- og fólkaskúlaøkið 
ber ikki til at býta lønarútreiðslurnar sundur, tí 
starvsfólk loysa uppgávur innan bæði øki. 

Talvurnar vísa, at hóast játtanin seinnu árini er 
hækkað, so samsvarar hon ikki við hækkanina í 
útreiðslum annars. Tí hevur talan í veruleikan
um verið um eina játtanarminking. Hetta sæst ser
liga aftur í talinum av starvsfólkum við útkoyrandi 
funktión, sum seinnu árini er minkað við út við 
fýra ársverkum og væntast at lækka uppaftur meir 
komandi ár – innan taluráðgeving, Miðnám og 
fyrisiting. Umframt samstarv við allar dagstovnar 
og skúlar kring landið, eru starvsfólk í Sernámi 
í gerandisdegnum í samstarvi við nærum allar 
almennar og kommunalar skipanir, sum hava virk
semi á barna- og ungdómsøkinum í Føroyum. Hetta 
merkir, at hjálpin frá Sernámi skal býtast til nógvar 
ymiskar samstarvspartar. 

Talvan vísir, at tað eru 6,6 sálarfrøðingar, 6,5 
sernámsfrøðiligir ráðgevar og 7,5 taliráðgevar at 
røkja uppgávur á øllum dagstovnum og skúlum í 

Føroyum. Hvør ráðgevi hevur ábyrgd av at veita 
eina tænastu til millum 14-16 tilboð í part. Í mun 
til tøl úr PPR í Danmark er talan um á leið helvtina 
færri starvsfólk til íbúgvatalið.

Í einari frágreiðing frá 2024 stendur, at tað í Dan
mark eru á leið 3,4 ársverk innan PPR pr. 1000 børn. 

Verða tølini gjørd upp fyri starvsfólk á Sernámi við 
útkoyrandi funktión, so eru 2,0 starvsfólk pr. 1000 
børn. Yvirskipað broytist talið frá kommunu til 
kommunu, men galdandi fyri tølini er, at flest øll 
starvsfólk í Danmark hava eina útkoyrandi funktión. 
Við útkoyrandi funktión meinast, at starvsfólk, 
sum hava starvsstað í PPR (sum sálarfrøðingar, 

Ársverk og býtið millum fakbólkarnar í Sernámi

Starvsbólkur 2022 2023 2024 2025

Leiðsla og fyrisiting 5,5 5,5 6,3 6
Fysio- og ergoterapi 1,3 1,3 1,8 2,0
Orðblinda og- lesiráðgeving * 1,03*** 0,2 0,25
Sjónráðgevi * - 0,25 0,25
Taliráðgevar 8,9* 9,32 7 7,5
Serráðgevi og teknmálsráðgevi ** - 1 1,0
Sernámsfrøðiligir ráðgevar 9** 7,41 6,7 6,5
Sálarfrøðingar 9,5 8,3 7,8 6,6
Miðnám 2,3 2,4 2,25 2,4
Í alt 36,5 35,35 33,3 32,37

* Ráðgeving innan talu, hoyrn, sjón, sersamskifti og lesing. Orðblindaráðgevingin er skipað til orðblindalærarar og lesivegleiðarar úti í skúlunum. 
** Sernámsfrøðilig ráðgeving, umframt ser- og teknmálsráðgeving. 
*** Við í orðblinda- og lesiráðgeving er sersamskifti fyri 2023

Játtanin hjá Sernámi

Játtan 2023 Játtan 2024 Játtan 2025

Samlað 23.013.000 25.197.000 25.887.000

Lønir 20.743.000 21.527.000 22.217.000
Rakstur 2.270.000 3.670.000 3.670.000

Hjálpin frá Sernám býtt til ymiskar samstarvspartar

Ársverk Dagstovnar
pr. ársverk

Fólkaskúlar 
pr. ársverk

Í miðal
pr. ársverk

Sálarfrøðingar 6,6 9,7 6,5 16,2
Sernámsfr. ráðgevar 6,5 9,8 6,6 16,4
Taliráðgevar 7,5 8,5 5,7 14,2
Ergo/fys* 2,0 32  32
Orðblindaráðgevi** 0,25 43 43
TTT og teknmálsráðgeving 1 64 43 107

*Fysio- og ergoterapeutiska virksemið er avmarkað til dagstovnaøkið, og 
**orðblindaráðgeving verður veitt til fólkaskúlar

síða  53Sernámsfrøðiliga økið í mun til fólkaskúlanýskipanina



sernámsfrøðiligir ráðgevar, taliráðgevar, fysio- ella 
ergoterapeutar), fara út á dagstovnar og skúlar til at 
veita eina tænastu. Verður Høje Taastrup tikin sum 
dømi, eru o.u. 59.000 íbúgvar í kommununi, og 
PPR deildin telur 48 fólk. Í Svendborg eru 59.000 
íbúgvar, og PPR deildin telur 53 starvsfólk. Skander
borg hevur 64.000 íbúgvar og 39 starvsfólk í PPR. 
Í Føroyum eru 55.000 íbúgvar, og Sernám hevur 
í dag umleið 24 árverk við útkoyrandi funktión 
innan dagstovna- og fólkaskúlaøkið. Av hesum er 
virksemið hjá umleið 9,5 ársverkum (t.e. tænastur 
innan talu og fysio- og ergoterapi) serliga tillutað 
dagstovnaøkinum. 

Rakstrarjáttan
Rakstrarjáttanin hjá Sernámi er 14 % av samlaðu 
játtanini. Í 2024 hækkaði raksturin, tá Sernám 
flutti úr Skúlanum á Trøðni og í onnur høli í Bók
bindaragøtu. Raksturin hækkaði tó ikki samsvarandi 
leigu- og hølisútreiðslum. Stórur partur av rakstri
num er bundin í føstum útreiðslum, og faklig før
leikamenning verður raðfest alt eftir, hvat føstu 
útreiðslurnar loyva.

Arbeiðsuppgávur 
Tøl úr skipanini seinnu árini vísa, at Sernám aktuelt 
hevur o.u. 1.600 aktiv mál í gongd. Í miðal koma 
350 nýggj samstarvsskjøl inn árliga. Flestu av hesum 
samstarvsskjølum verða visiterað til meir enn ein 
fakbólk. Hetta merkir, at hvørt starvsfólk fær ábyrgd 
av millum 30-50 nýggjum málum árliga at seta í 
gongd – umframt tey, sum longu eru í gongd og 
skulu fylgjast upp. Tað er ógvuliga ymiskt, hvussu 
nógva tíð ymsu uppgávurnar krevja. Summar eru 
ógvuliga samansettar og krevja stóra arbeiðsorku við 
nógvum arbeiðstímum, meðan aðrar kunnu loysast 
meira yvirskipað við ráðgeving. Afturat hesum koma 
uppgávur so sum umsóknir til sertilboð, kanningar, 
metingar, sparringsfundir, supervisiónir, netfundir í 
bæði barna- og ungdómspsykiatriini, Barnavernd
artænastunum kring landið og Almannaverkinum, 
o.m.a. 

Í talvuni merkir ‘barn’ navngivin børn, sum sam
starv er við avvarðandi dagstovn ella skúla um. 
Kolonnurnar ‘dagstovnur’ og ‘skúli’ merkja, at arbeitt 

verður við bólkum, stovum og/ella flokkum, so 
hesar uppgávur koma afturat einstaklingamálunum. 
Roknar man eitt miðaltal fyri fakbólkarnar hvør sær, 
varðar ein sálarfrøðingur sambært talvuni omanfyri 
í miðal av 70 einstaklingamálum, umframt einstøk 
skúlafráveru mál, meðan ein sernámsfrøðiligur 
ráðgevi í miðal hevur 63 og ein taliráðgevi 57. 

Hoyrikanningar verða gjørdar á Hoyriklinikkini 
á Landssjúkrahúsinum, sum Sernám sambært avtalu 
vísir beinleiðis til . Sjóndepilin hevur neyvari tøl um 
‘sjón’. Tí verður einki beinleiðis virksemi skrásett 
í skipanini hjá Sernámi. Kolonnan ‘skúlafrávera’ 
skal takast við fyrivarni, tí talan er um mál, 
skrásett serstakt undir skúlafráveru. Fleiri teirra 
eru somuleiðis skrásett undir ‘sálarfrøði’ og/ella 
‘sernámsfrøði’. Fyri kolonnuna ‘sertilboð’ er talan 
beinleiðis um samstarv um navngivið barn, og/ella 
er talan um, at umsóknir um sertilboð eru í gongd. 
Onnur sertilboðsmál verða lokað sum einkultmál 
og teljast í staðin sum partur av tænastuni til ávísa 
sertilboðið, sum barnið gongur í.

Ongin ivi er um, at tørvurin kring landið er væl 
størri, enn ressursirnar hjá Sernámi strekkja til. Eins 
og víst er á í álitinum, hevur játtanin hjá Sernámi í 
mong ár nærum staðið í stað, meðan uppgávurnar 
sama tíðarskeið er fleirfaldaðar. Tí er tørvur á at 
gera sær realistiskar væntanir til, hvat ein stovnur 
sum Sernám skal nýta sína orku til. Yvirskipað 

Arbeiðsuppgávur

Fakbólkur Virkin mál d.d.

Barn Dagstovnur Skúli

Sálarfrøðingar 459 0 6
Sernámsfrøðingar 400 2 6
Taliráðgevar 431 0 0
Rørsla 94
Sersamskifti 44
TTT 12 3
Hoyrn 14
Sjón *
Skúlafrávera ** 36
Sertilboð *** 83 12
Í alt 1561 14 27

metir arbeiðsbólkurin, at tørvur er á greiðari marka
mótum millum uppgávubýtið hjá Sernámi og Før
leikastovunum. Tí verður mælt til at taka nærri 
støðu til, hvørjar uppgávur ein stovnur sum Sernám 
í høvuðsheitum skal loysa, og hvørjar uppgávur 
við viðkomandi eftirútbúgving og uppraðfesting 
kunnu flytast til førleikastovurnar. Eitt uppskot er, 
at Sernám í størri mun gerst ein servitanarstovnur 
við fakligu førleikunum, sum eitt nú VISO (part 
6.1.3.3) hevur í Danmark, meðan førleikastovurnar 
í stóran mun taka sær av gerandisligu uppgávunum í 
lokalumhvørvinum.

6.1.4 PPR (Pædagogisk psykologisk 
rådgvining) í Danmark samanborið  
við Sernám í Føroyum
Arbeiðsbólkurin hevur gjørt eina roynd at fáa innlit 
í, hvussu tær donsku PPR tænasturnar eru skipaðar 
og virka. Vit hava skrivað til 13 ymiskar PPR-skriv
stovur við einum ynski um at fáa innlit í somu 
upplýsingar, sum vit hava spurt Sernám: Normering, 
fakbólkar, játtan, barnatal, arbeiðsuppgávur og 
lógarheimild. Tíverri hava øll borið seg undan vegna 
manglandi arbeiðsorku. Vit hava tí nýtt orku at leita 
á netinum og lisið danskar frágreiðingar fyri at fáa 
innlit í nøkur donsk lyklatøl.

Í Danmark hevur PPR (Pædagogisk Psykologisk 
Rådgivning) eina nógv sterkari fakliga og fíggjarliga 
støðu enn sernámsfrøðiliga økið í Føroyum. 
Miðaltalið liggur á 3,4 ársverk pr. 1000 børn, 
meðan talið í Føroyum er umleið 2,0. Tað merkir, at 
føroyska skipanin liggur niðarlaga í mun til danska 
miðaltalið, hóast skipanin hevur líknandi uppgávur.

Munurin sæst serliga, tá vit hyggja at sálarfrøðingum: 
Í Danmark eru í miðal 1,5 sálarfrøðingar pr. 1000 
børn, men í Føroyum er tað bert 0,5. Tað vil siga, 
at børn í Føroyum í miðal hava tríggjar ferðir 
verri atgongd til sálarfrøðiligan stuðul enn børn 
í Danmark. Hinvegin liggja sernámsfrøðiligu 
ráðgevarnir í Føroyum á sama støði sum í Danmark 
– 0,6 pr. 1000 børn í Danmark og 0,5 í Føroyum. 
Ein onnur avbjóðing er fíggingin. Í Danmark brúkar 
PPR árliga uml. 1.582 kr. pr. barn (0–18 ár), meðan 

føroyska játtanin liggur á 210 kr. pr. barn. Tað vísir, 
at føroyska skipanin hevur nógv minni fíggjarligt 
grundarlag at loysa somu uppgávur.

Tølini vísa eisini, at fyrisitingin fyllir nógv á Sernám, 
samanborið við PPR-deildirnar í Danmark. Tað 
hevur við sær, at talið á starvsfólkum við útkoyrandi 
funktión er lutfalsliga minni í Føroyum, hóast 
samlaða starvsfólkatalið á pappírinum kann tykjast 
at líkjast.

Tá hugt verður at sálarfrøðingum í reinum tali, vísir 
kanning hjá Dansk Psykolog Forening, at Danmark 
hevði umleið 1.280 sálarfrøðingar í PPR í 2018, 
svarandi til ein sálarfrøðing pr. 4.531 íbúgvar. Í 
Føroyum er talið 6,6 sálarfrøðingar, samsvarandi ein 
sálarfrøðing pr. 8.333 íbúgvar.

Samanumtikið merkir hetta:
•	 Føroyska skipanin hevur færri ársverk pr. 1000 

børn enn Danmark og liggur væl undir donsku 
miðaltølunum.

•	 Atgongdin til sálarfrøðingar er munandi verri í 
Føroyum, bæði pr. 1000 børn og pr. íbúgva.

•	 Fíggjarliga grundarlagið er veikari í Føroyum, við 
munandi lægri játtan pr. barn.

•	 Sernám hevur størri fyrisitingarliga tyngd, ið 
minkar um resursirnar til beinleiðis arbeiði við 
børnunum.

PPR í Danmark samanborið við Sernám í Føroyum
Í talvuni síggjast samanberingar millum PPR í 
Danmark og Sernám í Føroyum. Talvuyvirlitið 
gevur eina mynd av mununum í ársverkum, sálar
frøðingum, sernámsfrøðiligum ráðgevum og fígging 
pr. barn. Tað bar tíverri ikki á mál at finna sambærilig 
tøl fyri taluráðgevar ella fysio- og ergoterapeutar.

Sambært hesum tølum hevur føroyska skipanin 
markant verri normeringar og fíggjarligt grundarlag 
enn Danmark, serliga tá tað snýr seg um atgongd 
til sálarfrøðingar og játtan pr. barn. Hinvegin liggur 
talið á sernámsfrøðiligum ráðgevum á líknandi 
støði. Takast skal harumframt við, eins og talvurnar 
omanfyri vísa, at starvsfólkatalið á Sernámi er 
lækkað seinnu árini, og komandi ár kann væntast at 

lækka uppaftur meir. Hetta merkir, at tænastustøðið 
til stovnar og skúlar við verandi gongd eisini kann 
væntast at lækka. 

Arbeiðsbólkurin skal gera vart við, at tølini ikki 
eru heilt sambærilig, tí stuðulstímar og útreiðslur 
til sertilboð í nógvum kommunum liggja 
hjá PPR, meðan tey her í Føroyum liggja hjá 
Undirvísingarstýrinum og ikki hjá Sernámi. Hetta 
merkir, at føroysku tølini alt annað líka koma at 
liggja markant lægri av somu orsøk.

Lyklatøl Danmark (PPR) Føroyar (Sernám)

Ársverk pr. 1000 børn 3,4 2,0
Sálarfrøðingar pr. 1000 børn 1,5 0,5
Sernámsfrøðiligir ráðgevar pr. 1000 børn 0,6 0,5
Játtan pr. barn (0–18 ár) 1.582 DKK 210 DKK
Sálarfrøðingar í tali (íbúgvatal) 1:4.531 1:8.333
Samlað játtan uml. 2 mia. DKK uml. 25 mió. DKK
Ársverk altjóða meting 3673 (2020) 32,37 (alt), 24 (útkoyrandi innan 0-18 ár)

PPR í Danmark samanborið við Sernám í Føroyum

PPR yvirlit úr donskum kommunum

Øki Kommuna Íbúgvatal Starvsfólk / samanseting

Sjælland Allerød 26.000 44 (íroknað heilsufrøðingar)
Sjælland Brøndby 40.000 43: 14 sálarfrøðingar, 13 taliráðgevar, 7 sernámsfrøðiligir ráðgevar, 5 

sansamotoriskir vegleiðarar, aðrir
Sjælland Ballerup 52.000 34 sálarfrøðingar
Sjælland Furesø 42.500 70 (íroknað 15-20 stuðulsnámsfrøðingar)
Sjælland Høje Taastrup 59.000 48: 21 sálarfrøðingar, 14 taliráðgevar, 9 sernámsfrøðiligir ráðgevar, 3 

toymisleiðarar, stjóri
Sjælland Køge 62.000 38: 16 sálarfrøðingar, 10 taliráðgevar, 6 fysio-/ergoterapeutar, aðrir
Sjælland Lejre 29.600 29 starvsfólk
Fyn Kerteminde 23.949 30 (íroknað heilsufrøðingar/Gigni)
Fyn Svendborg 58.900 53: ymisk fakfólk, m.a. ergo-/fysio, sálarfrøðingar, taliráðgevar, ráðgevar
Jylland Thisted 42.700 Normering: 9 sálarfrøðingar, 5,6 sernámsfrøðiligir ráðgevar, 4 taliráðgevar,  

1 fyrisiting, 1 leiðsla, 2,5 sálarfrøðingar til klinikk
Jylland Århus 373.000 200 starvsfólk í 7 toymum
Jylland Skanderborg 64.500 39 starvsfólk, býtt í ymisk toymi
Jylland Hjørring 63.900 38: 16 sálarfrøðingar, 7 taliráðgevar, 2 fysio-/ergoterapeutar, 3 SSP ráðgevar, aðrir

PPR yvirlit úr donskum kommunum

Samandráttur pr. øki
•	 Fyn: 2 kommunur við tilsamans 82,849 íbúgvum 

(miðal 41,424 per. kommunu).
•	 Jylland: 4 kommunur við tilsamans 544,100 

íbúgvum (miðal 136,025 per. kommunu).
•	 Sjælland: 7 kommunur við tilsamans 311,100 

íbúgvum (miðal 44,442 per. kommunu).

6.1.5 Sernámsfrøðiligar tænastur í 
norðurlondum og Føroyum
Í eini roynd at fáa innlit í, hvussu tænasturnar eru 
skipaðar í Norðurlondum, hava vit leita okkum 

Samanbering av skipanini av sernámsfrøðiligum tænastum í Norðurlondum og Føroyum

Land Starvsbólkar Kjarnuuppgávur Játtan Atgongd Góðska/
Eftirmeting

Føroyar sálarfrøðingar, 
sernámsfrøðiligir 
ráðgevarar, 
talulærarar, 
ergo/fysio, 
orðblindaráðgevi, 
sersamskiftisráðge-
ving

útgreining, 
ráðgeving, 
sernámsfrøðilig 
vegleiðing, 
taluráðgeving, 
stuðul til skúlar og 
barnagarðar

játtanin í 2025 áleið 
26 mió. kr. 

avmarkað atgongd 
fyri miðnám; bíðitíð 
í ávísum økjum

eingin skipað 
góðskutrygging – 
tørvur á eftirmeting

Danmark sálarfrøðingar, 
sernámsfrøðiligir 
ráðgevarar, 
talulærarar, ergo/
fysio terapeutar

PPV, innløgd 
ráðgeving, 
fyribyrging, 
inklusjón

stórur munur 
millum kommunur, 
ofta undir trýsti

atgongd í øllum 
kommunum; bíðitíð 
2–8 vikur

kommunal 
góðskumál og 
landsindikatorar

Noreg sálarfrøðingar, 
serlærarar, 
talulærarar

sakkøn meting, 
fyribyrgjandi tiltøk, 
ráðgeving

miðal til gott 
tilfeingi, krav í lógini

atgongd í øllum 
kommunum; 
skjótari viðgerðartíð

statligt eftirlit og 
lógarkrav um góðsku

Svøríki sálarfrøðingar, 
sosialráðgevi, 
heilsusystir, 
sernámsfrøðiligir 
ráðgevarar

trivnaður, sálarlig 
heilsa, stuðulstiltøk

desentral, stórur 
munur á játtanini

atgongd á øllum 
skúlum, men 
góðskan er ymisk

skúlaeftirlit, men 
staðbundnir munir

Ísland sálarfrøðingar, 
serlærarar, ráðgevarar

screening, metingar, 
ráðgeving, stuðul

góðar tænastur 
í býum, veik í 
útjaðaraøki

atgongd í flestu 
kommunum; 
landafrøðiligar 
avbjóðingar

avmarkað skipað 
eftirmeting

Land Skipan Játtanin

Føroyar Sernám er ein landsumfatandi stovnur Føroyar hava – í mun til stødd – eitt tvørfakligt toymi við 
tilfeingi, sum kann samanberast við miðalstórar danskar 
kommunur

Danmark Kommunal forankrað. PPR er í øllum komunum Ymiskt frá kommunu til kommunu
Noreg Kommunal ella interkommunal PPT við 

landskrøvum
Miðal til gott

Svøríki Elevhälsa (skyldu á øllum skúlum) Avmarkað/ staðbundin munur
Ísland Kommunalar tænastumiðstøðir 

(Þjónustumiðstöðvar)
Góð tænasta í býarøki

íblástur. Talvan niðanfyri er ein samanbering 
av skipanini av sernámsfrøðiligum tænastum í 
Norðurlondum og Føroyum. Fyrivarni skal takast, tí 
londini skráseta ymist.

síða  57Sernámsfrøðiliga økið í mun til fólkaskúlanýskipanina



BYGNAÐURIN

Tilmæli nr. 12: 
Ein samdur arbeiðsbólkur mælir til at leggja 

Nám, Sernám og Undirvísingarstýrið saman í 

ein stovn.

Arbeiðsbólkurin sær fyri sær, at tveir møguleikar eru 
at íverkseta omanfyristandandi tilmæli:
1.	Verandi virksemi heldur áfram við verandi játtan 

í nýggja stovninum. Leiðslan raðfestir og ger 
møguligar umleggingar

2.	Nýggi stovnurin fer eisini at fevna um nýggj øki, 
sum t.d. dagstovnaøkið og dekka betri á miðnámi, 
men hetta er treytað av, at játtanin hækkar

Ein samdur arbeiðsbólkur mælir til ein broyttan 
bygnað og at samskipan av skúlaverkinum sum heild.

Barna- og útbúgingarmálaráðið er evsti skúla
myndugleiki. 

Í januar 2018 valdi landsstýriskvinnan Rigmor 
Dam at fremja umskipanir innan bygnaðin í Menta
málaráðnum og nøkrum undirliggjandi fyrisitinar
ligum eindum. Endamálið var at røkka einum betri 
arbeiðsbýti og størri samskipan í virkseminum. 

Føroyska útbúgvingarskipanin bleiv tá (á 
fólkaskúlaøkinum) skipað við einum aðalráði og 
trimum undirliggjandi stovnum: Undirvísingar
stýrið, Nám og Sernám, sum hvør sær hava 
ábyrgd av ymiskum - men í veruleikanum eisini 
samanfallandi økjum innan námsfrøði, menning, 
umsiting og fyrisiting.
•	 Undirvísingarstýrið er ein fyrisitingar- og eftirlits

myndugleiki undir Barna- og útbúgvingarmála
ráðnum og hevur eftirlit við (fólkaskúlanum og 
miðnámi). 

•	 Nám er miðdepil fyri námsfrøðiliga menning og 
ráðgeving og arbeiðir við KT, nýhugsan, náms
ætlanum, próvtøkum, lærugreinamenning og 
læraravegleiðing.

•	 Sernám veitir tvørfakliga ráðgeving til skúlar og 
dagstovnar og fevnir m.a. um ráðgeving og veg
leiðing og stuðul innan sernámsfrøði, sálarfrøði, 
logopedi, fysio- og ergoterapi. 

Í august 2025 hevur Barna- og útbúgvingarmálaráðið 
tikið avgerð um, at Sernám skal vísa til Undir
vísingarstýrið (UVS) ístaðin fyri beinleiðis at vísa til 
aðalráðið. Arbeiðsbólkurin tekur undir við, at tað er 
skilagott at gera bygnaðarbroytingar, men mælir til 
at fara longur og at gera enn størri broytingar, enn 
ráðið hevur tikið stig til.

Í hesum álitinum er ein felags tráður, nevniliga 
ynski um at betri samanhangur er millum almanna 
økið og sernámsfrøðiliga økið, sum er ein grund
leggjandi fortreyt fyri at kunna menna eitt inkluder
andi skúlaverk. Tað er umráðandi at síggja í verki, 
at námsfrøði og sernámsfrøði ikki eru sundurskild 
økir, men eru partur av somu menningartilgongd 
og kunnu gagna øllum børnum og ungum. Tað er 
umráðandi, at starvsfólkini kring børnini hava vitan 
og førleikar og lætta atgongd til servitan. 

Tað er eisini umráðandi, at yvirskipaða hugsjónin 
sæst aftur í skúlabygnaðinum, nevnliga at almenna 
økið og serøkið eru partar av somu søk, og at eitt 
tættari samband millum almennu námsfrøðina og 
sernámsfrøðina kann verða ein styrki fyri øll. Føroyska 
skúlaverki er ein lítil eind, og arbeiðsbólkurin metir, 
at tað er skilagott at leggja stovnarnar saman í ein 
stovn, fyri at gera umsitingina einfaldari og meira 
samanhangandi og fyri at styrkja fakligheitina. 

Arbeiðsbólkurin mælir til at leggja Nám, Sernám 
og Undirvísingarstýrið saman í ein felags stovn fyri at 
styrkja námsfrøðiligu og sernámsfrøðiligu heildina, 
betra tvørfakliga samstarvið og skipa eina saman
hangandi skipan fyri ráðgeving, menning, náms
ætlanir, skeiðsvirksemi og eftirlit fyri alt skúlaverkið. 

Tilmælið hjá arbeiðsbólkinum skal síggjast í ljósi 
av og sum framhald av bygnaðarbroytingunum, sum 
Mentamálaráðið fór undir í 2018.

Eitt av endamálunum við at samantvinna hesar 
tríggjar stovnar er at skapa ein fakligan vitanartungan 
stovn, har allar viðkomandi aktørar í skúlaverkinum 
hava enn tættari samstarv. Hetta fer somuleiðis at gera 
tað einfaldari at fremja broytingar í eini skipan og 
tillagingar í eini aðrari, t.d. í mun til førleikastovur/
Sernám og játtan, ella skeiðsvirksemi við denti á 
vanliga undirvísing og á sernámsfrøðiliga vitan, so 
at vitanin og førleikar koma í spæl í umhvørvinum, 
har børnini eru. 

Visjónin er at skapa ein veruligan námsfrøðiligan 
og sernámfrøðiligan menningardepil, sum støðugt 
skal hava fokus á, hvussu útbúgving kann verða ment 
í øllum liðum. At knýta Sernám og Nám tættari 
saman kann geva eina breiðari viftu av møguleikum. 

Væl vitandi, at dagstovnaøkið fer útyvir heimild
ina hjá hesum arbeiðsbólki, so loyva vit okkum 
kortini at vísa á, at tað er skilagott, at nýggi stovnurin 
í framtíðini fer at fevna um øll børn og ung frá null ár 
til liðugt miðnám. Fyri at hetta kann gerast skilagott, 
er tað ein fyritreyt, at eyka játtan verður tøk, áðrenn 
dagstovnaøkið verður tikið við inn í nýggja stovnin.

At knýta Sernám og Nám tættari at hvør øðrum 
kann geva ein hóp av skeiðsmøguleikum innan bæði 
tað almenna- og sernámsfrøðiliga økið, so Sernám 
eisini fær møguleika at styrkja spesialist vitanina 
úti í skúlunum. Millum annað við at bjóða styttri 
íblástrar skeið um ávís evni, ið eru týdningarmikil at 
varpa ljós á. 

Av tí at tað er álagt arbeiðsbólkinum at koma 
við tilmælum um, hvussu reglurnar kunnu setast í 
verk, loyva vit okkum eisini at koma við ítøkiligum 

hugskotum um, hvussu eisini hetta tilmæli kann 
verða sett í verk. Væl vitandi, at tað er heilt upp 
til leiðsluna í nýggja stovninum at skipa og nærri 
nágreina virksemið. 

Nýggi stovnurin vísir beinleiðis til Barna- og 
útbúgvingarmálaráðið.

Stovnurin verður skipaður við einum stjóra og við 
tveimum deildum:
•	 Námsfrøðiligi og sernámsfrøðiligi menningardepil 

(fyrr Nám og Sernám)
•	 Stýris- og eftirlitsdeild (fyrr Undirvísingarstýrið)

Harumframt verða tríggir deildarleiðarar.

Hvussu námsfrøðiligi og sernámsfrøðiligi menning
ardepilin skal skipast, má nýggi stjórin/leiðslan taka 
støðu til, men bólkurin metir, at tað er umráðandi, 
at markamótini millum almenna økið og serøkið 
eru lýst og nágreinað, so at tryggjast kann, at játtan 
og fakligheit eru til bæði økini. Soleiðis kann ein 
ávís líkavekt framhaldandi vera á báðum økjum á 
somu deild – á námsfrøðiliga og sernámsfrøðiliga 
menningardepilinum.

SWOT-analysa: Samanlegging av Námi, Sernámi og Undirvísingarstýrinum
Ein meting av styrkjum, veikleikum, møguleikum og váðum í sambandi við samanleggingina.

Styrkir (Strengths)
 
• Felags kós og felags visjón
• Allir partar eru við í broytingartilgongdini
• Allir partar eru við at íverkseta 
• Greiðari ábyrgdarbýti 
• Minni tvívirkna og betri samordning 
• Betri nýtsla av fakligum og KT-resursum

Veikleikar (Weaknesses)
 
• Óvissa um nýggjar leiklutir 
• Mentanarmunur millum stovnar 
• Trupulleikar við leiðslu og broytingarstýring
 

Møguleikar (Opportunities)
 
• KT-samvirki og dátuviðgerð 
• Felags menningarskipan 
• Javnbjóðis tænastur kring alt landið 
• Kommunalt samstarv og NSR-integratión
• Flyta tænastur tættari at brúkaranum

Váðar (Threats)
 
• Politisk mótstøða 
• Missur av serøkisprofilering 
• Avbjóðing at sameina stovnsmentan 
• Ógreiðar játtanir og arbeiðsbýti
• Ávirkan á starvsfólkatrivnað
• Eftirlit og tænasta í sama stovni
• Dagstovnaøkið - ógreitt hvørja ávirkan á kommunal geiran
• Óvist um játtan er til dagstovnaøkið

Arbeiðsbólkurin mælir til, at Námsfrøðiligi og ser
námsfrøðiligi menningardepilin eigur at hava tveir 
deildarleiðarar, hetta fyri at tryggja, eitt fakligt rótfesti 
í báðum deildunum. Starvsfólkini hava ein leiðara 
tætt at sær í gerandisdegnum, sum hevur eitt ná
greiniligt fakligt innlit í økið og tær arbeiðsuppgávur, 
ið knýta seg at. Hetta er eisini fyri at tryggja eina 
fakliga dygd í uppgávuloysnunum út til brúkararnar, 
og at teir eginleikar, sum hvør deild hevur við sær inn 
í samanlagda stovnin, framhaldandi verða varðveittir. 

Viðmælt verður eisini, at teir tríggir deildarleiðar
arnir hava tætt og regluligt samskifti við ovastu leiðslu 
á stovninum fyri at umrøða áhugamálini hjá hvørjari 
deild sær og samstundis virka fyri at tryggja eina 
heildartænastu til tey, tænasturnar verða veittar til. 

Somuleiðis mæla vit til, at ein KT-deild verður 
skipað í stýris- og eftirlitsdeildini og at førleikamenning 
gerst ein integrerðaur partur av Námsfrøðiliga og 
sernámsfrøðiliga menningardeplinum.

Arbeiðsbólkurin er ikki komin ásamt um eitt heitið 
til nýggja stovnin, men vit meta, at tað er umráðandi, 
at heitið fevnir um og endurspeglar tær tænastur, 
stovnurin kemur at veita. 

Tilmæli nr. 13: 
Ein samdur arbeiðsbólkur mælir til at lýsa 

virksemi og heimildir hjá nýggja stovninum við 

lóggávu, vísandi til partin um bygnaðin.

Eins og víst á í partinum um bygnaðin, er tað alneyðugt 
at nágreina ábyrgd og uppgávur hjá Námsfrøðiliga og 
sernámsfrøðiliga menningardeplinum, deildin fyrr 
Sernám. Hetta er ein treyt fyri, at deildin kann virka 
og mennast, at starvsfólk trívast, og at skúlarnir/
børnini fáa viðkomandi tænastu. Samstundis gerst 
tað eisini greitt fyri øðrum stovnum, sum virka í 
samstarvi við Sernámi (skúlaleiðslur, førleikastovur, 

serflokkar, Skúlin á Trøðni, Almannaverki, Gigni, 
Barnaverndartænasturnar og Barna- og ungsóms
pykiatri), hvørjar uppgávur og ábyrgdarøki hoyra og 
ikki hoyra til virksemi hjá deildini fyrr Sernámi.

Samstundis er tørvur á at nágreina virksemi hjá 
fyrr Námi og Undirvísingarstýrinum.

Deildin fyrr Sernám

Tilmæli nr. 14: 
Ein samdur arbeiðsbólkur mælir til at hækka 

játtanina til Sernám, so hon m.a. samsvarar 

við krøv í kunngerð viðvíkjandi serflokkum 

og økta talinum á næmingum og starvs­

fólkum í sertilboðum og tørvinum annars í 

fólkaskúlanum.

Um landsstýrismaðurin metir, at Námsfrøðiligi og 
sernámsfrøðiligi menningardepilin, deildin fyrr 
Sernám, framhaldandi skal røkja allar uppgávurnar 
sum eru í lýstar í partinum um Sernám, so hevur 
Sernám tørv á eini væl hægri játtan. Samanberingin 
við donsku PPR (Pædagogisk Psykologisk Rådgivn
ing) í partinum (PPR í Danmark samanborið við 
Sernám í Føroyum) vísir, at føroyska skipanin hevur 
markant verri normeringar og fíggjarligt grundarlag 
enn í Danmark, serliga tá ið talan er um atgongd til 
sálarfrøðingar og játtan pr. barn. Hinvegin liggur 
talið á sernámsfrøðiligum ráðgevum á líknandi 
støði.

Arbeiðsbólkurin skal gera vart við, at tølini ikki eru 
heilt sambærilig. Stuðulstímar og útreiðslur til ser
tilboð liggja í nógvum kommunum hjá PPR, meðan 
tað her í Føroyum liggur hjá Undirvísingarstýrinum 
og ikki Sernámi. Hetta merkir, at føroysku tølini 
vera lægri av tí sama.

Markamót millum deildin fyrr 
Sernám og førleikastovur

Tilmæli nr. 15: 
Ein samdur arbeiðsbólkur mælir til at støða 

verður tikin til, hvørjar uppgávur Sernám í 

høvuðsheitum skal loysa. T.e. hvørjar uppgávur 

kunnu loysast í felag, og hvørjar kunnu flytast 

til førleikastovurnar. Mælt verður til, at fleiri 

starvsfólk við sernámsfrøðiligari vitan koma at 

virka í skúlanum.

Fakligheitin á núverandi Sernámi er fjølbroytt, men 
vegna avmarkaða arbeiðsorku í mun til tørv, koma 
átrokandi uppgávur, sum skúlarnir meta um og 
raðfesta, javnan fram um fyribyrging og førleika
menning. Ein høvuðsuppgáva hjá Sernámi er at 
meta um serligan tørv, íroknað møguligan tørv á og 
umsóknir til sertilboð. 

Hetta er eisini rótfest í kunngerðini, sum Ser
nám virkar eftir og má framhaldandi raðfestast. 
Harumframt verður mælt til at tað framhaldandi 
verður eitt fokus hjá Sernámi at veita tætta ráðgeving, 
supervisión og sparring til sertilboðini og til skúlarnar 
í Føroyum, so starvsfólkini rundan um nakrar av 
sárbærastu næmingunum hava regluliga atgongd til 
vegleiðing. Eisini verður mælt til, at starvsfólkaorkan 
hjá Sernámi framhaldandi er tætt knýtt at málum 
um belastningsreaktiónir og longri skúlafráveru. 
Harumframt er neyðugt nærri at nágreina, hvørja 
ábyrgd Sernám hevur innan dagstovnaøkið og hvørji 
markamótini skulu vera til tær 24 førleikastovurnar 
kring landið.

Eins og nevnt í partinum um Sernám metir arbeiðs
bólkurin, at tað yvirskipað er tørvur er á greiðari 
markamótum millum uppgávubýtið hjá Sernámi og 
førleikastovunum. Eitt uppskot er, at Námsfrøðiligi 
menningardepilin, deildin fyrr Sernám í størri mun 
gerst ein servitanarstovnur við teimum fakligu 
førleikum, sum eitt nú VISO (sernámsfrøðilig 
vitan) hevur í Danmark, meðan førleikastovurnar í 
stóran mun taka sær av gerandisligu uppgávunum í 
lokalumhvørvinum. 

Heilt yvirskipað kann tað orðast sum at, deildin 
fyrr Sernám byggir upp servitan, meðan førleika

stovur brúka hana í gerandisdegnum. Tó so at Náms
frøðiligi menningardepilin er partur av at íverkseta 
og fylgja broytingartilgongdir, soleiðis at hann er við 
til at styrkja skúlarnar.

Hvussu ítøkiliga býtið skal vera, eigur nýggja leiðslan 
at taka støðu til, men arbeiðsbólkurin staðfestir at tað er 
alneyðugt at taka støðu hesum viðvíkjandi. 

Arbeiðsbólkurin hevur afturvendandi viðgjørt 
spurningin um sambandið millum Sernám, førleika
stovur og toymini úti í skúlunum. Viðurskifti, sum 
koma fram í undirliggjandi tilfari og kjaki, benda á 
ein greiðan tørv á at styrkja samband og samstarv 
millum ráðgeving og praksis úti á staðnum, har 
næmingar, lærarar og onnur fakfólk virka dagliga. Vit 
eru komin ásamt um, at tørvur er á bæði ráðgeving 
og á, at servitanin kemur í spæl úti í praksis við at 
vera til staðar í umhvørvinum og gerandisdegnum. 
Arbeiðsbólkurin metir, at verandi ráðgeving ofta ikki 
verður nógv væl gagnnýtt. Servitanin, sum stovnar og 
fakfólk ráða yvir, kemur ov sjaldan beinleiðis út í spæl 
úti í undirvísingarhøpi. Orsakirnar tykjast fjølbroyttar:

•	 Trýst og trongir karmar úti í fólkaskúlanum.
•	 Frástøða millum ráðgevingarstovnar og skúlarnar.
•	 Manglandi førleikamenning og fakligt samskifti.

Arbeiðsbólkurin mælir til, at sernámsfrøðilig ráðgev
ing verður tillagað og styrkt, soleiðis at hon veruliga 
kemur at gagna barninum og undirvísingini. Tað 
eru fleiri háttir, hvusssu hetta kann setast í verk. 
Ein háttur at knýta deildina fyrr Sernám tættari 
at skúlunum er at sernámsfrøðiligi ráðgevin, sum 
framhaldandi er í starvi í nýggja Námsfrøðiliga og 
sernámsfrøðiliga depilinum, í størri mun virkar størri 
mun í praksis úti í skúlunum. Á henda hátt kemur 
sernámsfrøðiligi ráðgevin at vera virkin og partvís 
tilknýttur førleikastovunum og verður soleiðis 
eitt bindilið millum skúlan og deildina Sernám. Á 
henda hátt arbeiðir sernámsfrøðiligi ráðgevin bæði 
ímóti teimum í skúlunum og saman við teimum 
starvsfólkunum, sum eru á staðnum.

Hetta kann gerast t.d. í hesum leisti:
•	 Sernámsfrøðiligi ráðgevin heldur fram sum partur 

av nýggja Námsfrøðiliga menningar-deplinum, 
men hevur veruligt virksemi úti í skúlunum.

62  síða Sernámsfrøðiliga økið í mun til fólkaskúlanýskipanina



•	 Ráðgevin verður partvís knýttur at førleika
stovunum og virkar sum bindilið millum Sernám 
og undirvísingarpraksis.

•	 Virksemið verður skipað eftir einum ávísum 
býtislykli, t.d. 40 % til ráðgeving og 60 % til veruligt 
samstarv og førleikamenning úti í skúlanum (t.d. 
co-teaching, sparring, supervisjón).

•	 Økta játtan til serlærarar við sernámsfrøðiligari vitan. 
Ein blandað loysn, har bæði ráðgevar og serlærarar 
eru veruliga virknir úti í skúlunum.

•	 Atlit og fyrivarnir eigur at takast til; skúlastødd, 
verandi førleikastovu, staðbundnum tørvi, støðu
festi og at talan er um varanadi skipan. 

Óðansæð hvør leistur verður brúktur, er tørvur á eini 
uppraðfesting. Tørvur er á at uppraðfesta starvsfólk 
við servitan, sum arbeiða úti í skúlunum. Tað kundi 
verið leisturin við at virksemi hjá sernámsfrøðiligum 
ráðgevum í størri mun verður raðfesetur úti í førleika
stovunum, ella øktum serlærarum (inkluderandi 
sernámsfrøði), ella ein blandingur av báðum.

FØRLEIKASTOVUR

Ein samdur arbeiðsbólkur mælir til at styrkja 

virksemið og økja játtanina til førleikastovurnar. 

Sí tilmæli nr. 5 og sí eisini part um serflokkar)

Ein samdur arbeiðsbólkur mælir til at endur­

skoða kunngerðina um førleikastovur so betri 

samsvar er við endurskoðanini av sernáms­

frøðiliga økinum í síni heild. Sí tilmæli 10. Ein 

samdur arbeiðsbólkur mælir til at tillaga og 

dagføra verandi kunngerðir á sernámsfrøðiliga 

økinum, so samsvar er ímillum tilmælini og 

lóggávuna (sí part um serflokkar).

Í partinum um førleikastovur og Sernám verður víst 
á tørvin at lýsa, sundurskilja og nágreina leiklutirnar 
hjá førleikastovunum og Sernámi. Víst varð á munin 
ímillum generalist- og spesialist uppgávur. Einfalt 
kann man lýsa tað so, at Sernám byggir upp og 
varðveitir servitan, meðan førleikastovan saman við 
starvsfólkunum í skúlanum, eru tey, sum brúka og 
umseta servitanina í verki í dagliga skúlavirkseminum.

Eins og umboð fyri førleikastovunum vístu á í 
Menitmeterkanningini og í kjaki í bólkinum, eru 
vit komin ásamt um, at tað ikki er samsvar millum 
kunngerðina um førleikastovur og játtanina, sum 
limirnir í førleikastovunum fáa til at loysa verandi 
uppgávur.10 Tí er alneyðugt antin at tillaga 
kunngerðina ella at hækka játtanina. Vit eru av 
teirri fatan, at skal alt sernámsfrøðiliga økið rigga, 
so er neyðugt at gera tillagingar í allari skipanini í 
senn. Í parti 6.2.1 mæla vit til, at Námsfrøðiligi- og 
sernámsfrøðiligi depilin (fyrr Sernám) kann gerast 
ein vitanartungur servitanarstovnur. Hetta merkir, 
at annar aktørur má røkja aðrar ítøkiligar generalist
uppgávur, sum eru lýstar í kunngerð. T.e. at arbeiða 
breitt og tvørfagligt við inklusjón, trivnaði, menning 
og læring. Í hesum føri mæla vit til, at førleikastovurnar 
í enn størri mun fara at lyfta hesa arbeiðsbyrðuna. 

Yvirskipað kann tað orðast soleiðis: Sernám byggir 
upp servitan og strategi, meðan førleikastovur nýta 
servitanina og strategiina í gerandisdegnum.

Henda uppraðfestingin verður fíggjað av 
miðfirraðu játtanini, sí tilmæli nr. 5. í partinum um 
játtanarskipan, har mælt verður til at uppraðfesta 
sernámsfrøðiligu vitanina úti á skúlunum.

FØRLEIKAMENNING

Tilmæli nr. 16: 
Ein samdur arbeiðsbólkur mælir til eina skipaða, 

kravda og áhaldandi førleikamenning fyri øll 

starvsfólk í skipaðum starvi í fólkaskúlanum, og 

førleikamenning/víðari útbúgving til tey, sum 

skulu ráðgeva inn í skúlan og til teirra, sum 

arbeiða í skúlanum við ráðgevarauppgávum/

seruppgávum so sum førleikastova, føroyskt 

sum annaðmál o.a. (sí partarnar um inklusjón 

og játtanarskipan).

At útbúgving og eftirútbúgving hjá lærarum og 
námsfrøðingum fevnir um „inkluderandi sernáms
frøði“ og arbeiðshættir, sum Universal Design for 

Learning (UDL), har undirvísingin verður planløgd 
við útgangsstøði í ymisleika.

Væntað úrslit
•	 Fleiri næmingar fáa fakligan og sosialan ágóða av 

felagsskúlanum.
•	 Minni tørvur verður á serskiltum tilboðum.
•	 Skúlarnir styrkjast sum inkluderandi læringsfelags

skapir við høgum fakligum støði og betri trivnaði.
•	 Fakligir múrar millum almenna- og sernámsfrøði 

verða niðurlagir, og ein felags læringsmentan 
verður bygd upp.

Á webinari um „tildelingsmodeller og visitations
processer med fokus på forebyggelse“ fekk arbeiðs
bólkurin m.a. innlit í arbeiðið hjá Morsø Kommunu. 
Morsø Kommune hevur skipað eina fyribyrgjandi 
skipan, har átøk til børn og ung verða raðfest 
stigvíst og løgd so nær tí almenna tilboðnum sum 
gjørligt. Skipanin tryggjar, at hjálpin verður givin 
tíðliga og eftir tørvi. Samstundis er gjøgnumførd 
felags førleikamenning fyri øll starvsfólk, til at 
styrkja fakliga dygd, inklusjón og felags ábyrgd. 
Endamálið er at minka um tørvin á dýrari og meira 
tilfeingiskrevjandi serligum tilboðum og samstundis 
styrkja inklusjón í dagtilboðum og skúlum.

Í lógaruppskotinum um inklusjón, sum varð lagt 
fyri Løgtingið í mars 2025, verður lagt upp til, at 
landsstýrisfólkið: „ásetir nærri reglur og ger eina lang­
tíðar virkisætlan, sum tryggjar stigvísa menning av 
inklusjón í øllum tí føroyska skúlaverkinum”. Ein tílík 
virkisætlan skal m.a. lýsa og fevna um at førleika
menna øll starvsfólk í skúlaverkinum; tað veri 
seg starvsfólk í skúlunum og starvsfólk, ið virka á 
økinum innan ráðgeving, fyrisiting, undirvísing og 
leiðslu. Arbeiðsbólkurin mælir til at byrja við at skipa 
skeiðsvirksemi fyri øll starvsfólk í skúlaverkinum 
sum skjótast.

Í fólkaskúlanum eru 24 førleikastovur, sjey av teim
um hava tilknýti til smærri skúlar. Tað merkir, at 
hesar førleikastovurnar røkja tænasturnar í smærru 
skúlunum. Sum dømi kann nevnast, at førleikastovan 
á Skúlatrøð røkir uppgávurnar fyri alt norðurøki.

Tað er ásett í kunngerð11 hvør mannar førleika
stovurnar: Serlærari, lesivegleiðari, orðblindalærari 
og AKT-lærari.

Undirvísingarstýrið hevur skúlaárið 2025/26 
skrásett, at í førleikastovunum virka: 25 serlærarar, 
20 lesivegleiðarar, 53 orðblindalærarar, 26 stødd
frøðislærarar, 9 KT-varðar, 13 skúlabókavørðar 
og 13 skúlavegleiðarar. Viðmerkjast skal, at í fleiri 
førum er talan um sama starvsfólk t.d. er serlærari og 
orðblindalærari sami persónur.

Komandi ár kunnu 21 starvsfólk í 
fólkaskúlanum og tvey á miðnámi verða liðug við 
eftirútbúgving innan inkluderandi sernámsfrøði. 
Ein, sum hevur tikið slíka eftirútbúgving í 
inkluderandi sernámsfrøði, fær førleikar at seta 
sernámsfrøðiligt ástøði og gransking í samband við 
undirvísingarstøður og at arbeiða málrættað við 
at fremja læru og menning. Viðkomandi dugir at 
greina og eftirmeta arbeiðshættir, lýsa avbjóðingar 
í einum inkluderandi høpi og meta um førleikar 
og fortreytir hjá næmingum á ymiskum stigum. 
Hann ella hon fær eisini førleikar at vegleiða 
og ráðgeva um sernámsfrøðilig viðurskifti og at 
samskipa samstarv við foreldur, fakfólk og stovnar. 
Útbúgvingin ger sostatt viðkomandi føran fyri 
fakliga, skipandi og samstarvandi at fremja eitt 
inkluderandi læruumhvørvi. Hesi kunnu røkja fleiri 
uppgávur í førleikastovuni, í flokkum og skúlum 
sum heild; tað veri seg m.a. at: menna inkluderandi 
læruumhvørvi, vegleiða og ráðgeva lærarum í fak
ligum og sernámsfrøðiligum spurningum, luttaka í 
kanningum og útgreiningum, veita ráðgeving um 
undirvísingardifferentiering og serlig atlit; at sam
skipa inkluderandi sernámsfrøðiligt arbeiði saman 
við skúlaleiðara og Sernám o.ø. Og annars vera við 
til at menna dygdargóðar skúlar fyri øll børn.

Harumframt mælir arbeiðsbólkurin til at fáa nógv 
meira ferð á gransking innan sernámsfrøði bæði í 

søguligum, nútíðar og framtíðar perspektivi. T.d. at 
granska í hvussu sernámsfrøðiliga landslagið sær út í 
Føroyum; hvussu tað virkar, og hvørjar avbjóðingar 
eru, hvørji sernámsfrøðilig átøk eru, og hvussu vera 
tey veitt, hvussu serflokkar og serskúli virka, hvussu 
virka førleikastovur, hvussu virkar tvílæraraskipanin, 
og hvussu vit kunnu menna meira inkluderandi 
sernámsfrøði t.d. við co-teaching. Eisini hevði verið 
áhugavert at granska í sernámsfrøðiligum førleikum 
og vitan í skúlaverkinum. 

ÍBLÁSTUR OG INNLIT 

Dømi um samsvarandi stovnar í 
Norðurlondum

Norðurlendsk samanbering
Dømi um samsvarandi stovnar í Norðurlondum:

Finland: Finnish National Agency for Education 
(EDUFI) [www.oph.fi/en]
•	 Samlaður stovnur undir Undervisnings- og 

Kulturministeriet.
•	 Ábyrgd av: námsætlanum, førleikamenning, fleir

mæltum næmingum og inklusjón.

Ísland: Menntamálastofnun – [www.mms.is]
•	 Stovnur undir Menntamálaráðuneytinum, 

stovnaður 2015.
•	 Sameinar námsætlanir, undirvísingarmenning, 

próvtøkur, lærutilfar og ráðgeving um serundir
vísing.

Noreg: Utdanningsdirektoratet – [www.udir.no]
•	 Høvuðsmyndugleiki fyri alla almenna og 

sernámsliga undirvísing.
•	 Skipar vegleiðing til PPT-tænastur og námsætlanir.

Svøríki: Skolverket – [www.skolverket.se]
•	 Landsstovnur við ábyrgd av lærugreinamenning, 

talgild undirvísing, inklusjón, trivnað o.a.
•	 Tætt samstarv við SPSM (myndugleika fyri 

serundirvísing)

SERNÁMSFRØÐILIGA VITAN
Søgulig lýsing um samanlegging av 
Sernámsfrøðiligu ráðgevingini og 
Skúlanum á Trøðni
Sernámsfrøðiliga ráðgevingin var partur av Lands
skúlafyrisitingini fram til 1991.

Í 1990 var politisk avgerð tikin um, at Sernáms
frøðiliga ráðgevingin og Skúlin á Trøðni skuldu 
leggjast saman. 

Í 1991 var sernámsfrøðiliga ráðgevingin mannað 
við hesum størvum: ein undirvísingarleiðari, sum 
eisini var leiðandi skúlasálarfrøðingur, sálarfrøðingur, 
lesiráðgevi, taliráðgevi og sjónráðgevi í ½ tíð.

Í Skúlanum á Trøðni var umframt skúli eisini 
smábarnadeild (serbarnagarður fyri børn undir 
skúlaaldri), tali- og hoyritóladeild og tænasta, fysio
terapi, raddarviðgerð og viðgerð og undirvísing fyri 
fólk við afasi.

Á heysti í 1991 flutti sernámsfrøðiliga ráðgevingin 
út á Skúlan á Trøðni, og farið varð undir eina til
gongd at leggja ráðgevingina og skúlan saman og at 
umskipa og flyta sernámsfrøðiliga virksemið, sum 
hevði verið í skúlanum, yvir í ráðgevaraeindina. 

1. januar 1998 vóru Sernámsfrøðiliga ráðgevingin 
og Skúlin á Trøðni formliga lagdar saman í nýggja 
stovn, sum fekk heitið Sernámsdepilin. Beint framman
undan høvdu øll starvsfólkini í desember 1997 skriv 
frá táverandi landsstýrisfólkinum um, at starvsstaðurin 
frá 1. januar 1998 var í Sernámsdeplinum og ikki í 
Skúlanum á Trøðni. Starvs- og setanarviðurskiftini 
skulu fáast í rættlag og starvslýsingar gerast. Málið var, 
at hetta skuldi verða klárt 1. mai sama ár. 

Samanleggingartilgongdin gekk ikki sum ætlað; 
stór mótstøða var ímóti ætlanini - serliga frá starvs
fólkunum í skúlanum, og tá arbeiðið við at fáa 
starvs- og setanarviðurskiftini í rættlag eisini dróg 
út, var tað steinur omaná byrðu.

Undirvísingar- og mentamálaráðið hevði í sam
starvi við leiðsluna í Sernámsdeplinum gjørt upp
skot til kunngerð fyri Sernámsdepilin, og hóast hon 
hevði verið til hoyringar hjá øllum pørtum, var hon 
ongantíð sett í gildi. 

Í staðin varð ein uttanhýsis bólkur settur at kanna, 
hvat varð farið fram, og hvussu játtanin var brúkt, 
síðani Sernámsdepilin var settur á stovn. Leiðslan í 

Sernámsdeplinum var ikki partur av arbeiðinum, og 
tað var orsøkin til, at stjórin í Sernámsdepilinum og 
skúlaleiðarin í skúlanum søgdu starvið frá sær.

Trupult var at fáa viðurskiftini í Sernámsdeplinum 
og skúlanum skipað, og tað endaði við at skilja Ser
námsdepilin og Skúlan á Trøðni sundur aftur, og 
skúlin var skipaður sum sjálvsstøðugur stovnur sam
bært løgtingslóg nr. 50 frá 9. mai 2005 um serskúla.

Kunngerð um virksemi hjá Sernámsdeplinum 
varð ikki gjørd í hesum sambandi. 

Skúlin á Trøðni
Føroya Specialskúli var fyrisitingarliga undir danska 
Sosialstyrelsen, til hann í 1998, saman við blokk
stuðulsskipanini kom undir Undirvísingar- og 
mentamálaráðið. Skúlin bleiv formliga yvirtikin seinni.

Sernámsdepilin og NSR tænastueindirnar 
Fyri at gera sernámsfrøðiligu tænastuna til borgarar
nar so dygdargóða sum gjørligt, hevði táverandi 
Mentamálaráð arbeitt við bygnaðarbroytingum 
á sernámsfrøðiliga økinum. Ein avleiðing av hesi 
bygnaðarbroyting var at seta NSR-tænastueindir 
á stovn kring landið. Táverandi Mentamálaráð 
hevði seinastu árini arbeitt miðvíst við at umskipa 
sernámsfrøðiliga økið til tess at gera tænastuna betri 
mótvegis borgaranum.

Arbeiðið varð grundað á eina ásannan av:
•	 At stórur tørvur er á betri og skjótari greining í 

sambandi við børn við sernámsfrøðiligum trupul
leikum

•	 at sernámsfrøðiliga ráðgevingin eigur at verða 
skipað so nær borgaranum sum gjørligt

•	 at ein heildarloysn eigur at verða gjørd fyri hesi 
børn, og at øll tiltøk kring tey verða samskipað 

Bygnarbroytingin á sernámsfrøðiliga økinum skuldu 
fevna um:
1.	At stovnseta serskúla
2.	uppgávurnar hjá sernámsfrøðiligu ráðgevingini í 

Sernámsdeplinum
3.	sernámsfrøðilig ráðgeving í økjum kring landið 

(NSR-tænasta)
Skúlin á Trøðni, sum síðani 1990 hevði verið partur av 
Sernámsdeplinum, varð skipaður sum sjálvstøðugur 

skúli frá 1. januar 2006 sambært serskúlalógini (nr. 
50 frá 9. mai 2005).

Sernámsdepilin 
Sernámsdepilin skuldi framhaldandi vera ein 
almennur stovnur og skuldi fyrisita sernámsfrøðiliga 
økið. Men stovnsetanin av NSR-tænastuni skuldi 
hava við sær, at ein partur av virkisøkinum hjá 
Sernámsdeplinum var miðfirraður til NSR-
tænastuna. Stjórin í Sernámsdeplinum var ovasti 
leiðari í NSR-tænastueindunum 
Málið var, at fakfólk í NSR-tænastuni kring landið 
skuldu avgreiða vanligu málini við sernámsfrøði 
í lokaløkjunum og veita skúlum og dagstovnum 
skjótari hjálp og leiðbeining v.m. 

Starvsfólkini í Sernámsdeplinum skuldu saman 
við Psykiatriska Deplinum á Landssjúkrahúsinum 
greina teir næmingar, sum fakkunnleikin í lokalu 
tænastueindunum ikki megnaði. Við hesum arbeiðs- 
og ábyrgdarbýtið varð mett, at ein vælvirkandi 
sernámsfrøðilig skipan fór at fáast til vega. 

Arbeiðið í Sernámsdeplinum skuldi fevna um:
•	 greining 
•	 viðgerð
•	 ráðgeva børn og ung við breki, foreldur og avvarð

andi viðvíkjandi menning, stimbran, uppaling av 
barninum og veita teimum aðra viðkomandi hjálp, 

•	 ráðgeva myndugleikum og stovnum, ið varða av 
børnum sum bera brek

•	 upplýsing/kunning, eitt nú vísa til rætta myndug
leika og stovn, tá ið hetta er neyðugt

•	 undirvísing
•	 gransking
•	 skráseta upplýsingar um børn og ung í Føroyum, 

sum bera brek
•	 skeiðsvirksemi
•	 telefontænasta

Um hetta skuldi fremjast í verki, var neyðugt við 
tøttum samstarvi og greiðum samstarvs-avtalum 
millum Mentamálaráðið og Almanna- og heilsu
málaráðið.

Námsfrøðiligu tænastueindirnar 
NSR-tænastan (sernámsfrøðiligar tænastueindir), 

skuldi vera ein ráðgevandi/samskipandi tænasta, 
sum skuldi verða skipað kring landið. NSR-tænastan 
skuldi verða í egnaðum hølum, sum dagliga vóru opin 
fyri foreldrum, skúlum, stovnum og myndugleikum. 
Kommunurnar skuldu vera við í tiltakinum, og tær 
skuldu ávísa høli og taka sær av skrivstovum og rakstri.

Starvfólkabólkurin í tænastueindunum skuldi 
vera ein samskipari, sálarfrøðingur og talilærarar 
o.o., og skuldi tænastan ráðgeva og samskipa tiltøk 
til børn við breki ella sernámsfrøðiligum trupul
leikum. Arbeiðið skuldi fremjast í samráð við 
barnaverndarstovur, heilsusystrar og sosialar deildir. 

Málið var, at NSR-tænastan skuldi vera „staðið”, 
har øll foreldur kundu venda sær, tá barnið hevur 
sernámsfrøðiligar trupulleikar. 

NSR-tænastan var fyrisitingarliga løgd undir 
Sernámsdepilin, og setanarmydugleikin hjá øllum 
starvsfólkunum, uttan skrivstovufólkunum sum 
kommunurnar varðaðu av, var undir Sernáms
deplinum. Rakstrarútreiðslur og lønarútreiðslurnar 
fyri skrivstovufólkið vóru undir kommununum. 
Hetta var og er sama ábyrgdarbýtið millum land 
og kommunur, sum fólkaskúlin er skipaður eftir, 
og tí kravdi skipanin av tænastuneindunum ikki 
lógarbroytingar, men samstarvsavtalur við avvarð
andi kommunur og kommunueindir.

Tó varð viðmerkt í uppritinum frá 22. februar 
2008, at neyðugt var at gera nýggjar lógarkarmar um 
sernámsfrøðiliga virksemið.

Fimm námsfrøðiligar tænastueindir 
Ætlanin varð, at økini, fimm í tali, skuldu samskipast 
í samráð við kommunurnar og fimm tænastueindir/
ráðgevingarstovur skuldu skipast kring landið.

Kommunalu eindirnar vóru í Tórshavnar 
kommunu, í Eysturoy, í Suðuroy, í Norðuroyggjum, 
í Vágum/Norðstreymi/Sunda kommuna. 

Í 2006 var NSR-tænastan skipað í Eysturoy og í 
Suðuroy; í Tórshavn í 2008. 

So kom steðgur í av fíggjarligu ávum. Tað góðtók 
Klaksvíkar kommuna ikki, og í 2010 var avtala gjørd 
millum Mentamálaráðið og Klaksvíkar kommunu 
um fyribils tænastu í Norðoyggjum. Kommunala 
námfrøðiliga ráðgevingin var leiðari og virkaði 
hálva tíð sum samskipari í ávikavist Námsfrøðiligu 
Ráðgevingini og Sernámi.

Uppgávurnar í námsfrøðiligu tænastueindunum 
Endamálið var at veita tænastu til børn við serligum 
tørvi og familjum teirra úti í teimum ávísu økjunum 
og samskipa tiltøkini til børnini í økjunum.

Arbeiðið skuldi fevna um:
•	 Skráseting av tilmeldingum, skipa fyri og gera 

kanningar
•	 umsita tímarnar vegna serligan tørv í økinum
•	 samskipa samstarvið millum kommunalu, almanna- 

og heilsu og skúlamyndugleikarnar á staðnum
•	 at gera eina undirvísingar- og heildarætlan fyri barnið
•	 at ráðgeva foreldrum, stovnum, skúlum o.ø.

Námsfrøðiliga tænastueindin í Tórhavn varð 
niðurløgd í umleið 2015. Kommunan segði sam
starvið við Mentamálaráðið upp, og ráðið tók upp
søgnina til eftirtektar, og øll starvsfólkini vóru flutt 
yvir í Sernám. Upplýsingar um hetta eru í skjalhaldi 
í Sernám og Mentamálaráðnum. 

DØMI UM SKIPAN AV SERØKINUM 
Í FØROYSKUM SKÚLA
Tann 26. mars 2025 vitjaði varaskúlastjórin í einum 
miðalstórum skúla arbeiðsbólkin. Varaskúlastjórin 
greiddi frá, hvussu tey hava valt at skipa sernáms
frøðiliga økið í sínum skúla.

Grunddeildin:
Tey hava egið hølið, og játtaðir eru 20 tímar um vikuna. 
Tvey starvsfólk eru inni samstundis, og í løtuni eru 
fimm næmingar knýttir at hesum tilboðnum. Summi 
hava næstan tørv á eini normering á 1-1. Tað eru tveir 
næmingar í bíðistøðu beint nú.

Miðdeildin
15+1 tímar játtaðir til tvey starvsfólk – átta tímar 
hvør. Starvsfólkini eru ikki inni samtíðis. Hetta 
tilboðið hevur eftir tørvi skift endamál nakrar ferðir 
ígjøgnum tíðina. Í ár royna tey at skipa tað soleiðis, 
at játtaðu tímarnir í størri mun verða brúktir úti í 
flokkunum. Hetta hevur við sær, at farið er frá at 
umleið fimm-seks næmingar kunnu koma inn at 
fáa hjálp í eini 5-10 tímar um vikuna, til at eini 25 
næmingar fáa hjálp í umleið 4 tímar um vikuna.

Hádeildin
20 tímar játtaðir - upprunaliga vóru hesir tímarnir 
játtaðir sum heima- og sjúkraundirvísing til ein 
næming. Nú eru tímarnir brúktir til tvey starvsfólk 
- 13 og 7 tímar. Fýra næmingar eru knýttir at 
tilboðnum, og fýra næmingar hava opið pláss. 
Skúlin hevur játtað 32 tvílæraratímar til hádeildina 
hetta skúlaárið, men tað fer at minka til komandi 
ár, orsakað av vaksandi tørvinum í grund- og 
miðdeildini.

Aftrat hesum fáa tveir næmingar stuðul til FSA-
undirvísing. Tríggir næmingar fáa grundleggjandi 
fakliga hjálp. Fýra orðblindir næmingar og foreldur 
teirra fáa hjálp til IntoWords, Nota o.l.

Handaligt tilboð til førleikastovuna
Í nøkur ár hava tey bjóðað næmingum, sum eru knýttir 
at førleikastovuni, eitt annað sernámsfrøðiligt tilboð, 
eitt handaligt alternativ. Her vórðu 8 miðfirraðir tímar 
játtaðir einum starvsfólki. Hetta varð deilt upp í tveir 
flokkar – yngru og eldri - við 4 tímum hvør.

Tilboðið datt niðurfyri undan verandi skúlaári, 
og hava tímarnir verið brúktir sum stuðulstímar hjá 
tveimum næmingum í 3 flokki. Til komandi skúlaár 
fara tey at royna handaliga tilboðið aftur.

Førleikastovan 
Serlærarin er leiðari í førleikastovuni og skipar 
eisini serundirvísingina í innskúlingini. Annar av 
lærarunum, ið er settur sum sernámsfrøðiligur lærari 
í miðdeildini, hevur ábyrgdina av serundirvísingini í 
miðdeildini.

Varaskúlastjórin hevur ábyrgdina av serundir
vísingini í hádeildini, og hevur hann eisini yvir
skipaðu ábyrgdina av førleikastovuni í síni heild.

Avbjóðingar í førleikastovuni
•	 Um tvey ár fara serlærarar at mangla
•	 Ein støddfrøðivegleiðari manglar
•	 Har er ein lesivegleiðari, men viðkomandi arbeiðir 

ikki sum lesivegleiðari

MENTIMETER-KANNING 
FAKLIGUR DAGUR HJÁ SERNÁMI 
(FØRLEIKASTOVUR) 
Mikudagin 30. apríl 2025 skipaði Sernám fyri einum 
fakligum degi, har á leið 58 starvsfólk úr førleika
stovunum luttóku í eini Mentimeter-kanning. 
Endamálið var at lýsa arbeiðsumstøður, samstarv og 
førleikakrøv í førleikastovunum.

Samandráttur av Mentimeter-kanning (sí 
fylgiskjal 3)

Kanningin vísir:
•	 Samskipan og samstarv: Flestu luttakararnir vóru 

samdir um, at tørvur er á betri samskapan millum 
fólkaskúlan, tænastur og førleikastovur. Eitt greitt 
tekin er, at samstarvið við leiðslur, Sernám og aðrar 
fakligar tænastur er ikki nóg væl skipað (sí s. 1-2). 

•	 Ynskja fleiri starvsfólk og tímar: Tað verður ofta 
nevnt, at førleikastovurnar hava ov fá fólk og ov 
lítla tíð. Hetta rakar serligu hjálpina til næmingar 
og førleikamenning og vitanardeiling til lærarar 
(sí s. 3-9).

•	 Uppskot til betran av skipanini: Flest luttakarar 
vísa á tørv á betri fakligari skipan, fleksibiliteti, tíð 
til samstarv, støðufesti í skúlunum, og at Sernám 
og fakfólk eru sjónlig í gerandisdegnum (sí s. 4-9).

•	 Íblástur og ynski til framtíðina: Orð sum „sam
starv”, „fleiri hendur”, „tíð“ og „tvørfakligt arbeiði“ 
ganga aftur í øllum hugleiðingunum. Hetta vísir 
á eina felags fatan av, at trivnaður og góð tænasta 
krevja bæði skipan, manngongd, tíð til samstarv, 
fleiri starvsfólk og tvørfakligt samstarv. (sí s. 11-12).

Svarini vísa á, at tørvur er á at:
•	 Fáa eina greiða fakliga og organisatoriska skipan 

fyri førleikastovurnar, har leiðsla, ábyrgd og 
uppgávur eru defineraðar (hóast sbrt. kunngerð)

•	 Tryggja samskapan og samskifti millum lærarar, 
Sernám, psykiatriska tænastu, foreldur o.o.

•	 Økið eigur at styrkjast við fleiri starvsfólkum, tíð 
til tvørfakligt samstarv og staðfestum arbeiðstíðum 
í skúlanum.

•	 Sernám og fakfólk mugu vera sjónlig í skúlanum 
við regluligari vegleiðing, sparring og fakligari 
ráðgeving viðurkenning.

Boð upp á møguligar loysnir kundu verið at:
•	 Tryggja støðufesti fyri førleikastovurnar í skúlunum.
•	 Útbyggja samstarv millum lærarar og fakfólk (t.d. 

co-teaching).
•	 Skapa eina greiða fatan av leiklutum og ábyrgd, 

eisini gjøgnum fakligar temadagar.
•	 Játta tíð til førleikamenning og tvørfakliga fundar

virksemið.
•	 Førleikamenna skúlaverkið, soleiðis at sernáms

frøði verður ein partur av almennu skúlaskipanini

VISO

VISO í Danmark – Yvirlit

Funktión
VISO er ein landsfevnandi vitanar- og serkunn
leikaráðgevingarstovnur undir donsku Social- og 
Boligstyrelsen. Felagið miðlar høgan serkunnleika 
og veitir ráðgeving til kommunur og fakfólk, tá ið 
talan er um sera samansett ella sjáldsom mál.

Arbeiðsuppgávur
•	 Ráðgeving í einstøkum málum
•	 Útgreining av borgarum
•	 Samskipa serfrøðingar til einstøk mál
•	 Vitanar- og kunnleikabýti (skeið, temadagar, 

leiðreglur)

Málbólkur
Kommunur, fakfólk, borgarar og avvarðandi – tá ið 
talan er um sjáldsamt ella sera samansett mál.

Lógargrundarlag
•	 Serviceloven § 13, stk. 6 – áleggur Social- og 

Boligstyrelsen at bjóða ókeypis serkunnleika og 
útgreining í málum við serligum tørvi.

•	 Folkeskoleloven § 4, stk. 3 – kommunur kunnu 
nýta VISO í málum um serundirvísing og 
sernámsfrøðiliga hjálp.

•	 Afturat reglum í kunngerðum og vegleiðingum 
frá Social- og Boligstyrelsen.

Mentimeter-kanning fakligur dagur hjá Sernámi (Førleikastovur)

Samstarv

0 5 10 15 20 25 30

Fleiri hendur

Tíð

Tvørfakligt arbeiði

Týðilig skipan

Tal av næmingum

5.0 Fólkaskúlalógin 

Tilmæli nr. 17: 
Ein samdur arbeiðsbólkur mælir til, at nýggj 

fólkaskúlalóg verður gjørd ella smíðað. Høvuðs­

endamálið er ein lóg, sum hóskar dagsins 

samfelag og undirstøðukervi, tryggjar javn­

bjóðis fokus á felagsskapin, trivnað, dannilsi og 

fakliga menning, og sum tryggjar eina sterkari 

samanrenning millum almennu námsfrøðina 

og sernámsfrøðina.

Arbeiðið eigur at fevna um:
•	 Lógir, kunngerðir og fyriskipanir, sum hava 

heimild í verandi fólkaskúlalóg
•	 Aðrar lógir, kunngerðir og fyriskipanir, sum venda 

sær til børn í fólkaskúlaaldri
•	 Dagstovnalóg og aðrar lógir eftir loknan fólkaskúla 

fyri at skapa samanhang
•	 Samskipan við Barnalógina, sum arbeitt verður 

við í løtuni
•	 At tryggja hóskandi nýtslu av játtanini, við at 

minka kostnaðin til serligar fyriskipanir og styrkja 
almenna økið í skúlanum

Viðmerking: Fólkaskúlalógin er í sínum uppruna 
frá 1997. Lógin er tískil nærum 30 ár og talar inn í 
eina farna tíð. Í sambandi við lógarsmíðið tá, var eitt 
rættiliga grundleggjandi arbeiði gjørt, sum er savnað 
í „Álit um nýggja fólkaskúlalóg“ frá 1996. Tað var 
Ráðleggingarnevnd Fólkaskúlans, sum skrivaði álitið, 
og sum saman við sjálvum álitinum eisini stóð fyri at 
savna og skipa lesiætlanir, undirvísingarleiðbeining 
og tíma- og lærugreinabýti. 

Síðan 1997 er lógin broytt fleiri ferðir, men talan 
hevur verið um smálutir, sum eru broyttir. Eitt nú er 
undirvísingartímatalið hækkað, nýggj fak eru komin 
inn. Yvirskipað er lógin enn frá 1997 og hevur ikki 
verið ígjøgnum nakra kollvelting ella grundleggjandi 

tillaging, hóast heimurin hevur flutt seg nógv, og 
samfelagið hevur heilt annað undirstøðukervi og 
harvið møguleikar. 

Lógin hevur tvey bein at standa á. Annað er tað 
klassiskt fakliga, og er hetta beinið ógvuliga útgreinað 
og undirskipað við eitt nú ásetingum um fak, og 
í hvørjum árgangi hvørt fak skal byrja, og hitt er 
meira dannilsi og felagsskapur. Bara sjálvi fakini eru 
nevnd ítøkiliga og fáa serstaka játtan (sí nærri lýsing í 
partinum um játtanarskipan). 

Dømi um lógarbundnar ásetingar eru: Kommunali 
skúlabygnaðurin, flokking eftir næmingatali, 
undirvísingartímatal og lærugreinabýti, og ásetingar 
um førleika hjá leiðslum og lærarum. Hetta ger 
skipanina lítið fleksibla og forðar fyri menning. 
Samanborið við grannalondini er føroyska skipanin 
serliga bundin av lógarfestum ásetingum.

Lógin tryggjar lokala skúlamyndugleikan, sum 
skipar egnan skúlabygnað á staðnum, og er tað 
tískil ómøguligt at gera stórar og grundleggjandi 
broytingar bygnaðarliga uttan so, at tað kemur frá 
lokala skúlamyndugleikanum.

Tilmælið er grundað á, at ábøtur eru ikki nóg 
mikið. Grundleggjandi nýhugsan og endurskoðan 
má til. Tað er ikki løtuverk. Tískil hevur bólkurin 
onnur meiri undirskipað tilmæli, sum eru alneyðug 
at fara undir og eru skjótari at seta í verk, men 
sum skulu samhugsast og samskapast við nýggjari 
fólkaskúlalóg. 

Slík skúlamenning, sum hetta tilmælið og onnur 
tilmæli í hesum áliti leggja upp til, krevja eina 
uppraðfesting av skipaðum samstarvi millum fak
fólkini og øktum fleirfakligum samstarvi. Fyri at 
kunnað menna samstarvið er neyðugt at hugt verður 
eftir arbeiðstíðaravtaluni, sum í núverandi líki í 
stóran mun byggir á, at undirvísarin fyrireikar og 
undirvísir einsamallur. Hetta er nakað í andsøgn við 
skúlamenningarroyndarvirksemið, sum nettupp vísir 
á týdningin av at samstarva í nútímans skúlanum.

TVEY BEIN Í LÓGINI
Lógin hevur tvey bein at standa á. Annað er 
tað klassiskt fakliga, og er hetta beinið ógvuliga 
útgreinað og undirskipað við eitt nú ásetingum um 
fak, og í hvørjum árgangi hvørt fak skal byrja, og hitt 
er meira dannilsi og felagsskapur. Bara sjálvi fakini 
eru nevnd ítøkiliga og fáa serstaka játtan. 

Í játtanarskipanini síggjast fakini væl aftur, og er tíma- 
og lærugreinabýtið eitt av høvuðsøkjunum, sum sjálv 
játtanin er grundað á. Tíma- og lærugreinabýtið ásetir 
landsstýrisfólkið, men tað er fyri tað nógva grundað 
á sjálva lógina og soleiðis staðsett har. Tað fevnir um 
alt frá tímatali í hvørjum árgangi, til nær fak byrja 
og enda, og hvussu nógvir tímar eru roknaðir til 
hvørt fakið. Í praksis er tíma- og lærugreinabýtið 
ógvuliga stýrandi í fólkaskúlanum. Saman við 
rættiliga smálutastýrandi ásetingum í lógini er 
tíma- og lærugreinabýtið ramman og harvið eisini 
avmarkingin í gerandisdegnum í fólkaskúlanum. 

Hitt beinið, sum verður lýst í grein 1 og 2 í lógini, fær 
ikki so ítøkiliga smáluta lýsing í lógini ella so ítøkiliga 
játtan. Tað er t.d. einki fak, sum eitur „innlivan, 
samavgerð, samábyrgd, ella rættindi og skyldur í einum 
fólkaræðisligum samfelag”, sum annars er nevnt í grein 
1 og 2 í lógini. Her er talan um tað, sum í vanligari 
talu verður umtalað sum dannilsi ella albúgving. 
Hesi nevndu øki eru ikki beinleiðis fak í tíma- og 
lærugreinabýtinum, men eru ein partur av eini heild, 
sum ikki er serliga væl allýst. Útslitið av hesum er, at 
klassisku fakini eru stýrandi og eru tey, sum verða 
tikin út til próvtøku, og sum tí hava hægri status enn 
tað, ið nevnt er í grein 1 og 2 í lógini. Hetta beinið 
verður tískil nakað, sum skúlin skal útfylla í sum 
part í klassisku fakunum ella í sprekkunum millum 
væl lýstu klassisku fakini í skúlanum. 

Støðisnámsætlan
Støðisnámsætlanin, sum er yvirskipaða námsætlanin 
fyri allar fakligu námsætlanirnar nemur við viður
skifti, sum ganga tvørtur um sjálvar fakligu náms
ætlanirnar – Øll undirvísing, frá byrjan í fólkaskúla 
til lokið miðnám ella yrkisnám, skal hava støði í 
støðisnámsætlanini og í námsætlanunum fyri einstøku 
lærugreinarnar.

Støðisnámsætlanin tekur lógarliga útgangsstøði 
í § 1 og 2 í fólkaskúlalógini og verða orðingar úr 
hesum báðum greinunum beinleiðis nevndar í 
innganginum, og víðari eru í støðisnámsætlanini 
orðingar og treytir lagdar fyri, hvussu skúlin skal 
virka, og hvørji læriumhvørvini skulu vera. 

„Skúlin skal tryggja eitt sterkt og inkluderandi læru­
umhvørvi, sum viðurkennir fjølbroytni sum virðismikið 
tilfeingi, og er grundarlag undir eini uppbyggjandi 
mentan, har bæði faklig og sosial menning eru í mið­
deplinum. Slík læruumhvørvi mennast og varðveitast 
í greiðum og umsorgarfullum samstarvi millum 
næmingar og lærarar.“

Støðisnámsætlanin kemur eisini inn á tvørfakligt 
samstarv - „Tvørgreinaligt samstarv skal vera natúr
ligur partur av undirvísingini í øllum skúlaverk
inum“ og „Tvørgreinaligt samstarv kann vera meira 
og minni bindandi, frá fullkomnari samkoyring 
millum lærugreinar við felags tímum og felags tvør
greinaligum verkætlanum“. 

Støðisnámsætlanin leggur tískil upp til umfatandi 
samstarv millum lærugreinir, og tað er eingin forðing 
fyri hesum í lógum og kunngerðum. 

Skal slíkt tvørgreinaligt samstarv eydnast, krevur 
tað felags ráðlegging í lærarahópinum og helst eisini 
broyting í arbeiðstíðaravtaluni hjá fólkaskúlalærarum 
umframt betri umstøður í skúlunum at fremja hetta 
samstarv í verki. 

Tilmæli nr. 18: 
Ein samdur arbeiðsbólkur mælir til at javnseta 

bæði beinini í lógini og geva dannilsii tann ans, 

ið økið hevur tørv á, og sum sæst mangla, tá ið 

tað viðvíkur felagsskapi, trivnaði og dannilsi.

SKÚLABYGNAÐURIN
Í verandi lóggávu er tað skúlamyndugleikin á stað
num, sum skipar egnan skúlabygnað, vísandi til 
grein 32 í fólkaskúlalógini. Broytingar í hesum skúla
bygnaði, sum einaferð er góðkendur hjá landinum, 

kann bara verða broyttur við lokalari avgerð, sum 
so skal latast landsstýrismanninum til góðkenningar. 
Søguliga hevur tað víst seg at ganga striltið við tí, 
og stórvegis broytingar henda nærum ikki. Í heilt 
nógvum førum eru tað minni enn 10 minuttir í bili 
ímillum skúlarnar og bygdirnar. 

Henda læsta skipan, sum yvirskipaði myndug
leikin ikki kann gera nakað við ella broyta, bindur 
fíggjarliga og fakliga tilfeingið, og pettar tað sundur 
í smálutir, umframt at skipanin bindur lærarar til 
ávísan skúla heldur enn øki. 

Tilmæli nr. 19: 
Ein samdur arbeiðsbólkur mælir til, at § 31 a 

verður umorðað og broyt til:

§ 31 a. Skúlar, ið hava færri enn 50 næmingar 

verða lagdir saman við størri skúla í nærum­

hvørvinum eftir nærri lýstari skipan, sum lands­

stýrismaðurin ásetir. Samanleggingin kann 

verða skipað fyri skúlar bæði í somu kommunu 

og fyri skúlar í tveimum ella fleiri kommunum.

Stk. 2. Skúli, sum verður lagdur niður sbrt. stk. 1, 

kann tó verða varðveittur sum undirvísingarstað 

undir leiðslu skúlans, sum hann verður lagdur 

saman við.

Mælt verður í framhaldi av hesi broyting til, at aðrar 
lógarásetingar hesum viðvíkjandi, og sum hava 
ávirkan á nevndu broyting, verða broyttar og til
lagaðar samsvarandi. 

Mælt verður somuleiðis til, at umtalaða 
næmingatalið á 50 eigur ikki at avmarka, at skúlar 
omanfyri 50 eisini kunnu verða lagdir saman við 
øðrum skúla og koma undir nærri lýsta skipan, sum 
landsstýrismaðurin ásetir. 

Skúlabygnaður og miðsavnaður skúlaskapur 
hevur fylt í kjakinum í bólkinum. Nakrar av grund
gevingunum fyri at miðsavna skúlaskap eru hesar:

Fakligar, sosialar og fíggjarligar grundgevingar fyri 
at miðsavna skúlaskap 
Betri trivnaður og sosial inklusjón:

Hægri næmingatal gevur betri møguleika fyri sosialum 
sambondum: Í smáum skúlum við fáum næmingum 
kann tað vera trupult hjá børnum at finna javnaldrar 
við felags áhugamálum. Í størri skúladeildum økist 
møguleikin fyri at knýta vinabond og at finna seg til 
rættis í einum sosialum felagsskapi. Hetta er við til at 
styrkja trivnaðin og at fyribyrgja einsemi. 

Fyribyrging av mentanarsjokki við skifti til fram
haldsdeild: Nógv børn úr smáum skúlum uppliva 
eitt brádliga skifti, tá tey í framhaldsdeildini (summi 
í 4. flokki) skulu í størri skúlar, har tey ikki kenna 
umstøðurnar, lærararnar ella hinir næmingarnar. 
Við at integrera tey í størra skúlafelagsskapin frá 
byrjan, tryggja vit eina smidligari umlegging og betri 
fyrireiking til framhaldsdeildina, sum í síðsta enda 
betrar um møguleikan fyri góðum fakligum úrslitum. 

Varðveita tilknýtið til smærri bygdirnar:

Skúlarnir, sum lokallæringsstøð: Hóast saman
legging, kunnu smáu skúlarnir framvegis nýtast sum 
undirvísingarstaðir – t.d. til innskúlingina ella sum 
frítíðarskúli. Hetta tryggjar, at børn framvegis hava 
dagliga tilknýting til heimbygd sína. 

Bygdirnar fáa vitjan av børnum úr øðrum økjum: 
Tá smáu bygdaskúlarnir gerast partur av einari størri 
skúladeild, kunnu næmingar úr nærliggjandi bygd
unum, ið hoyra til samanløgdu skúladeildina, koma 
til undirvísing ella annað virksemi í smáu bygda
skúlunum. Hetta skapar lív og virksemi í bygdunum 
og styrkir um samleikan og felagsskapin í bygdini. 

Dømi um hetta: Í samanlagda skúlanum í Runavík 
- Skúlin við Løkin - síggja vit hvussu hetta kann 
skipast. Glyvra Skúli verður nýttur sum innskúling, 
0. til 3. flokkur húsast har. Og gamli bygdaskúlin í 
Rituvík verður nýttir sum frítíðarskúli, meðan mið- 
og hádeild húsast í Skúlanum við Løkin. 

Námsfrøðilig og faklig dygd:

Sterkari fakligt umhvørvið fyri lærarar: Í størri 
skúlum eru betri møguleikar fyri fakligum samskifti, 
vitanardeiling, eftirútbúgvingum og serkunnleika 

millum lærarar. Hetta hevur við sær eina hægri 
undirvísingardygd og fjølbroyttari læringshættum. 

Veikleiki við sjúkradøgum og fráveru: Í smáum 
skúlum við fáum starvsfólkum kann ein lærarafrávera 
hava stórar avleiðingar fyri undirvísingina. Ofta er 
eingin møguleiki fyri innanhýsis vikarskipanum, og 
næmingarnir missa týdningarmikla undirvísing. Í 
størri skúladeildum kann frávera lættari handfarast 
uttan at tað gongur út yvir dygdina á undirvísingini. 

Betri nýtsla av tilfeingi: Við at savna tilfeingi í størri 
eindir kann man bjóða fleiri valfak, betri atgongd 
til servitan og serundirvísing og nútímans undir
vísingarútgerð. 

Styrktur felagsskapur og samhaldsføri: 

Børn læra at virka í størri sosialum rúmum: At vera 
partur av einum størri skúla fyrireikar børn til tað 
samfelagið, tey skulu út í – við fjølbroytni, samstarvi 
og sosialum dynamikki. Tá hetta er sagt, síggja 
vit eisini dygdina í eini tryggari og róligari byrjan 
upp á skúlalívið - tískil vísa vit á dømi úr Runavík, 
har innskúlingin og frítíðarskúlin ikki eru á somu 
staðseting sum mið- og hádeildin. 

Felags skúlasamleiki tvørtur um bygdir: Ein saman
legging kann vera við til at skapa ein felags samleika 
tvørtur um bygdir, og í summum førum eisini tvørtur 
um kommunumørk, har børn úr ymiskum økjum 
læra at samstarva og koma at kenna nærumhvørvið 
hjá hvørjum øðrum. 
 
Eitt hugsað dømi um skúlaskipan á Sandoynni við 
íblástri frá henni í Runavík 
Fyri at styrkja bæði fakligheitina, trivnaðin og 
tilknýtið til ymsu bygdirnar á Sandoynni, ber til at 
ímynda sær eina nýggja, samordnaða skúlaskipan, 
sum byggir á somu meginreglur sum í Runavík, har 
innskúlingin, mið- og hádeildin og frítíðartilboðið eru 
býtt ímillum bygdirnar og verandi skúlabygningar. 

Dømi um nýggjan skúlabygna á Sandoynni 
Innskúlingin (1.–3. flokkur): 
•	 Skopunar Skúli verður skúli fyri innskúlingina á 

allari oynni. Her fáa børnini eina trygga og friðar
liga byrjan upp á skúlagongdina í einum um
hvørvi, sum er kent og nær at náttúruni. 

Mið- og hádeild (4.–10. flokkur): 
•	 Sandoyar Meginskúli verður karmur um mið- og 

hádeildina. Her verða næmingarnir samlaðir í 
einum størri skúla og í einum sterkari fakligum 
og sosialum felagsskapi, ið bjóðar eitt breitt 
undirvísingartilboð og eitt fjølbroytt toymi av 
serkønum lærarum. 

Frítíðarskúlin: 
Frítíðarskúlin verður býttur eftir aldri og staðseting: 
•	 Skálavíkar skúli hýsir frítíðarskúlanum fyri 1. og 

2. flokki – eitt friðarligt og nærverandi umhvørvi 
fyri tey yngstu børnini, við góðum møguleikum 
fyri spæli og lærdómi í tryggum kørmum. 

•	 Sands skúla hýsir frítíðarskúlanum fyri teimum 
eldru børnunum - har virksemið og útgerð kann 
tillagast teirra tørvi og áhugamálum. 

Fyrimunir við skipanini 
Betri faklig og sosial integratión: Næmingarnir fáa 
betri møguleika til knýta sterk vinabond og gerast 
partur av einum stórum felagsskapi, ið røkkur tvørt
ur um bygdar- og kommunumørk. Hetta skuldi alt 
annað enn líka verið við til at skapa eina smidligari 
skúlagongd fyri tey allarflestu, sum í síðsta enda 
eisini viðvirkar til eitt betri fráfaringarúrslit. 

Skynsom nýtsla av verandi bygningum: Allir fýra 
skúlar verða varðveittir og fáa eina nýggja og virðis
mikla funksjón, sum tryggjar lív í øllum bygdunum. 

Styrkt tilknýti til heimstaðin hjá sær og hinum: 
Børnini hava framvegis dagligt samband við 
heimbygd sína, samstundis sum tey gerast partur av 
stóra felagsskapinum, har tey koma at menna síni 
samstarvsevni og styrkja kunnleikan til umhvørvið 
hjá øðrum næmingum. 

Fleksibul skipan av starvsfólki og tilfeingi: Lærarar 
og námsfrøðingar kunnu samstarva og førleika
mennast tvørtur um eindir, og frávera kann lættari 
handfarast í størri toymum. 

Fíggjarlig sjónarmið í samband við samanlegging 
av smærri skúlum ella tá lítil skúli verður knýttur 
at størri skúla 
Tá ið tosað verður um fíggjarligar fyrimunir við 
at leggja smáar skúlar saman ella at tilknýta teir 
til størri eindir, snýr tað seg ikki neyðturviliga um 
at spara pengar í vanligum týdningi. Tað snýr seg 
heldur um at effektivisera tilfeingið – at brúka tær 
keldur og møguleikar, vit longu hava, á ein betri og 
burðardyggari hátt. 

Hvat merkir effektivisering í hesum samanhangi
num? 

Skynsamari starvsfólkanýtsla: Í smáum skúlum 
kann ein lærarafrávera hava stórar avleiðingar. Í størri 
eindum ber til at flyta lærarar og vikarar millum 
flokkar, so undirvísingin ikki verður órógvað meir 
enn eitt vist. 

Felags leiðsla og umsiting: Við at savna leiðslu og 
umsiting, fáa vit bæði meira tíð og orku til sjálva 
undirvísingina og næmingarnar, men vit fáa eisini 
bíligari umsiting. 

Størri fleksibilitetur í fíggjarætlanini: Í staðin fyri 
at hava fleiri smáar fíggjarætlanir við avmarkaðum 
møguleikum, ber til at savna tilfeingið og raðfesta 
eftir tørvi – t.d. til serundirvísing, eftirútbúgving ella 
betri útgerð. 

Skynsom nýtsla av bygningum: Tómir skúlabygningar 
og óbrúktar skúlastovur kosta pengar. Við at býta 
virksemi upp – t.d. innskúlingina eitt stað, mið- og 
hádeild eitt annað stað og frítíðarskúlan eitt triðja, 
verða allir hóskandi bygningar nýttir.

Fyrimunir við stórrakstri: Felags innkeyp av tilfari, 
KT-útgerð, umframt at viðlíkahald og flutningur 
kann ofta gerast bíligari og effektivari, tá ið tað 
verður gjørt í felag. 

Tað er týdningarmikið at leggja dent á, at 
effektivisering ikki merkir, at vit skerja í nakrari 
játtan – tað merkir, at vit styrkja dygd og burðardygd 
í samlaða skúlatilboðnum, uttan at brúka meira 
pengar. 
Sambært verandi fólkaskúlalóg er tað upp til 
kommunurnar at taka avgerð um skúlar skulu leggja 
saman ella ikki. Hesa heimild hava kommunurnar 
sambært grein 31 a. Men vit í arbeiðsbólkinum 
mugu bara at staðfesta at kommunurnar brúka ikki 
hesa heimild, og um vit skulu taka støðið í at skipa 
eitt so dygdargott skúlaverk til øll børn í Føroyum, so 
hugsa vit at henda heimild liggur betri hjá landinum.

Grein 31. a í Fólkaskúlalógini:
„§ 31 a. 6) Skúlar, ið hava færri enn 50 næmingar, 
kunnu eftir umsókn frá avvarðandi kommunum og 
við góðkenning landsstýrismansins verða lagdir saman 
við einum størri skúla. Samanleggingin kann verða 
skipað fyri skúlar bæði í somu kommunu og fyri skúlar 
í tveimum ella fleiri kommunum.“ 

6.0 Fíggjarligar 
avleiðingar

Álitið og tilmælini eru grundað á, at verandi fígging 
verður brúkt á økinum, men verður brúkt øðrvísi. 
Talan er um at gagnnýta fíggjarliga, fakliga og 
menniskjansliga tilfeingið øðrvísi og skynsamari enn 
nú. 

Høvuðs umleggingarnar fíggjarliga koma frá at 
leggja smáar skúlar saman við størri skúlar, sum so 
kann tryggja eina broytta játtanarskipan, sum er 
grundað á fasta játtan pr. næming. Harumframt 
tillaga lutajáttanir so sum rættiniðurskurð og 
miðfirraðu játtanina og ikki minst brúka verandi 
játtanir til sertilboð øðrvísi og meiri integrerað enn 
nú. 

7.0 Lógar- og 
kunngerðar
broytingar

Tørvur er á tillaga og dagføra fólkaskúlalógina og 
verandi kunngeriri á sernámsfrøðiliga økinum, so 
samsvar er ímillum tilmælini og lóggávuna. Til
mælini fevna um hesar ásetingarnar: 

Tilmæli nr. 1: Ein samdur arbeiðsbólkur mælir til 
nýggja áseting um inklusjón í fólkaskúlalógina. 

Bólkurin mælir til at seta nýggja grein í 
fólkaskúlalógina:

Aftan á § 41 verður sett:
„§ 41 a. Allir næmingar hava rætt til at vera í 

einum tryggum skúlaumhvørvi og skúlafelagsskapi, 
sum fremur inklusjón, læring, menning og trivnað.

Stk. 2. Landsstýrisfólkið ásetir nærri reglur um 
inklusjón.“

Tilmæli nr. 10: Ein samdur arbeiðsbólkur mælir til 
at tillaga og dagføra verandi kunngerðir á sernáms
frøðiliga økinum, so samsvar er ímillum tilmælini og 
lóggávuna.

Tørvur er á at gera dagføringar og tillagingar í hesum 
kunngerðum:
•	 nr. 95 frá 2. juli 2019 førleikastovur
•	 nr. 24 frá 19. mars 2019 at skipa serligan skúla 

ella undirvísingartilboð,
•	 nr.127, 12. september 2018 serundirvísing, 

sernámsfrøðilig átøk og sernámsfrøðiligur stuðul

Tilmæli nr. 13: Ein samdur arbeiðsbólkur mælir til 
at lýsa virksemi og heimildir hjá nýggja stovninum 
við lóggávu, vísandi til part 4

Tilmæli nr. 17: Ein samdur arbeiðsbólkur mælir 
til, at nýggj fólkaskúlalóg verður gjørd ella smíðað. 
Høvuðsendamálið er ein lóg, sum hóskar dagsins 
samfelag og undirstøðukervi, tryggjar javnbjóðis 
fokus á felagsskapin, trivnað, dannilsi og fakliga 
menning, og sum tryggjar eina sterkari samanrenning 
millum almennu námsfrøðina og sernámsfrøðina.

Arbeiðið eigur at fevna um:
•	 Lógir, kunngerðir og fyriskipanir, sum hava 

heimild í verandi fólkaskúlalóg
•	 Aðrar lógir, kunngerðir og fyriskipanir, sum venda 

sær til børn í fólkaskúlaaldri
•	 Dagstovnalóg og aðrar lógir eftir loknan fólkaskúla 

fyri at skapa samanhang
•	 Samskipan við Barnalógina, sum arbeitt verður 

við í løtuni

•	 At tryggja, at játtanin verður nýtt skilagott, við at 
minka kostnaðin til serligar fyriskipanir og styrkja 
almenna økið í skúlanum

Tilmæli nr. 18: Ein samdur arbeiðsbólkur mælir til 
at javnseta bæði beinini í lógini og geva dannilsi tann 
ans, ið økið hevur tørv á, og sum sæst mangla, tá ið 
tað viðvíkur felagsskapi, trivnaði og dannilsi

Tilmæli nr. 19: Ein samdur arbeiðsbólkur mælir til, 
at § 31 a verður umorðað og broyt til:

§ 31 a. Skúlar, ið hava færri enn 50 næmingar verða 
lagdir saman við størri skúla í nærumhvørvinum 
eftir nærri lýstari skipan, sum landsstýrismaðurin 
ásetir. Samanleggingin kann verða skipað fyri skúlar 
bæði í somu kommunu og fyri skúlar í tveimum ella 
fleiri kommunum.

Stk. 2. Skúli, sum verður lagdur niður sbrt. stk. 
1. kann tó verða varðveittur sum undirvísingarstað 
undir leiðslu skúlans, sum hann verður lagdur saman 
við.

8.0 Tilmælini 

INKLUSJÓN

1. nýggja áseting um inklusjón í fólkaskúlalógina
2. áseta nærri reglur og gera langtíðar virkisætlan 

JÁTTANARSKIPAN

3. játta pr. næming við einum føstum kostnaði pr. næming
4. fígging til førleikamennandi skeið fyri øll starvsfólk
5. at skipanin við miðfirraðari játtan verður endurskoðað og meiri oyramerkt til ávís øki
6. grundleggjandi fíggjarlig gjøgnumgongd

SERFLOKKAR

7. ein tvørfakligan skúla við tveimum og trimum deildum kring landið 
8. at umleggja serflokkar til sernámsfrøðilig átøk og skáar
9. samansjóða almenna og sernámsfrøðiliga undirvísing
10. tillaga og dagføra kunngerðir á sernámsfrøðiliga økinum
BYGNAÐARBROYTINGAR

12. at leggja Nám, Sernám og Undirvísingarstýrið saman í ein stovn
13. at lýsa virksemi og heimildir hjá nýggja stovninum við lóggávu, vísandi til part 4
14. hækka játtanina hjá Sernámi
SERNÁMSFRØÐI

15. uppgávubýtið millum Sernám og Førleikastovurnar
16. skipaða, kravda og áhaldandi førleikamenning
FÓLKASKÚLALÓGIN

17. smíða nýggja fólkaskúlalóg
18. javnseta bæði beinini í lógini
19. umorða og broyta § 31 a
ANNAÐ

11. undirvísingarloysnir til børn, ið hava álvarsamar avbjóðingar og búgva á bústovni

9.0 Illustratión av kósini 

Vit hava í arbeiðinum miðvíst roynt at hugsa serøkið 
sum eina heild og skúlaverkið sum eina eind. Tí 
eru meginreglurnar hesar: at styrkja normaløkið og 
raðfesta fyribyrging, at menna tvørfakligt samstarv, 
at tryggja greiðari og rættvísari játtan, og at seta inn 
við serkunnleika, har tørvurin er størstur. 

Endamálið er at tryggja eina felags kós, har faklig 
atlit, fígging, lógargrundarlag og íverksetan hanga 
saman — við tí greiða endamáli at økja um luttøku, 
læring og trivnað, veita skjóta og viðkomandi hjálp 
og at minka um útihýsan.

Treytir fyri væleydnaðari verksetan

•	 leiðsla
•	 Starvsfólk
•	 Foreldur
•	 Næmingur
•	 Hugburður/mentan
•	 Fakligheit
•	 Felagsskapur
•	 Tryggleiki
•	 Játtan
•	 Karmar
•	 Lógarheimildir

síða  79Sernámsfrøðiliga økið í mun til fólkaskúlanýskipanina



10.0 Keldulisti

Almenna- og mentamálaráðið. (2024). Tilmælini frá 
hoyringini í breksáttmálanum – á føroyskum. 

Analyse af inklusion og specialundervisning på 
Bornholms Regionskommune. (2024, mai). frá
greiðing 

Andersen, M. J., o.fl. (2019). Skolens fraværende 
børn: Årsager og indsatser (1. udg.)Dafolo.

Barna- og útbúgvingarmálaráðið. (2022). Kanning 
av sernámsfrøðiligu tænastunum í fólkaskúlanum: 
Frágreiðing. 

Barna- og útbúgvingarmálaráðið. (2023). Børn við 
sálarligum og/ella sosialum avbjóðingum: Til
mæli. 

Cameron, D. L., Hjörne, C., Riis, J. C., Lindqvist, 
G., Munkholm, M., Sandberg, K., & Sundqvist, 
C. (2024). The special education profession in four 
Nordic countries in light of evolving policies on 
inclusion and special needs education. European 
Journal of Special Needs Education, 39(6), 849–
865. 

Danmarks Evalueringsinstitut. (2023). Undersøgelse 
af kommunernes pædagogisk-psykologiske råd
givning (PPR). 

Dansk Psykolog Forening. (2018). PPR-undersøgelse. 
Deloitte; Professionshøjskolen UCN; Professions

højskolen Absalon. (2020). Undersøgelse af 
kommunernes pædagogisk-psykologiske rådgivn
ing (PPR). 

Farrell, P. (2004). School psychologists: Making 
inclusion a reality for all. School Psychology 
International, 25(1), 5–19. 

Fólkaskúlaráðið. (2011, 20. juni). Tilmæli um 
sernámsfrøði. 

Greiningar- og ráðgjafarstöð ríkisins. (n.d.). Statens 
rådgivningscenter. https://greining.is

Holm, C., & Bøttcher, L. (Red.). (2023). Efter inklu
sionen: Institutionen og den pædagogiske strategi. 

Indenrigs- og Sundhedsministeriets Benchmarking
enhed. (2024). Hovedrapport: Kommunernes 
organisering og styring af PPR-funktionen. 

Joensen, D. (2007). Marita – eitt konubrot í landsins 
søgu. Mentunargrunnur Studentafelagsins.

Kearney, C. A. (2008). An interdisciplinary 
model of school absenteeism in youth to 
inform professional practice and public policy. 
Educational Psychology Review, 20, 257–282. 

Keles, S., Ten Berge, D., & Munthe, E. (2024). 
Inclusion of students with special education needs 
in Nordic countries: A systematic scoping review. 
Scandinavian Journal of Educational Research, 
68(3), 431–446. 

Kunngerð nr. 127 frá 12. september 2018 um ser
undirvísing, sernámsfrøðilig átøk og sernáms
frøðiligan stuðul (broytt 19. mars 2019). 

Løtingslóg nr. 125 frá 20. juni 1997 um fólkaskúlan 
(seinast broytt). 

80  síða Sernámsfrøðiliga økið í mun til fólkaskúlanýskipanina



Mennta- og barnamálaráðuneytið. (n.d.). Under
visningsministerium Island. https://www.
stjornarradid.is/raduneyti/mennta-og-barna
malaraduneytid

New York University, Steinhardt School. (n.d.). 
ASD Nest Support Project. (Heint 23. apríl 
2025). https://steinhardt.nyu.edu/asdnest

Oettingen, A. v., & Svenson, L. H. (Red.). (2021). 
Pissedårlig inklusion. Hans Reitzels Forlag. 

Pijl, S. J. (2016). Fighting segregation in special 
needs education in the Netherlands: The effects 
of different funding models. Discourse: Studies 
in the Cultural Politics of Education, 37(4), 553–
562. 

Regjeringen.no. (2022). Evaluering av pedagogisk-
psykologisk tjeneste (PPT). https://www.
regjeringen.no/no/dokumenter/evaluering-av-
ppt/id2938424/

Skolverket. (n.d.). Elevhälsa. https://www.
skolverket.se/skolutvikling/elevhalsa

Socialstyrelsen. (n.d.). Skolegang og inklusion. 
https://socialstyrelsen.dk/handicap/skolegang-
og-inklusion

Specialpedagogiska skolmyndigheten (SPSM). 
(n.d.). https://www.spsm.se

Sveriges Kommuner och Regioner (SKR). (n.d.). 
Elevstøtte og organisering. https://skr.se

Tetler, S., & Hedegaard-Sørensen, L. (2023). 

Specialpædagogik i en inklusionstid (1. udg.). 
Hans Reitzel.

Tilmælið um sernámsfrøðiliga økið innan fólka
skúlaøkið. (2014). 

Undervisningsministeriet (DK). (n.d.). Inklusion og 
vejledninger

síða  81Sernámsfrøðiliga økið í mun til fólkaskúlanýskipanina



11.0 Fylgiskjøl

Fylgiskjal 1 arbeiðssetningurin

Arbeiðssetningurin er í tveimum pørtum:
1.	Inklusión og játtanarskipan

•	 grundgeva og orða uppskot til lógartekst 
(Fólkaskúlalógin)

•	 gera uppskot til at stuðla undir hóskandi nýtslu 
av játtanini, við at minka kostnaðin til serligar 
fyriskipanir og styrkja almenna økið í skúlanum

2.	Serflokkar og sernámfrøði 
•	 orða uppskot til alternativ til verandi serflokkar, 

heilt ella lutvíst í serflokki ella aðrar skipanir. 
Somuleiðis orða langtíðarætlan fyri verandi 
serflokkar

•	 orða eina ætlan fyri, hvussu sernámsfrøðin og 
tann sernámsfrøðiliga vitanin á bestan hátt 
verður gagnnýtt í gerandisdegnum í skúlanum. 
Herundir eisini virksemi hjá Sernámi.

Arbeiðsbólkurin skal koma við tilmælum um, hvussu 
reglurnar kunnu verða fyrisettar í verki/praksis. 

Skipan: Arbeiðsgongdin verður skipað í tveimum 
pørtum

1.	partur:
•	 inklusión (uppskot til lógartekst og serligar við­

merkingar) 
•	 ávegis uppskot liðugt í viku 51, 2024

•	 játtanarskipanin 
•	 handa tilmælið (1. part) í viku 5, 2025

2.	partur:
•	 serflokkar/alternativ og sernámsfrøðiliga vitanin 

•	 handa tilmælið í mars/apríl, 2025

Fylgiskjal 2 
Mentimeter 22. apríl 2025

Fylgiskjal 3
Mentimeter 30. apríl 2025

